
КАЧУУ

Атбашы жердин соорусу. Тоолорду таяна өскөн карагайлардын арасында күкүктүн үнү улам бир жерден «кү-күк», «кү-күк» деп чакырып, суунун «шау-шау» деген үнүнө кошул-ташыл жаңырыктап, алыстан угулгансыйт.

Ушул жердин күн батыш жагын жердеген Тойтукенин беш уулу Абыл, Тейит, Кожомжар, Чал, Кыйды эл арасында жашады.

Тойтуке Абылга аял алып берип өзүнчө бөлгөн. Тейит жоокерчилик заманда шартына ылайык кечигип, үйлөнө элек. Андан мурун кичүүсү Кожомжар колукту алып өзүнчө бөлүнүп өргөсү башка. 

Баса Тойтукенин биринчи аялы Абыл беш жашка чыкканда төрөт-төн каза болгон. Экинчи аялынан Кожомжар, Чал, Кыйды төрөлүп, Кыйдысы тогузга чыгып калды.

Тойтуке уулу Кожомжардын үстүнөн бийлик жүргүзүп, жоого минчү Күлүкторуну Тейитке аял алып берем деп берүүчү калыңынын алды кылып көкүлүнө ак кебез байлатып, Черик элине Дайыраалынын алдына түшөм деп аттанып кеткенине эки күн болду. Күлүкторунун калыңга кеткенин Кожомжар, коңшу айылдан келип, иниси Чалдан укту.

Жүрөгү өрөпкүп, ичи туз куйгандай ачышып, Күлүкторуну улам эстеп, ээрдин кесе тиштенип, үйүнөн аккаңкыны тердиги менен көтөрө Кошдөбөгө чыгып барып, тердикти алдына төшөнүп, аккаңкыны башына жазданып, кыбыланы карап жатып алды. 

Аялы унчукпады. Кожомжардын көктүгү кармаса эмне кыларын өзү билет. Бул тапта энеси Айсара, бир туугандары Абыл, Тейит, Чал да үн ката алчу эмес. 

Жоого чыкса туугандары менен бирге чыгып, Күлүкторуну минип калмактарды качырып, бир нече жолу жылкы тийип айдап да келишип берген. 

Ошол Күлүкторуну минтип атасы, Кожомжардын үстүнөн тон бычып жоого минген атынан айрып отурат. 

Ал Кошдөбөнүн үстүндө, кадимки бала кезден келген көктүгү кармап таарынып жатып алып, аялы алып келген тамагын да ичпеди. Аны киши дебеди. Аялы болсо баласы Болот жоодон өлүп, жүрөгү жаралуу, өзү каралуу эле. 

Кожомжар Кошдөбөдө таарынып жатканда, чубалжыган санаалар жүрөгүн мыжыгып, оюна Чамбылкөктүн үйүрү келди. Чамбылкөк быштыдан асый чыкма кези. Агасы Абыл:

 – Урук алалы, – деп сураганынан берип койгон. Бирок жабагы кезинен Кожомжардын колунан жем жеп көнгөн жаныбар  аны алыстан тааныйт.

Тобо, жылкыдан да  кишидей эстүү жаныбар болот экен. Кожомжар чабышка аттанганда аны карап кишенеп алар эле. Чамбылкөккө ичи элжиреп өз колу менен ат баштыктагы жемден кокучтап жемин берип, этегинде чекесинен жыттап, жалын барбагай салаалары менен тарап, акырын гана бар, барагой – деп сооруга чаап койчу. Чамбылкөк оюн салып кетип калчу.

Бирок жоого мингенге жаштык кылат. Аны түшүнбөйт дейсиңби, Кожомжар түшүнөт. Чамбылкөк асый болсо Күлүктору менен кошо улам ат алмаштырып, жоого аттанам дечү.

Мына эми минтип Күлүкторудан айрылып олтурат. Анын  ичи жоого минген атын эстегенде эңшериле түштү.  

Ал дагы эле оозуна наар албады. Жоону эстегенде ичи уйгу-туйгу болуп ооналактап алды. 

Бешинчи күнү дегенде Чериктерге кеткен Тойтуке үйүнө кайтып келип түштү. Уулу Чалдын  «Кожокем, сизге таарынып жатат, Күлүкторудан башка жылкыңыз жок беле? Тигинде жайылып жүрөт го топ жылкы. Ошолордон эмнеге тандап алып барбадыңыз?

Андан башка жылкы көрүнбөдүбү көзүңүзгө? – деди.

Тойтукенин ачуусу келип: «Жап жаагыңды, жашабагыр! Мага акыл үйрөткөндү сага ким коюптур, тур ары!» – деп уулун жаакка бир чапты. Чал бозоруп атасын карап калды.

– Тигини! Мунусу да энесин тартып көк! 

Чал нестейген бойдон атасын карап тура берди.

Атты атмамысына байлап - тиги  Кошдөбөдө сулк жаткан уулун карай басып барды:

– Эки жагыңды да, туугандарыңды да ойлоно жүр, жоого ошолор деле сени менен кошо аттанып жүрүшпөйбү? Же сен эле жалгызсыңбы?! Көп энеңден бетер көктөнө бербе?! – деди.

Акыркы сөзү Кожомжарга катуу тийди. Бирок атасына жооп кайтарбады. Тойтуке тек гана эки колун артына алып ачууланып, Кошдөбөдөн ылдый түшүп баратты.

***

Бул мезгилге чейин Болот жоодон өлгөндө чоң окуя болуп өткөн эле. Ал дарттуу жара эсине келип,  ансыз да каңгып чыккан башын  кеңгиретип,  мээсин сүзмөдөй эзип жатты. 

Кожомжар отуздун кайкысына жаңы чыгып, шалпыйган калбык ээрди түйрүлө, жаагы керекарыш. Кашы жазылуу алакандай, көлдөй көздөрүнүн үстүндө ылаачын куштун  канатындай имериле далдаят. Эки эмчеги кара нардын өркөчүндөй балбырап анын ашкере баатырлыгынан баян бергенсийт.

Абыл, Тейит да Кожомжардан кем эмес. Чал эми жетилип келаткан чүкүрүнүн борткосундай жаш, бирок сөзү тик. 

Абыл, Кожомжардын өргөөсү Тойтукеникинен кенен, башка жакта. Атасынын колунда Тейит, Чал, Кыйды бар. Бирок тез-тез катташып, бири-биринен  кабар алып турушат.

Ошентип өткөн жылдагы бир окуянын ызгаары муздай элек кез болчу.

Эми минтип Күлүкторусунан ажырап далай жолу жоого чыккан Кожомжар, ичинен түтөп, атынан айрылганы канатынын кайрылганы менен барабар. Атам канатымды кайрып койду го.  Жок дегенде «балам, кандай кылабыз? Агаңа аял алып берелик, дебестен кылганы бул?! - деп үшкүрүнүп алды.

Атаңдын көрү, Абыл, Тейит го жылкыларын кайтартып алды эле, атама эмне болгон? Жок дегенде бар дегенге жарабайбы?» – деп ого бетер аны эстеп таарынычы артты. Көктүгү күчөп, жер оодарып кеткиси келди. 

Анын  мээсинде: – Атаңа наалат, уулум Болоттон айрылдым. Абыл,  Тейит күнүбачылык кылдыбы? Ошонун баарысын жасаган атам  эми минтип,  жоого минген атыман айрып жөө калтырганыбы? 

Ошо тапта арыта келаткан Чамбылкөк кишенеп калды. Жем сураганыбы, Кожомжарды тумшугу менен түртүп, дагы үйүрүн  карап,  азынап кишенеди. Анын үйүрү Кошдөбөнүн наркы капталында калган эле. Кожомжар Күлүкторунун ноктосун жүгөнү менен кошо ала келген. Аны Чамбылкөктүн башына салып жетелеп көрдү. Быштысында бышыксын деп үйрөтүлгөн Чамбылкөк ээсинин эрки менен болуп берди.

Ызага ууккан эр акканкыны токунуп, Чамбылкөктү ары ойдолотуп, бери ойдолотуп сынап көрдү. Кожомжардын, Чамбылкөккө ичинен жүрөгү жылыды, дагы да   Күлүкторудай алы бар жаш болсо да жоого алдырбас, - деп өзүнө бек ишенди. Чамбылкөккө минип белгисиз жактарга сүңгүп кеткиси келди. 

Ал өткөн жылкы окуяны улам-улам эстеп, ого бетер ачуусу келип, денеси дүрүлдөдү.

Окуя мындайча болгон эле:  - Анда жалгызы, Болот, тирүү болчу.

Калмакашууну беттеп келген жоо бир туугандардын жылкысына он беш тогоолдо, мал нык семирген кезде, көбүк кардын алдында тийди. Өргөөлөрүндө өргүп жаткан бир туугандар эч нерседен бей капар. Болгону, жылкычылардан улам кабар алып турган Болот Кожомжардын уулу таң таштаганда жылкыга  аттанып, аркы шыбактуу коктуда байланып жаткан адамдарды көрө, аларга жете барды. Колдору артына байланып, башы-көзү билинбей, канга жуулган жылкычылар ар кайсы жерде бөрү тамактаган койдой томурайып, ар булуңда дөмпөйөт.

Болот - Кожомжардын жалгызы. Жашы он үчтө. Анын атасынын пешенесине окшош, түрк кебетеленген жүзү, кыр жондой тумшугу, шалпыйган эрди ого эле түйрүк. Кабагы салаңдап эч нерсени тоготпогондой. Байкаган кишиге баатырдын элесин берет. Аны бир көргөн киши жортуулга чыгып канык болгон эр экен го деп ойлобой койбойт болчу. Анан да энесине окшоп  олбурлуу.

– Эй, жылкыларды ким айдап кетти?!

Эми эле акыл - эсине келе баштаган жылкычы: 

– Калмактар! – деп кымтууга келбей калбыйып  шишиген эриндери бирикпей долдурады.

Болот  алдындагы Сурчаны темине белеске чыга берип айланага көз тиге көпкө карады.

Тиги узун коктуда оттоп турган жылкы Абыл, Тейиттики экенин даана тааныды. Өзү жакшы көргөн Чамбылкөктүн үйүрү көрүнбөйт. Жылкычылардын таңылган колдорун наркескени менен кыя кесип, аларга да карабай атасы Кожомжарга карай чапты.

Үч бир тууган адаты боюнча Абылдын үйүндө үркөрдөн кийинки кымыздын тундурмасын ичип отурушту. Эшиктен шашып кирген Болотко атасы Кожомжар нестейе карады.

– Ата, Чамбылкөктүн үйүрү жок, калганы аман.

Болот үтүрөйө Кожомжарга карап, атасынын бир тууган агалары менен иши жоктой улага жакка олтура калды. Болгон абалды Болоттон угуп олтурушкан Абыл, Тейит тек нестейишти. Жок дегенде Болотту «отур» деп ишара кылышканга келишпеди.

– Жоого аттаналык жоонун изин суутпайлык?!

– Кожомжардын бул кебин Абыл кулагынын сыртынан кетирди. Эр баштаган сөз учугу уланбай ошол бойдон калып, туугандары коломто чукушуп,  бар, же жок дебеди. Жооп күтпөй эшикке чыккан Болотту олтур дегенге жарашпады.

Ачууга уукан Кожомжар эшикке атып чыкты. Абыл, Тейит   токто дебеди. Ошондо ат ойнотуп турган Болотту көрө шердене түштү, жалгызы жаш болсо да, караан болуп колуна найза алып, жоо артынан куу-куулап куугунга түштү.

Үйүндө калган агалары: 

– Кожомжар Чамбылкөгү үчүн жылкыга өзү барат. Үйүрү келсе бөлүп алабыз дешти. 

*** 

Ашууга жетип жылкы алдын торогон Болот топ калмак менен беттешти. Атасы уулунун эрдигине шердене өз атын ураан чакырып кыргынга кирди.

– Тарс! Тарс!

Ашуу жактан атылган шыйрактуу мылтыктын үнү, Кожомжардын эсин эки кылды.

– Бизде шыйрактуу мылтык жок эле.

– Болот аман болгой эле?!

Кожомжардын жүрөгү түрсүл кагып, Күлүкторуга камчы шыбай белеске чыга берди.

Ат үстүндө теңселип келаткан уулуна жете бере, «уу-уулум»  деп бакырды Кожомжар.

– Ата-дегенге зорго жараган Болот кара көзү коюланып,  акыркы демин илеп тартып,  атынан ооп, жүз төмөнүнөн сулк жыгылды.

Артынан келаткан жоону карабай Күлүкторуга камчы шыбап атылган үндү кууп, кыл чайнап канды селдей агызгысы келди. Катуу соккон желге энтиге Күлүкторуга камчы шыбап, туу белге атып чыкты. Үйдөй таштын далдоосунан караан көрүндү. Аны көрө түтөп кетти Кожомжар. Мергенчинин башы көз ачып жумганча суу кабактай денесинен бөлүнүп, кара таштын коңулуна тыгыла түштү. Кожомжар уулунун денесине кайрылышка чолоосу тийбеди.

Артынан кууп келген топ атчанды шалап өттү баатыр. Душманын жеңип, жылкысын кайрып, алдына салып чу-чулап келатып башы денесинен бөлүнүп, обочо жаткан уулунун үстүнөн чыга, жапан бакырык менен тоону жаңырта  «уулум»  деп дагы да озондоп алды.

Атынан ыргып түшүп, көзү жумулбай калган Болоттун  башын кармап, эки колдоп укалап, көзүн жумдурду. Өзүнө-өзү кайрат айтып Абыл, Тейитке, атасына таарынчысы артты. Уулунун башын быясы чепкенине ороп ат баштыгына салды да, башы жок денени жардын кемерине жашырып, үстүнө топурак уратып, кирген буурадай зиркилдеп үстүнө дөбөдөй кылып таш үйүп, шашылып аттанып, жылкы артынан жүрүп кете берди. Айылына жакындаганда жылкысын өрүшүнө таштады. Күлүкторудан секирип түшүп, баштыктагы Болоттун башын алып, шар суунун жээгине чымга бастырып, өгүз белиндей арча жыгып, бир күнү кечке табыт жасады. Баласынын баш сөөгүн арча табыттын баш жагына коюп, этегине арчанын бүрүн шыкап, үстүнө куу арчаны өрттөп, күлүн сээп, табытты алдына өңөрүп, эки күн каңгып жылкы артынан бастырып жүрдү. Тууганым экен деп Абыл, Тейит экөөнүн бирөө келбеди. Балам эле деп Тойтуке кабар албады.

Арыта жайдак кунан минип келаткан бир тууганы Кыйдыны көрө эс акылына эми келгендей Кожомжар зоңкулдап Кыйдыны карай бастырды. Жаш болсо да зирек Кыйды акесинин ызасына ортоктош болуп, Болотту укканда ачуу кыйкырык салып табытты кучактап көпкө ыйлады.

– Айылга чап, Болот жоодон каза болду де? Өйдөңкү айылга кеткен Чалга кабар айт.

Кожомжар иниси Кыйдыны алдыга чаптырды. Айыл дүрбөп, аны күтүп жатышты. Кожомжар табыт кучактап үйүнө өкүрүп түштү.

Аялы уулун жоктоп оң капшытта кошуп турду. Кечигип келген атасы Тойтуке, Абыл, Тейит, Кожомжарга көңүл айткан болуп: «Кудай кийинкисин унутпасын, боосун бек кыларын унутпасын», – деп көңүл айтып ары басышты. Туугандарына, атасына таарынган Кожомжар уулунун табытын Күлүкторуга өңөрүп, артынан Кыйдыны ээрчиткенде, Чал кошо чуркады. Абыл, Тейиит баш болуп: «Бу не деген шумдугуң?  Элден безип не ишти жасап жатасың?» – деп айтууга жарабады. Боз адырга табытты жашырган Кожомжар ыйга муунуп, ичине кек сактап үйүнө экинчи жолу өкүрүп түштү. Беш күн үйүнөн чыкпады. Жок дегенде Чамбылкөктүн үйүрүнөн кабар албады. Кадимки көктүгү кармап кеп-сөзгө келбеди.
***

Үйүрүнөн ажыратып, Чамбылкөктү токунуп минди. Чамбылкөктү камчылана эр киши үйүнө жай бастырып барды. Сабыры суз босогодон сыртка жаңы аттап чыккан Болоттун энесин көрдү. Ага үн катпады. Жок дегенде барар жерин айтпады. Аялы да сураган жок. Тек нестейди. Атынын башын буруп жатып Кожомжар он төрт жыл бирге өмүр сүрүп келген аялына:  «Колу – жолуң бош,  эми көрүшпөспүз. Атама, Абыл, Тейитке айтып кой, элди жерди коруп уруусу менен сак турсун. Бейкам болушуп канабайрам болуп, бүлүнүшпөсүн. Кожомжар келбейм деди де. Мен сага ыраазымын, мага таарынба, таарынсаң атама таарын, эр жигиттин жүрүшүн жасап жатканым үчүн, өзүңөн кечирим сурайм?! ». 

Күлүкторусуз жоого аттана албасымды билип туруп, душмандын көбүн билип ушуга барган атама таарындым?!

Кожомжар аттын тизгинин солго бурганда  араң турган аялы олтура калып ыйлап жиберди.  Анын ыйын карап турбай шарт жүрүп кетти. 

Жаңы чуркап келген Чал менен Кыйды агасынын тизгинине жабышышты.

– Мен да барам, сен кайда болсоң мен да ошол жакта болом! Кебетесинен эр мүнөзү байкалып калган Кыйды, Кожомжарды кетире койбоду. Артына чап кенедей жармашкан Кыйды агасы Кожомжардын бел курун кармап логулап кетип барат. Чал чуркап алды. Көп жол басып, Нарын жээктеп келаткан Кожомжар иниси Кыйдынын көзүн көрө чоочуп кетти. Аттын куйругун кармап келаткан Чал, токтоп калды.

– Аке, аттан түшүп заара ушатам?

Кыйды аттан түштү. Артынан Кожомжар кошо түштү, Чамбылкөктү бир аз отко коюп инисинин жанында турду.

– Аке, башым айланып баратат да?

Кыйды кан кузуп жиберди. Анын ичинен сезгенгенин баамдаган агасынын жүрөгү туйлап алды. Алы кеткен Кыйдыны каралап, Кожомжар үч күн турду. Үчүнчү түнү дегенде жылдыз толо Кыйды тилден калып, денеси муздап бат эле эки көзү тунарып, жаткан бойдон башы оң жагына шылк эте жан берди. Ал чымчык болуп алыс сапар алып,  канат күүлөп учуп кетти.

Кош ызага ууккан Кожомжар тектирче жерге кылычы менен көр казып инисин жашырды. 

***

Же ый эмес, же ыр эмес күңгүрөнгөн добуш капчыгай ичин жаңыртып келет. Озондогон добуш бирде дарактын коңулунан ышкырып чыккан шамал болуп, бирде жарадар жырткычча күрүлдөйт. Көзү ыйдан канталап, барыгып чыккан жүзү шишимик тарткан ал, көптү көргөн карыдай сабыр тутуп, астындагы атына камчы шыбап катуу жүрүп келатты. Кыйдынын ордуна Чал учкашып алды. 

Кожомжар ээн жайыктан калың жылкыга кезикти. Түн ортосу ооп, бүлбүл жанган отту көрө, аттын башын ошол жакка буруп, от боюндагы эрбеңдеген караандарга сактана алыстан салам айтты. Чоочулаган көлөкөлөр эрбеңдешип өздөрүнчө топтолуша калышты. Кожомжар тигилерден жүзүн ала кача оолак турду.

– Бу кимдин жылкысы?!

– Кимдин жылкысы керек эле сизге? Алп денелүү эр мүнөзү жүзүнөн көрүнгөн караан берилеп басты. Үнү күрүлдөп, түпкүрдөн чыгып эч нерсени кенебегендей:

– Душмандын жылкысы керек?!

Кожомжар чыр чыгарууну көздөп барк-барк үн чыгарды.

– Деги сен кимсиң, кыргызсыңбы?

– Көзүңө ким көрүнүп турам?! Берки да Кожомжарды кекете унчукту.

– Кебетең кыргыз, тигилериңдин чаңкылдаган үнүнөн..., аларың ким?!

– Көп басынтпа аларды.

– Опей, кыргыз экен деп аяп койсо...?

– Аябаганда эмне кылат элең!?

– Момундай кылат элем! 

Оңор жоо эмес экенин байкаган Кожомжар тиги караанды аттын күчүнө сала, оттон алыстата тартты.

– Кимсиң чыныңды айт. Кимдин жылкысы?

– Тиги Кожомжарга моюн бербегендей күржүктөп отту карай жүткүндү. Күчтүү кол аттиштей кысып аны коё бербеди. Анан ал желкесинен  отко кармап, ошол эле калыбында аттан энкейе баатырсынган эмени дагы да арткараак сүйрөп киши бою чоң ташка ныгыра, аны  башка тепти. Бейтааныш дапдырай түштү.

– Чыныңды айтасыңбы?

– Ооба, айтайын...

– Чыныңды айтпасаң эмне болосуң?

– Жалгыз баламдын боорун жейин?! Чамбылкөктүн  чылбырын Чал кармап турду. Эр теңселе инисин карады. Иниси беркиге ачуусу келе түктөйдү.

Көзү ымыр-чымыр боло түшкөн Кожомжар тыңсынган эмени кармаган бойдон, эски ыкмасына сала «балаңдан жаның ширин экен, а!» – деп кекете зекиди да, жооп күтпөй тиги көрүнгөн ташка «беттештирүүгө» көтөрүп баратты.

– Айланайын кыргыз элим, бала кезимен калмакка колго түшүп, ошол жакта чоңойгом. Менден башка кыргыз жылкычылар да бар, – деп жалынып жиберди. Анын жалбарганын Кожомжар укпады. Тек гана кулагына «жалгыз баламдын боорун жейин» деген сөз жаңырып туруп алды. Желкесинен кармап өйдө көтөрүп боюнан ашыра соройгон ташка мышык чапкандай чапты. Караан бир бакырышка жарабады. Ансыз да Болоту оюна түшө калып, ызага жеңдирген Кожомжар Чамбылкөккө үзөңгү теппей ыргып минип, изин суутууга ашыкты. Анан да четте байлануу боз атты жетелей келип, Чалга: – Сен өзүңчө жөнө, тиги көрүнгөн кыр менен ылдыйлап кач, суук көзгө урунба?!

Арыта эрбеңдеген караандар, чөөдөй житип  жок болушту. Мышыктын көзүндөй балбылдап оттун кору калды. Эртелеп изин сууткан жалгыз атчан Нарынды кечип өйүзгө өтө качты.
***

Чоочун адамдын бул үйгө байыр алганына он үч тогоол өтүп, үч тогоолго аяк басты. Алты ай ушу  үйдү түнөк кылып, өз баласындай жумуш берип, Көлөптүн ишеничине кирди. Башынан далайды - жакшыны да, жаманды да өткөрүп, Кызылзоонун этегин паанектеп, жери балдарына жакпай кеңеш өткөрүп жатты. Кожомжардын тегин пенде эмес экенин байкаган абышка сөз кыстарып сырын, муңдашып дилин билди. 

– Туулган жердин топурагы алтын,  дүйнөдө тууган барыңды көрө албайт, жок болсо асырай албайт. Жылкыдай тебишип күн кечирет экен. Тууганын тутунган ким? Тууганым жаман деп, туурду кайдан табасың. Тууган ошол. Мен билгенден тээ алмуздактан берки салт ошол, балам! Бир айыбың кыргыздын бир эр туйгунун ээрчите чыкканда болчу экен. Бетинде кызылы болсо, Болоттун ордуна уялганынан артыңан барышат беле? Бөөдө балага өлүм кылыпсың? Мейли, чырпыгы сынса сынсын, чынары сынбасын, балам. Башың жаш экен андай туйгунду кудайым берерин унутпасын. Эми эле бирөөгө баш байласаң, барылдап ыйлап, бала көзүңө көрүнсө а деле кун кууганга жарап калат. Тек кана кара башта бир өлүм бар дечи.

Көлөп башын өйдө көтөрө ак аралаган жээрде сакалын алакан оту менен сылап үстүндөгү тонду өйдө серпе ийнин күүшөдү.

 Ал Кожомжарды дагы да карап алды. Сакалын салаалары менен сылап тагдыры тагдырына окшош экенин билген кары, көз кыйыта баатырды карап койду. Колдон келсе туу түбүнө коюп алсам деди. Бирок көктүгү кармаса жанбасын ойлоп, ойго туна түштү.

– Э, балам, кимге бапа болгон бу дүйнө. Кимдер келип кетпеген бу жалганга. Мен да жол арытып, жаш өйдөлөп калганда көчүп келгем Акмандан. 

Көлөп дагы да ойго чөмүлдү. Айтсамбы, же айтпай эле койсомбу дегендей дилиндеги жашыруун сырды салмактап көрдү.

– Э, көр пенде. Карыя баатырды бир карап алды. Карыянын карашы шыбыш байкаган бүркүттөй сестүү эле.

– Балам, ата тегиңди эч кимден жашыра албайсың.

– Тегиңди жашырбай жүр, сен да атанын баласысың. Жаш кезде атаң айткан кептер кулагыңдын кырынан кетет экен. Жашың өйдөлөп, атаңын көзү өтсө, өзүң эле тек сүрүштүрүп тууган табат экенсиң. Түшүнбөс ата ызалап коймогу да бар.

– Угуп тур балам?

– Угуп жатам. 

Кожомжар жемин көргөн жолборсчо комдонуп алды.

– Мен ары жагына барбай эле коёюн.  Береги эле Түнкатар, бабабыздын чөбөрөсү Майрыктын Арык, Төбөй, Назар, Бегет, Чөкө деген беш бөлтүрүгү болду.

Чал оозун бир аз ачып, сакалын оозуна имере тунжурай түштү.

А балам, кенжеси Чөкө көп оорукчал болуп, оорукчалын көп аяйбы же «жалкы» деп жүрүп көзү өттү.

Ошо Чөкөгө өзү тандап «ушу кызды аласың» – деп Аксыдан өзү кыз алып берди. А балам, таяжелери жакшы карайт дегени го?!

Көлөп борс-борс күлдү.

Ошо Чөкөдөн мына мен, ысымым Көлөп.

Чал жымыйып Кожомжарды карап күлүп дилин жумшартты. Ошол эле калыбында нестейе: – Менден кийин Корош, Жамантык, Сакай жарыкчылыкка келди.

Балам, биз эки аялдын балдарынанбыз. Эки эненин балдары баары бир күнү бачадан туулган деген кеби болот.

Кожомжардын бозоруп чыккан өңүн көрө кыраа чал, анын ички туюмун күнүбачанын баласы экенин билип койду. Тек дилинде сактап сыртынан сыр бербеди.

Кезегинде Сакайдын өзүнө көрсөткөн зордук кеби, келининин алдында сынып калганы, оюнда туруп алды.

Анда жаз убагы, айылда белгисиз бир адам пайда болду. Ал сынчы экен көрсө. Ошол казак Азирети  сынчыга бизди сынатат  атам.

Алты канат боз үйдүн ичине очокко казан азып, куу арчаны чатырата жагып, Азирети  менен бирге олтурат... Эртең менен эрте уулдарынын жүзүн чайдырып, кыздарын сыртка чыгарып, сынчыга сынатмакка сөз баштайт. 

– А бу далай жер басып, белес-белес белди ашып, көрбөгөнүң калбагандыр э, сынчым? 

Какая калган Азирети  аппак сакалын манжалары менен аралата тарап, Чөкөнү карап койду. – Чатырап күйүп жаткан от, буларга күбө болгондой бирде алоолоп чыкса, бирде отко коюлган чөөгүндөгү суудай пастай калат.

Ойго туна түшкөн Чөкө, акырын гана башын болор-болбос  көтөрүп: 

– А, сынчым, сынчылыгыңды билдим айып этпейсиз, - деди. Азирети тике карады. 

Сынчынын милдети ошол болгонун болгондой айтыш.  А, үкөм, бу кебиңдин артында туюк ой жатат. Айтпасам сенин көңүлүң кирдейт. Айтсам жаман көрүп, итиңден чыгарып коёруңду кудайдан башка эч ким билбейт.

– Э чынын айта бер? Түпкүрдөн түтөгөнчө жалындап күйүп көрүнүп калган жашкы го. Береги катар олтурган балдарымды сынап бер. 

– Азирети чекеси тырчый, Чөкөнү жактыра бербей, акырын гана тамагын бүлкүлдөтүп үй ээсин карады.

– Кана,  узун балаңдын аты ким?

– Э, улугум, көлдөй терең болсун деп Көлөп койдум эле?

Бу сөзгө тырчый түшкөн сынчы сынын  бузбай: «Э көр болсун деп Көлөп койгон экенсиң да ».

– Тиги уулуңдун атычы?

– Жаангер чыгабы деп «Жамантык» койгом.

– Ойбай оу, боорум, аты өзү айтып турбайбы, өзүң олуя турбайсыңбы? Жамантыктан кантип жаангер чыксын, эл арасында, көч карасында жүргөн жан болот. Береги көзү ойноок бети тултук буудай жүздүү майланышкан балаңдын атычы?

– Э олуям, аты Корош.

– Корош?!

– Ооба Корош. Аты-затына жараша атын коюпсуң. Кор болсун, – деп Корош коюп, мени сынап олтурасың э, карагым?!

– Азирети балдардын өзүнө карата сын айтып алып, ичинен кыжаалат боло, – мейли, сынчынын милдети, туура сынын айтыш. Жалган айтса кепинин жеп койбойбу,  кызталак!  Жаман көрүшсө каякка алып барар эле, үчөөлөп токмоктоп жолго салар. Тетигиниси тири карак көрүнөт.  Ошондон бирдеме чыгат, Азирети он бирдеги жаш баланы эми биринчи көрүп жаткандай сынады.

–  А, баатыр, береги балаңдын ысымы ким?

– Сак саламат жүрсүн деп, Сакай койдум эле, Азирети сынчым.  Азирети  кубанганын жашыра албай Чөкөгө тике көз тикти. Билдим, ушунуңан чыгат. Акелерине сака болсун, – деп Сакай койгон турбайсыңбы. Ушу балаң тири карак болот. Өнбөгөн доосун өндүрөт, душманына сырын бербеген, чакырт-паса өзү басып келбеген мырза уул деп ушуну айт! Бир айыбы катынга кароо болуп, катыны агаларын жамандаса көңүлүн калтыра чогоол айткан жагы болот. Ошонусунан көп аксайт карагың. Болбосо башка айыбы жок көңүлүн кайт кылып, агасын тентитет. Теңтайлаш уруу чыкса өйдөсүнүп аларды кемсинтет ошондо сөзгө бир сынат ушу туягың. Эси болсо чогултуп журт кылат. Эси болбосо тентитип сарт кылат дейт да  этегин күбүнө туруп сыртка бет алат экен Азирети  сынчы.

Сынчыны Чөкө аттантып тээ боз булуңду имерилгенче  кошо барып ошол жерден кала берет. 

– Кожомжар балам, угуп жатасыңбы?

Кожомжар, «оба» дегендей башын ийкеп Көлөпкө нестейе карады. 

Балам, жүзүңдөн эрдин түрү байкалат. Жаштын өтүп кеткенин карасаңчы? Болбосо сен экөөбүз атаңа, Абыл, Тейитке чейин барып келүүбүз милдет эле. 

Туугандын топурагы алтын дебедимби, бир жакшылыгыңда, бир өлгөнүңдө билинет. Туугандардын карасы дегеним тонуңду тоздурбай асырап алат, көңүлүн кирдетпей багат бала чакаңды. Ага чейин көр тиричилик чүкө кылып калчайт. 

Көлөп тунжурап коломто чукуп көпкө чейин ойлуу олтурду.

Жылдар өтүп ар бирибиз карчыга куштай камынып бат эле жетиле келдик. Пендечилик да балам, ким бар экен ата-энесин тулупка салып кереге башына илип койгон. Атабыз экөөбүздү үйлөнтүп энчи бөлүп берүүгө жарады да, о дүйнө узап кете берди. Кийинкилерине да чекеден чертип кыз тандатып, атабыздын өлөр алдында айтып кеткен:  «Иниңерге карай жүргүлө, » - деген сөзүн аткарып, бир милдеттен кутулгандай болдук.

Көлөп жерде сыйдам сакалынын учун оозуна карата имерип сылай, ээрдин кымтыланып Кожомжарга карап: – Уа пендем, көзүң өтсө бир ата өтөт, эки ата өтсө алыстайт, төрт ата өтсө чабышат. Тыңы начарын кемсинтет. Жумшактан күлүн, катуудан казанын калтырып, сулуу келин - кызын олжолоп кыйт-кыйттап жылкысын айдап, олжого туйтунат. Билерманы улам төшөгүн жаңыртып, койнуна сулуу кыз тоголотуп салып, кызуусуна батат. Күн өтсө эскирген бөздөй анысын алмаштырып жана биринин кызына кирет. Анан күндөш көбөйүп, ар жатындын балдары өзүнчө куралып, жаатташып, бийлик талашууга өтөт. Тыңы начарын басынтат жолборс болуп күрүлдөп. Жакшыдан бөөн, жамандан жаан дейт, уул убара болбосун дейт ушул баш... 

Кожомжардын зындандын кара ташындай бек олтурушуна ичинен баа берген Көлөп: – Ушуну менен бүгүнкү сөз бүттү, балам. Мусага кошулуп ууга чыгып кел. Өз көңүлүңдү өзүң көтөрбөсөң, сени бирөө ээрчите койбос. Түсү ийгиден түңүлбө деген. Түтүн булатарыңды да ойлоп жүр, балам. Сөз арада куу чал сөз кыстарып өттү. Бу кебинин артында өзүнчө бир окуя жатканын Кожомжар кайдан билсин. Тек гана көңүлүң түз болсо болду,  карагым, – деп дагы да жанагы кебин кайра кайталады Көлөп.
*** 

Аяк оонанын этеги күн катуу ысып чыкты. Аптаптан чөп кыярып саргая баштады.  Өзөндөн аккан суулар сайынан ашып жээгине өскөн бадалдарды күнөөсү  бардай койгулап төмөн күү менен агызып алдас урат.

Жашынан тири карак чапдес кыял Сакай жаш аялы Айбаланы аймалап ысыгы тарай элек. Агалары менен бирге каркыт ичип алагүү олтурса, алардын кебин жактыра бербейт. Жайыт жөнүндө күздөө, кыштоо тууралуу кеп болсо, «кыйытып, жакшысы меники» деп өзүнчө кырдуусунат.

– Кызылбуурулдун үйүрү Боор Текени жайлайт.

– А Жээрдекашканын үйүрүн кайда алып барасың? – деп Корош жаагын сылай акырын суроо таштады.

– Каякка алып барсаң ошол жакка алып бар?! Орто жолдо Көлөп сөзгө аралашты:

– Сакай өз жайытыңды көздөсөңчү? Сары жайыктай жер барбы? 

– Каркытка ала күү Сакай Көлөпкө катуу тийди.

– Сары Жайык күздөөм, Боортеке жайлоом болот. Керүү-нүн (Толукту айтып жатат) четин жаздоо кылам.

– Көлөп инисин жээрий карады. Керүүнүн чети меники экенин билет. Билип туруп тийишет го бөлтүрүк. Өз агасын агалай албаган, бирөөнүн  агасын сагалайт, болот го шумпай!

Көлөп Сакайды мелтейе тиктеди. 

– Көп тентектик, кылба?! Ар кимдин жайыты өзүнүкү. Конушун талаша бербе? 

Каркытка алакүү Сакай опурулду:

– Азирети сынчы оюңдан чыгып кеттиби?! Көнчокой кийип, сайсайлап изиң табылбай тентип кетип жүрбө? Көр болуп өлөрүң эсиңдеби жан аба?!

– Бас, жаагыңды?! – Жамантык, Сакайдын залимдиги артып, агаларынын балдарын көз көрүнөө, бей күнөө урдуруп койгону эсине түшүп инисине опурулду. Көлөп сөзгө сынып калды. Эң кичүү инисинен уккан сөз жылан болуп арбап, түшүнөн кетпей койду. Күн өткөн сайын Сакайдын залимдиги артты. 

Акырындап ылдыйлап көчүп конуп олтуруп, Көлөп,  Акман, Кызыл Үңкүр тарапка ооп кетти.

Бул таарынчысын Кожомжарга толук айтпай кепти, чорт үзүлгөн комуздай кайрып, улуу зайыбынын экинчи уулу Мусаны кошуп тоо беттентип жиберген эле. Керүүнү кайтарып алармын. А наалаты: «Сөзгө сындым, аба тандаган жериңди ал, барбасаң туугандыктан кечип кетем,»  – деп жатып көчүрүп келди эле. Дайранын жээгин малдын өрүшү деп ошол жерден орун алдым. 

Бейиши болгон кемпиримдин сөөгү Кетментөбөдө түздө калды. Эки уул төрөп берди. Экөө тең удаа өсүп өздөрүнчө түтүн булатып кетишти. Таңатарга Муса эш болбосо, кийинки Сейилден туулган Кабыкеге Келдике камчы сап болуп бербесе туугандыгы кайсы? Жамы бир сийдик делгени менен эки жатын тебишип эки башка мүнөз күтүп анысы кыял-жоругунан эле байкалып турбайбы?

Кожомжар келгенден беш жыл мурда Сейил каза тапкан эле.

– Кызыталак деле катын токтобос болуп кеткенби? – деген Көлөп, көпкө төшөк тартып калган. Оорукчал абышканын эки жагын кымтылап багыш келинге кыйындыкка турарын ким да болсо билет.

Желбегей жамынган Көлөп заара ушатканы чыкты. Башынан тири карак келини Апар, кайнатасы үйгө киргенден кийин сийдик чен таштап, кайнатасы дагы эле күүлү экенин билип, күйөөсү Мусага  айткан.  Аялынын тилин алып Муса  атасына аял алып берүүнү милдетим деп койду. 

Сейилдин аш суусун берип, бир туугандар атасына кайрадан аял алып берүүгө жарады. 

Андан Болот, Темир деген эки уул туулду. Бирок али жаш.

Аң уулоодон келген Кожомжар, Көлөп экөө дагы да өздөрүнчө боз үйгө олтурушту.

...Сөздүн нугун байкап жаткандырсың карагым?!

Баягы айтылган сөз үзүлгөн жиптей орто жолдо калбасын. Өзүң билесиң... үч түнөгүм бар. Кыз туурдагы куш эмей эмне. Кетет да бир күнү туз насиби буйруган жерге. Кенжем, Алтыным тирикарак.

Алтынды укканда Кожомжар өзүнчө түйшөлүп алды. Ал Алтынды сыртынан жактырып жүргөнүн бу чалдын билип алганына таң кала, тамагын жасап жөтөлгөн болду.

– Кожомжар балам, келатканда калың жылкыга кез болдуңбу?! 

– Ооба, ата. 

– Э, ошол калмактардын жылкысы. Керүү деген жер ошол. Бирок аты Толук деп аталат. Ошол жерди Калмактардан мага бошотуп бер. Толук деп аталышы кемегедей чуңкур казып, топурагын кайра салсаң толуп, үймө топурак ашып калат. Ошол үчүн Толук деп аталат.

Алардан мурун Черик эли жердеп дайра бойлоп, өрүлөп олтуруп өз атаконушу Атбашыга кетишкен. Ал Черик элинен келген бир уруу эл, тээ суу башында Моңолдор уруусу менен жамаатташ жашашат, бу тапта ага чейин биздин ата-бабаларыбыздын жайлоосу экен.

Черик эли кеткенде Акталаа багытынан калмактар келип, олтурукташып калат. 

О, алар оңой жоо эмес, көп эл. Жанагы айтпадымбы, жолдо топ жылкылуу айылга туш болдуңбу деп ошол калмактар.

Көлөп оозу кургап, «кхм» деп бир аз турду да, сөзүн кайра баштамакка, Кожомжарга тике карады.

– Жер конушун билгендирсиң. Ошол калмактар бизге жете келип салык алып турат.

Карыя жер тиктеп калды. Башын өйдө көтөргөн Кожомжар: 

– Сиздер Кызылкыр менен өтүп Кызыл зоонун үстүнө көчпөсөңүздөр болбойт. Үстү тайпак кенен жер экен. Кыштоо-го да болчудай. Жер өрүшүн Муса абам экөөбүз алып бүттүк. Келерки жазда өйүзгө Кошкөлгө жайлоолойбуз. Бул Муса  абамын сунушу. 

Карыя ойго бата түштү.

Жымжырттыкты Кожомжар бузду.

– Ата, Кызылкырдын үстү бир таман жол экен. Эки жагы жалама зоо, ошондон өтүп алсак ары жагы кенен  түз. Ошол жакка көчөбүз. 

Салыкчыларды Кызылкырдан өзүм тозом. Мындан ары чыгым төлөмөй жок.

Кожомжар кесе айтты.

Таңатар, Муса Кожомжар менен кошо барып, жерди жактырып кайтты.  

Кабыке агаларына кошулуп атасын көндүрүп көчүштү тездетти. Антпесе калмактар эми эле келет. Тили буруулар өзү эле келсе экен. Алар бир топ кыргыздарды кошуп алып келет. Чоң сүйлөгөн да кайраштырып ыгым-чыгымды да көбөйткөн ошо кыргыздар. 

Көчүү-конуу аяктап бүтүп, Кожомжар Көлөптүн балдары менен келип алты ай ок дары даярдады. Көпчүлүк карап турмакпы барсыканчысы да табылып ийри кылыч жасоого да өтүштү.

Кожомжар түн уйкусунан безип, Көлөптүн төрт баласы, дагы да жамаатташ уруулар менен тоодон куу арча кыйып кулатып, Тегерекке, Калкагарга, тигил өйүзү Кенбулакка Жалпакташ жана башка жерлерге өгүздөр менен арча ташытып үстүн боз куурай менен жашырды. Ал калмактар көрбөсүн дегени.

Кийинчерээк Көлөптүн ылдыйкы таякелеринен ийри кылыч жүктөтүп түн жамынып кайтты. Күн артынан күн өтүп, бүгүн көргөн эртең жок ошондой экен дүйнө бок, дегендей алдыда күз жакындап келатты. 

Ал Көлөп менен дагы кеңеш өткөрдү. Анын балдары да кичине топ өткөрүп кийинки кезектеги болор ишти Кожомжарга айтышты. Алдыда иш арбын, жоо жеңиш оңой бекен, бирөө эле «ме» деп бере коёбу, жашап жаткан жайлуу түнөгүн!  

– Кана, ишке камыналы, жоо жарагын шайланып, кынсыз кылыч байланып, сүрөр жообуз жөнүндө кеңешели. Кожомжар Мусага карады. Муса эмне кылсаң да өзүң бил, чап десең чабабыз, акыры жумуру башта бир өлүм дегендей башын ийкеп ыкласын коюп олтурду.

Эртеси өгүз белиндей арчадан дагы да кулатышып, көпчүлүк дүрбөп жатышты. Түн жамынып Тегерек деп аталчу бийик түзгө ар жерине кыр-кырлап дагы да арча ташыды. Элге билгизбей арчанын куусунан беш жүз жерге көрүнөгө ташытып үстүн боз куурай менен дагы жашырып жигин билгизбей болжолдуу күнүн күтө, өйүзгө өтүп кайрадан кеңеш өткөрттү. Төрт уулуна төрт аргымак минүүгө ар бирин өзүнчө кошун болуп көрүнүп амал менен албасак күрөшсөк күчүбүз, чабышсак алыбыз жетпейт. Биз азбыз, алар көп. Амалды мен баштайм, мен эмне десем ошону орундатып тургула деген баатыр Чамбылкөктү ары-бери ойдолото этин кызытты. Жоого аттанар күндүн толгоосу да бышып жетилди. Ушул түнү жылдыз толгондо алоолоп от дүрт этти. Күн мурунтан камынган Мусага ага-инилерин ээрчиттирип беш жүз жерден беш жүз кошуун болуп көрүнгүлө үндү катуу кылып ызы-чуу чыгарып ар бир оттун жанынан караан болуп эрбеңдеп ары-бери чапкылап тургула?! Жалын чатырап бийиктеп чыкканда атка камчы салып тизгин тартып ойдолотуп тургула, – деп өзү кыр ылдый эңиштеп чүү коюп жүрүп кетти. Мен ушинтмекмин деп амалын айтпады беркилерге. Тек гана түшүнүксүз баатырлыгына акыл кошулгандай Керүүгө түшүп калмактардын кошунуна чабаганчы болуп өзү барды.

– О, Каган, чык бери! А Жайсаң?!

– Ал сестүү кыйкырды. Иттер абалап айыл ызы-чууга толуп, ары-бери баскан адам көбөйдү.

– Сизди кармашууга Кожомжар баатыр камынсын дейт. Ана, беш жүз кошун сарбоз менен тигинде өргүп жатат. Жообуңду тез айтыңыз?! Элчинин милдети ошол. Мени, тез кайт, кабарын угуп тез кел, болбосо артыңан өзүм барам, башың калмактардын башы менен канжыга кетет, – деген. 

Алдындагы Чамбылкөктү ойноктотуп, кара терге түшүрүп, улам-улам кылычын булгалап турду. Үйрөтүлгөн жолборс «гүр» этип капысынан кол салды. Жырткычтын башы топтой тоголонуп, арыта кер кашкасын алчыланта бастырып келаткан Жайсаң кагандын алдына түшүп, Кожомжардын кылычы канга боёлуп, улам кылычын булгалап каганды кекете сезин алды:

– Жообуң не каган; Тез айт Жайсаң! 

Ал дабдырай түштү. О көптө эсине келгендей баатырга үн катты. Жообум таңга чейин чабуулун токтото турсун. Жерин бошотуп берем. Артка сүрүлөм. Эки ортодо кыргын болбосун, ошентип айтып бар баатырыңа.

Карып калган Жайсаң каган карылыкка моюн сунуп, артында жоолашып алар тукуму болбогонго өкүнө, ичинен бөздөй түтөдү. Ал катуу ойго батты. Аргымагын ойнотуп Кожомжар бат эле көрүнбөй калды. Жанагы баатыр чекесине кызыл мата байланып, Таңатардын куласын минип көчкү болуп куюлуп түштү тиги кыядан. 

– Кан, о Каган?! Элчиге өлүм жок деген. Өлүм кылам десең жекеге чык. Азыр бир жаңсыл болуп чабышта өлсөм бул жерде калам, тирүү болсом тигил жерге башыңды канжыгама чала кетем.

Каган чабышып ала албасына толук көзү жетип турат.  Адам түрүнөн айырмаланган калбыгый эрин, кир кабак жолборс мүнөздүү эр экен, – деди Жайсаң. Эли дүрбөп жатты. 

– Кана, жекеге, жекеге, – деген Кожомжар кагандын үйүн жөөлөтүп ары-бери чапкылап, тигинден жооп күттү. Каган эс-учун жыя албай дабдырап калды.

– Кетем дебедимби, таңга чейин чабуулун баштабай турсун баатырың?! Бар сураныч ошол деген башчы Кожомжардын көзүнчө нар төөлөрдү жыйнатып комдотуп  жатты. Боздогон төөлөр чөгүп, үйлөр артылып – бу кандай келгин эле, – деп кейип артка сүрүлдү. Тээ Тегеректен беш жүз жерде алоолоп күйүп жаткан отторду көрө өңү кумсара түштү. Арчалар алоолоп күйүп, асманга көтөрүлөт. Атчандар эрбеңдешип кыйтуулап «жоо эле жоо» деп бирин-бири торой утурлай чабышат. Анда-санда тоону жаңырта ачуу бакырыктар чыгат. 

– Башка ат минип келди. Чын экен. Качуудан башка арга калган жок.

Жайсаң мүлдө журтун көчүрүп, артынан өзү баратты. Жандай бастырган атчандан сурай жүрөгү түшөт.

– Кошуну нече дедиң?!

– Беш жүз кошун, кара таандай жер каптайт. Санынын так эсебин айтпады. Үчүнчү жибербейм башыңды алдырам, же башың ошол жакта калсын сага бүтүмүм ошо деп жиберди каган?! Анын несин менден сурайсың? 

Кожомжар дагы да сыр бербей сестүү унчукту. Анын үнүндө кекээр, мокотуу. 

Каган чындап,чоочуп алмадай башым аман калса деп барат. Карыганда жан таттуу болот окшойт. Жашымда мындайдын тилин толгоп «керектүү» жерине «тапшырып» койчу элем. Атаат, карылык. Эми кайта берсе болот, деп ичинен бүтүм чыгарды. 

– Кайта бер баатыр?

 Эл өлбөсүн, кан төгүлбөсүн, Таң атса жер Кожомжардыкы.

 Кан ачуулуу  мелтейе жерди тиктеп, жылдызы жерге түшүп, сабыры суз  барат. Алатоодон таң таштап ак шоола улам жайылып, жер жүзүн балкытып, агарып келатты.

Таң да атты. Алыстан көрүнгөн караан улам жакындаган сайын, карааны далдайып, башындагы көрпө малакайын булгалап сүйүнүчтүү, же дагы бир шойкондун белгисин кабар эткени келатканы, чабаганчынын астындагы боз чамбыл болгон аргымак топуракка жуурулуп, аттын көзү эле жылтырап туягына чейин чылпылдап сарыгып аккан теринен эле байкалат.

– Муса аке, уулдуу болдуңуз?!

Бул дүйнөгө дагы бир атказык келди! Сүйүнчүсүн ал – деп Апар байбиче жөнөттү. Кабарчы, аргымагынын тизгининин  кош колдой тартып, сүйүнчү сурап турду.

– Болсун, болсун иним. Жоо сүрүлдү. Жоо качты. Атама айта бар, билип турам иним. Дүйнөгө келген ошол сары наристенин атын Жоокачты койсун. Асан чакыртып коюлган ысымы ушу деп, сүйүнчүлөп бар. Бар өтүнүчүм ошол. Сүйүнчүсүн үйгө барганда берем. Биз конуш көрүп   кайтабыз. Чабаганчы артын карай бурулуп, терге чыпталып турган күрөң аргымагына камчы шыбап жүрүп кетти. Өмүрүндө аз сүйлөгөн Кожомжар Мусага таң кала карады.

 – Мусаке, төрөлгөн наристенин сары экенин кайдан билдиңиз? 

Жанаша бастырып бараткан Муса агасы Таңатарга карап, көзүн кысып: 

– Э, Кожом, Муса, биринчи жолу чечиле Кожомжарды эркелете сүйлөгөнү ушу.

– Атасы мен,кебетем чала ышталган чаначтай кызгылтым сары жүзүмдү кимден жашырам ыя?!

Анан да энесин көргөнсүң, эжигейдей эзилип, кеч күздөгү жалбырактай саргайып сөөгүнө териси жабышып турат. Анан баласы сары болот да?!

Келгенден бери сырын толук ачып бербеген Кожомжар жүзү жайдарылана борс-борс күлдү. Атчандар жанаша бастырып баратышты. Кыяны эңкейе бергенде туура  капталдан элик качты. Алдыга бастырган Кожомжар эликти көрө бир аз кызыга карап, жүзү өзгөрүлө алдын мелтейе тиктеп өңү суз тартты. 

Көз алдынан атасы, эки бирдей тууганы дагы да Кыйды, Чал чубурду. Анан Кыйдыны учкаштырып келатып, кылычы менен көр казып жашырганын эстегенде жүрөгү ийне менен сайгандай тыз этип ачышып алды. 

Туулган жердин топурагы алтын. Жаман да болсо тууган жабуу. Бирөө сага тууган болуп береби? Анан оюна бир нерсе кылт эте калдыбы, өңү кумсара түштү: – Э атаң көнү ачай! Ата ордун басып келаткан уулуң  Болот кана?  Абыл, Тейит кошулса чүкүрүнүн борткосуна эмне бар эле?       Чүкөсүн ойноп абалак атып үйдө калмак. Балакатка жетсе го мейли, ошону түшүнбөдү го урган?! Э атаңдын арбагы... кечтим туугандан, кечтим баарысынан... Билип туруп өзүм кылдым! Карайлаган каманга учурайт болдум!  Же туумду кыя чаптырып, сөөгүн, өзүм өңөрүп үйгө жалгыз өкүрүп түшкөнүм жалган беле?! Көңүл айтууга жарабады го, тиги ургандар?! Кайда калбаган жалгыз баш. Кечтим... Кечтим! 

Ачууга жеңдирген Кожомжар алдыга бастырып, катуу жүрүп келатты. Чамбылкөктүн үстүндө ыйга мууна солкулдап анысын жашыра: 

– Силер жай келгиле, – деп жооп күтпөй атына камчы басты. Чамбылкөк кызыл кыя ылдый көчкү болуп куюлуп, артында буркулдап түтүндөй чубалган чаңы калды. 

Ушул күздө убадасы боюнча Кожомжар Көлөп кызы Алтынга үйлөнүп, өзүнчө түтүн булатып бөлүнүп кетти.

Ал келген жылдын кышы жылуу болуп, жазы эрте келди.

Толукка көчүп барам деген Көлөп, Таңатар менен Мусаны, Келдикени кошуп жаңы коңушка көчүрттү.

Кожомжар келген күздө Темиринен ажырады. Чал Толукка баргысы келбеди. 

Таңатардын бой тартып калган уулу Талканды жанына алып, Нарындан өтүп, Карасуунун үстүндөгү  жанаша пайда болгон Кошкөлгө көчтү.

О жылдар өтүп кары дагы да талканга Анжиян багытынан кыз алып берип келиндүү болду. Талкан тайкелери менен көп алака түзөт. 

Кийинчерээк Болотту Көчүрүп кетем деп Кабыке келди. Кайран киши сакалы көк ала болуп карып алыптыр. Болот жанымда болсун, береги Талканды көчүрүп кет деген кары Кабыке баргандан үч күндөн кийин жаздыкка башын койбой кайтыш болду. 

Балдары туш тараптан чогулуп келишип,  жана да башка туугандары менен Көлөптүн сөөгүн Карасуунун үстүндөгү Кошкөл деген жайлоого коюшту. 

Келдике апасы менен Кабыкени ээрчитип Толукка көчүп кетишти. 

Муса болсо Ачыкты жердеп Таңатар жана башка туугандары менен Кызылкыр, Темиркен Бозтектирди айланта күздөө кылып жай алышты. 

КАДЫР КЫБАЧЫ

Туш тарабы тоолор менен курчалган  тектирче жерде алачык турат. Андан төмөн жакта боз үй батарлык  чакан аянтча жалаң чытырман токой. Жалаң боз шыбак өскөн дөңсөө улам бийиктеп жогору жагы шагылдуу бийик аска, жалама зоого айланып кетет. Тоонун башында бүркүт айланып жүрөт. Эч кимге залалы жок сезилген ошол айры канаттуу ушу айылга үч жылдан бери байыр алып жашап жүрөт.

Бирок, эрте жазда ошо бүркүт жоголуп кетет да, кайра жай толугунда пайда болуп, бир козу энчисине берилгендей жай-

ыттан жылыга бирден козуну көтөрүп, улам бийиктеп учат.

Жампанын кыштоосу жеңил. Отуну жанында. Анын үстүнө күзү көпкө созулуп жазы эрте келип малга жайлуу. Тару айдап дан багып,  мергенчилик өнөрү бар Кадыр бир ууч элдин ырыскысына жаралгандай. Эт аш түгөнгөндө тоого чыга калып элик, олжолуу болгон күнү куран атып тээ кырдан ылдый көтөрүп түшүп келет. Кээ күнү мергенчиликке кызыккан балдарды ээрчитип алып илбээсинге да чыгат. Мындай учурда куру-кол кайткан күнү аз болот. Аюу  же илбирс атышып, жолу болбоду дегенде элик атып кетет. 

Бирок мергенчинин бир билгени бар. Ал канчалык ачкачылык мойнунан ныгырып турса да, чаарчык атпады. Чаарчык атыш ага күнөөдөй сезилет. Канча жолу чаарчык менен бетме-бет кездешпеди, жолдоштору «ат»  деп канча шыкак бербеди, бирок чаарыкка мылтык сундурчу эмес. 

Жайдын толук убагы. Жол боюнда жалгыз алачыкта аялы экөө жашайт. Коруганы тааруу. Таарууга коно калган чымчыктарды чоочутуп алда кайда учурат. Жашоо үчүн күрөшкөн чымчык ага болобу. Кайра эле Кадыр үйгө кире калганда «дүрр» этип жабыла таарууга учуп келишет. Тааруу дүмбүлдөн өтүп саргая баштаган.

Бул дан парандалар үчүн табылгыс оокат. 

Үйдөн чыга калган Кадыр алыстан келаткан жалгыз атчанды утурлай тосуп карап турду. Анын үстүнө таарууга келген паранделерди ташка таш ургулап чоочутмак адаты болчу.

Караан улам жакындай берди, узун аппак сакалы атын чү-чүлөгөн сайын сербең-сербең этип, өзү чарчап чаалыгып келаткан түрү бар.  

Атчан карыны утурлай баскан Кадыр, андан мурун атсалоому-алейкум деп салам айтты. Кары: - Алеки атсалам, - деп  алик алып, кол алыша саламдашты. 

Үй тушуна келгенде ат жүрбөй тык токтоду. 

– Аксакал чарчап, арып алыстан келаткан көрүнөсүз? Түшүп үйгө эс алып алыңыз. Арыта турган аялы карап турган экен. Кадыр: 

– Ке, үйгө кириңиз жай олтуруп, эс алып кетиңиз. Сиздин алдыңызда эле тааруу коноктун четине жапан жаныбар кирип келбесин деп койгон капканга элик түшүп калыптыр. Ал да сиздин насибиңиз.

Карыдан атты эмне кылайын деп сурабасатан ээр токулгасын жайдактап, кемеге башындагы челектеги сууну аттын жонуна жаба куйду. Ат силкинип алды.

Башындагы жүгөндү шыпырып шагылдуу журттан окчун өзөнгө жакын тушап койду. 

Кадыр келсе кары дагы эле эшикте турат.

Ой кут кары келиңиз, бу чыйылдап чыккан ысыкта  эшикке туруштун өзү эле бир азап. Анын үстүнө Жампа конушубуздун жайы ысык болот. 

– Кир  деп койсоң боло? – Кадыр аялына тике карады.

– Кир деп айткан. Кой балам, келин балага сөз тийгизбе, өзүм болбой сени карап турам. Жутап калгансып үй ээсинен мурун кирсем салтка жагабы. Ашык кетпе балам? 

Кадыр унчуккан жок, тек гана аялынын артынан өзү ээрчип кирди. Жаркын сыртта бүлүнүп жүрдү. 

– Чарчап келген карынын көздөрү киртийип уйкусу ушунчалык келгендиктен Кадырдын кебине да анча көңүл бурбады. Тек гана Кадырды карап: 

– Балам атың ким? 

– Кадыр.

– Кайсы уруудансың?

– Моңолдор болом. 

– Э балам, жакшы бала  экенсиң?

– Тиги таарууга чымчыктар жабылды го?

Мен бир аз «тук» этип эс алып алайын. Аштык керек, балам. Тааруу коногуң да жакшы болуптур, топу ыргытса жерге түшпөй тааруунун шагына илине турган. 

– Элиң эсенби? 

– А кудага шүгүр. Жашап жатабыз. Ооба балам, жаманчылыкты аманчылык жеңет деген. Бу уйкум келип турат мен кичине тук этип алайынчы. 

Ордунан леп тура калган Кадыр карынын башына чапанын үч бүктөп коё койду. Кары уктап кетти. Эшикке чыгып бараткан Кадыр мээ кайнаткан ысыкты тоготпогондой аштык айдалган аянтын бир сыйра тегеренип, чымчыктарды кубалап учурду. 

– Үйгө кирсе кары саал кыйналгандай түрү бар. Чекесинен аккан тер чыбырчыктап жаак ылдый куюлган. Эшикке леп этип чыга калган ал челекти ала коюп алачыкты айланта суу септи. Жанында агып жаткан чоң суудан сузуп келип, дагы да сээп, анан алачыктын үстүнө  себе баштады.

Кары жүлжүйтүп көзүн ачып койду. Шыпылдап баскан адам дабышынын үнү бир азга жоголо түшүп, чөп алачыкты айланта сээп артынан мизилдетип шыпырды. 

Кары билмексен болуп көзүн жүлжүйтө ачып, жаш балача бышылдап уйку соонун  арасында акырын козголду.

– Деги эле күн жарыктык аябай ысып чыкты. Эми эле сепкен суу ысык ташка тийген тамчыдай бууланып кетет. 

Чаалыгып келаткан аксакал жакшылап уктап алсын дедим эле.

Кадыр челекти алып сууга дагы кетти.

– Тоуба, буту-бутуна тийбейт. Ылдамдыгы шамалдай, ак жүрөк дилинде арамдыкты билбеген адам экен. Жайчылыкты ушуга үйрөтпөсөм болбойт. Төгөрөктүн төрт бурчун кыдырып мындай айкөлдү көрбөдүм. 

Үч күн түнөсөм жайчылыкты канык үйрөтөрмүн...

Карыя ичинен  Кадырга ыраазы болду. 

Отунга кеткен баласы Ысмайыл тез эле келди. 

Кадыр баласына: – Жүгүр, тиги беш эчкинин арасындагы ак улакты алып кел. Келген мейманды, куру жаткырган болбойт, – деп союшка жумшады.

Кеч кирип баратты. Көрүнгөн асканы аралап басып баратышкан эчкилерге жетип, Ысмайыл ылдый карай айдап түшүп, алачыктын жанына келгенде, ак улакты шып эте арткы шыйрагынан кармап, оң колу улактын моюнуна ороло кучактап, тык токтотту.

Улакты алып келгенде тоолорго тегиз көлөкө түшүп, күндүн илеби да кайта баштаган.

Жымыжырттыкты Кадыр бузуп карыяга кайрылып: – Ке, ата, береги жандыкка бата кылып коюңуз? Колубузда болгону ушу чычаң атанын... «Анда аркысын айтпай Кадыр карыга кайрылып анын батасын күтүп калды. Жалпы дуба кылышып, Кадыр баласы экөө тең  тез эле улакты союшуп казанга салышты».

Анда Кадыр кыркка жашы жакындап, Ысмайыл тестиер бала. 

Карыя Кадырга карап: 

– Угулум, бу чөлкөмдө жапан жаныбарлар көппү? – деп сурап калды. 

Карынын сөзүн леп иле калган Кадыр:  «Ийе ата, буйруганы болуп жатат. Капканга илбесин, кээде адашып кийик да түшүп калат », – деди.

– И, балам, жакшы балам экенсиң. Сен экөөбүз кеңеше турган иш бар. 

– И, аксакал, ал кандай иш? 

От жагып жаткан Кадыр бей тааныш коногун нестейе карады. 

– Ошо сен салган капканга чаарчык түшкөн учуру болдубу?

Карыя шыбыш тыңшаган бүркүттөй эки жагын карап алдыртан Кадырды уурдана тиктеди. 

– Болду,  ата? 

Жанында үргүлөп бараткан тестиер баланы көрүп, Кадыр: – Бар үйгө кир, кирип эс алагой, – деди. Аялы арыта мис табакта  конок келсе уят болбойлу, – деп катып жүргөн бир ууч унун жууруп жатты. 

– А,  балам, ошо чаарчык кайсы бутунан капканга түшкөнүн байкап, эсиңе тутуп калдыңбы? 

– Мен көргөнү төрт же беш жолу ошондой окуя болгон. Бардыгы алдыңкы оң шыйрагынан түшкөнүн байкадым. 

– Ийе де, түзүк экенсиң, эске тутумуң жакшы тура. Ал кайберендин тукуму энесинен алдыга түшүп, келатканда түшчү тура. 

– Я, Кадыр балам, аңчылыкты этият пайдалан. Ошол чаарчык капканга түшкөндө шыйрагы ооруп сыздабады дейсиңби? Бала да бир, чаарчык да бир, эне менен атанын жанында жүргөндө көңүлү ток бала сыяктуу энесинин алдында чаарчык да ишенимдүү басат.

Кары Кадырды мелтирей тиктеп көпкө турду. Анан Кадырга көз тигип ичинен: 

– Атаңын көрү, карыганда балдарың жаш калат шекендүү деп күрсүндү. 

– Кадыр, очоктун баш жагында төшөнчүнүн үстүндө олтурган карыяга эмне болду ата? – деп шектүү тиктей карай берди.

 – Кадыр балам, ошол чаарчыктар сенин тукумуң. Карыя мулуюп күлүп койду. Кадыр нестейе ойлуу тартып отту ичкери түрттү.

 – А Кадыр ойлонбой эле кой, уучуң кур болбойт сепкен үрөөнүңдүн арты өнүмдүү, бирок да өзүңдүн карылыгыңды ойлой жүргөнүң оң.  

Карыя Кадырды сырдуу карады Кадыр ойлуу, очок  ичкертип олтура берди. 

Этти чыгарып үй ээси тасмалга койду. Эрмендин жыты жыттанган жаш улактын этинин буусу тиги конокту каптай берди. 

– Ал, ата, эт сонун бышыптыр дейсиз. – Кадыр улактын жамбашын тартып, алдын ысыгында деп май жөргөмдөн сугунтту.

– Түзүк, түзүк, таза бышкан экен. Уулуңду ойготуп койсоң? 

Кадыр баланы түрткүлөп көпкө убараланды.

 – Ысмайыл күндүз  көп ойноп чарчагандыктанбы, уйкусурап турбай койду. 

– Ушул ырыскыдан кур калбасын, балаңды тургузуп жегизсең? 

Чал Кадырга имериле карады. Ысмайылды канча жолу  түрткүлөп ойготуп, бетин суу менен жууп да көрдү. Бала уйкусурап кайра жатып алды.

 Тиги конок балага карап: 

– О, Ысмайыл, өзүң кармаган улактын этинен жесең. Айда эзиле бышыптыр да, – деп мойну башынан кармалады. Бала ойгонбоду. 

– Ушу атаат, тамактан жесе жакшы болот эле, мээнет  ушунуку эле да.

 Мейли эми! 

Конок адам Ысмайылдын башына күрмөсүн коюп, өзү тамакка карап: – Кадыр балам, ушунуң убай береби дедим эле. Мейли, мейли.

Тиги карыя кебин түгөтө айтпай алдындагы тамакка киришти.

Эт желип бүтүп, Карыянын колуна Кадыр суу куйганда: «Ырыс-кешиктүү, элиңе өнөр көрсөткөн адам бол», -  деп дубасын берди. 

Өнөрү эмнеси экенин айтпады, тек гана: Кадырга буюра «Мага орунтукту эшикке сал, өзүң да менин жанымдан орун алгын. А керешкени тартып койсо, келин бала Ысмайылыңды колтуктап жата берет», деп кыт-кыт күлдү. 

Төшөнчү да тиги конок айткандай салынып, бардыгы жатууга камынышты. 

Карыя көпкө уктай албады. Тиги капчыгайдан бау, бау деген эликтин үнү угулду. Анын көз алдына Кадырдын капканына түшкөн чаарчыктар келип жатышты. 

Суунун шары алыстан угулуп, аны коштоп баягы эликтин баулаганы жаңырып туруп алды. Карыя ооналактап жата албады. 

Нары суунун жээгинде тушалуу жүргөн жээрде ат кээде бышкырып башын жерден албай  оттоп  жатты.

Тиги зоодон баулаган эликтин үнү басылып, жакын эле жерден чөөлөрдүн кыңшылаган үнү  угулду. Ага кишилердин топ болуп шарактап күлүшүп келатканындай сезилди. 

Асманда толуп турган ай  көмөчтөй болуп не бир сүйкүмдүү көрүндү ага. Карыя айды карап: «Жарыктык далайга күбө болуп, муң зарды да, кубанычты да, зөөкүрлүктү да тиктеп, башыңдан өткөрүп келаткандырсың ээ», – деди. 

Аксакал төшөнчүсүнөн козголуп, өйдө болуп олтуруп алды. Анын жүрөгү түрсүл кагып улам-улам Кадырды көзү тойбой, суктана карай берди. 

Ушул түнү Кадыр түш көрдү. Түшүндө буту-бутуна тийбей тиги тоонун боорун бир карап, өзү турган түздү бир карап жерди айдаса тааруунун түшүмү мол болчудай, буга суу керек. Сугарыш үчүн арык казып, өзү турган жайыкка сайдагы суунун нугун буруу зарыл. Ал катуу ойлонуп жатыптыр. Аңгыча камчынын өрүмүндөй ак жылан алдына түшүп, Кадырга кишиче сүйлөп: – «Ийе, Кадыр, эмнени ойлонуп, эмнеге башыңды катырып жатасың? Мени асырап аздектеп жаныңа алып жүрсөң, ушу түзгө сууну экөөбүз чыгарабыз! Мен алдыга түшөм менин жылан боор изим менен жүлгө казып жүрүп олтурасың, суу керек пенделер топурап артыңан казып келбей жаны жокпу. Суу өзү эле чыгат. Бирок мени көп кыйнаба!». 

Кадыр түшүндө да жылан да кишиче сүйлөйт экен э, тобо, деп жакасын карманды. 

А кыбачым, сен өлөрдөн бир жыл мурун өзүмүн жайыма кетем.

Кадыр түшүнүн аягына чыкпай ойгонуп кетти. Жүрөгү түрсүл кагып, бүткүл баданы нымшып аябай тердеп чыгыптыр.

Ал ормоюп жанындагы карыяны карап койду. Карыя эч нерсе менен иши жоктой оң жагына алаканын жазданып уктап жатат. Кадыр да чалкасынан оңдонуп жата кетти. Уктай албады. Жүрөгү лакылдап жанагы түш оюнан кетпей койду.

– Тоба, жылан да кишиче сүйлөйт экен э? Кадыр бул оюн жанында уктап жаткан карыяга угуза айтып алганын байкабай да калды.

Карыя ордунан козголо Кадырды карап оңдонуп жатты да, аны жылмая карады.

– Ата, сак саламат жаттыңызбы? Кыйналган жоксузбу? 

Кадыр ордунан туруп айдын батып бараткан күүгүм жарыгында коногуна көз тикти.

– Э кыңкыстап, ооналактап жаттың да, балам?

– Үй ээси түшүн жашыра албады. Түш көрүп кыйналып жаткандыкы болсо керек.

– Түшүңдү билем, ошону тутунасың.  А эгер тутуна албасаң бу жайыңда кыйналыш менен жашап күн көрөсүң. Чынын айтып жатам! Калп айтып жатат дебе. 

Ошол ак жылан сенин өнөрүңдү элге таанытат.

Аксакал адатынча мулуюп күлүп койду. Кадыр карыяга сырдуу карады. 

Жүрөгү түрсүл кагып өзүнүн өмүрү жылан менен кошо жашап бараткандай  бет алдын нестейе тиктеди.

– Ай батып баратат. Тынч эс алалы. Таң супа салганда кол дааратыңды ал. Калганы андан кийин...

Кары кыбыланы баштанып жатып алды. Асманды карап суюлуп бараткан жылдыздарга көз тигип Кадыр уктап кетти. 

Кадыр баягы түшүн дагы көрдү. Анда үйгө келген конок башына селде чалынып, колунда аса таягы бар өзү жылаңайлак Кадыр менен бирге кырма табактан баягы улактын этин жеп жатышкан экен. Арыта сойлоп келаткан үч сөөмдөй аппак жылан тиги аксакалдын жанына келип, башын табакка көтөрө берди. 

Үйдүн коногу «болду жетишет», – дегендей ак жыланды башынан кармап, Кадырды карай коё берди. 

Кадыр чоочуп ойгонду. Эки жагын каранып алды. Чоочун адам жанында бышылдап уктап жатат. Болгону жээрде ат сырттагы кемегеден араак жерде оттоп жүргөн экен.

Кадырдын ордунан козголуп жатканын баамдап чал да ойгонуп кетти. 

Экөө тең даарат алмакка эки жакка басып кетишти Багымдат намазы окулуп, үйдүн коногу Кадырга суроо таштады:

– Жайчылык өнөрдү үйрөнгүң келеби,  Кадыр? 

Конок үй ээсинен жооп  күтпөй: – Үйрөнөсүң, дагы эки күн түнөйм, анан эле тиги соолуп бараткан тааруу коногуңа жаан жаадырып, оюңдагыдай түшүм алганга жарап каласың.

Жайчылыктын да өзүнчө сыры бар, 

Тиги Азизхандын жалгызы Алманбет жөнүндө уккандырсың.

– Уккам. Акталаага барганда Музооке деген манасчы манас айтып жатканда Алманбеттин өнөрүн айтып элди таңдант-кан. 

– И, билет экенсиң. Эмесе ошол өнөр сенде да болот. Бирок болор-болбоско кек сактап, өзүңө зыян кылып алба. Бирде болбосо, бирде тилинде мөөрү бар пенде жок дейсиңби. Сага суук сөзүн айтып, артың жакшы болбой калат. Ушуну кулагыңа илип жүр балам?!

Карыя үч күн Кадырдыкында болуп, болгон өнөрүн үйрөтүп бүттү. Тек гана ак жылан кайдан келет же өзү барып жолугабы ошону айтпады. Кадыр күндү жайлап көрдү. Кетер алдында тиги  карыя көрүп калсын деди.

– Жаандын арты боройлоп, шыбыргактата карлап  кирди. 

– Токтот балам, таарууга зыян келтирип аласың. Кыянга алдырып жиберип эмне менен оокат кыласың?  Бул да  жаштык жигериңдин күчтүүлүгү муну этият пайдаланбасаң болбойт. Карамүртөс бирөөгө үйрөтсөң элди кырып коёт. Мен да тилегиме жеттим. Өнөрүмдү үйрөтүп,  көрүмө тынч жатайын. 

Атты алып келип току.

Кадыр жээрде аттын токулгасын бат эле токуй салып, алачыкты карай  басты. 

Кары оордунан козголуп тура берди. 

– Тамак ичип кетиңиз? Келин балаңыз таарынып калбасын.

Жайчы карыны кетирбес үчүн аялын ортого салып айтты. 

Мейли, ооз тийейин. Жол алыс. Андан көрү алдагы арпа нандан бирди ороп бер, келин балам?!

Кетип жаткан мейман келинди таң калгандай бир аз имериле карады. Аны Кадыр байкап калды. 

Арыта ойноп жүргөн Ысмайылга карап: – « Көп жатак болбо, ырыскыдан кем каласың, атаңды карап жүр!» -  деди да, келинди көзүнүн кыйыгы менен аянычтуу тиктеди.

Аттанып жаткан карыя Кадырга: 

–  Дагы кандай өнөрүң бар? – деп айтты.

Ордунан козголо берген Кадыр: 

– Болот ушул өнөр, – деп жылмайды. 

– Эшикке чыккан конок: – А балам, жигитке жетимиш өнөр аздык кылат. 

Өнөр үйрөнгөн жакшы. Көптүн сообун аласың. Түндөгү көргөн түшүңдү унутуп калдыңбы. Аксакалдуу карыя үй ээсин сырдуу карады.

– Жок, ата.

– Анда эмесе ошол өнөрдү катуу тут. Ал данбагарлар үчүн табылгыс нерсе. 

Бул өнөрдү Кадыр аялы өлгөндөн кийин баштаарын кайдан билсин. Тек гана карыяны аттантып коштошту.

– Э Кадыр, көп санаа чекпе, дагы жолугушаарбыз.

Карыя алачыкты айлана берди. 

Ал өз көзүнө өзү ишенбеди. Азыр эле аттанткан коногу көз ачып-жумганча алачыкты айлана берип жок болуп кетти.

Бу жылы жайчылык өнөрүн аз пайдаланды. Жамаатташ жашаган айылдагылар жаандын сырын анча билбей, күздүн күнү ачык туруп бир аз жааган жаанды байкашпады.

Ушул кышта Кадыр Ысмайылынын апасынан ажырап, баласы экөө калды. 
***

Кийинки жылы күн өтө ысып чыгып, жыл аңкак болду. Жайчылыктын өнөрү ошондо билине баштады. 

Жайчы кадырын билбеген бийлер да, дан багарларына, сыртынан каарын чачып, ичинен жайчы иликтеп жүрүштү оңой бекен жайчы болуш. Күн жайлаган киши олуя болот. Каарына алса тал чөкөн болуп, көк карга тыраалап-татыран  ак баш болгондо тизеден кар жаадырат. 

Бул өнөрдү Азис хандын жалгызы Алманбет убагында куп пайдаланган экен. Эми минтип жайчыга таңсык болуп турабыз, – деп Нарбото куш пар жаздыкка башын коюп ойлуу.

Ал ушул жылы кышта катуу нокастап чыкты. Карылыгынын жеткениби, же чын эле ажалдын тооруганыбы, бүткөн бою жер тартып, бүткүл баданын доо кылып, тынчы кетет. Басууга алы келбесе да сөөгү жок тили сайрап тынчы кетип буйрук бергени, суроо салганы калбайт. – Кечки намазын окуп бүтүп, Нарбото ак ламбүк топусун башынан алып баш жагына коюп чекесин манжалары менен ушалап олтурат. 

А наалат, өмүр да чылбыр сыяктуу учу бар белем. Бир учунан баштаган өмүр экинчи учуна жетип ичер суусу түгөнүп олтурат окшойт. Жүзүнөн кансөөлү качкан Нарбото, Рыскулбекке айтып  өзүнүн жанына  көчүртүп алган Жабагыны чакыртты.

Эшикти коомай ачып, Жабагы ирегеге олтура калды. Анын олтургандагы бою,  керегенин  башына желкеси тийип карыядан жооп күткөндөй. 

– Э, бу, сен былтыр биздин айылда  жайчы бар дедиң беле? 

– Оба, баатыр.

– Ошо теңирдин сүйгөн пендесинин аты ким эле?

– Кадыр болчу. 

– Өз көзүң менен көрдүң беле жаан жаадырганын?

– Жок, баатыр.

– Ым де. Жашсың, дагы эле жашсың. Күчтү берген теңирим сага башкасынан ченеп койгонун карасаң.

Тоодон жаңы эле түштүң. Жака менен тоонун айырмасын аңдай алдыңбы?

– Бул жагың ысып, тозоктун отундай күйүп турат экен. Суусамырдын жөнү башка баатыр.

– Келатып эгинге көз салдыңбы? Малдын да, сенин да курсагыңды кампайтаар ошол.

Нарбото кыңкыстап акырын ордунан көтөрүлүп, калың жаздыкка таянып көчүк басты.

– Тааруу конок эрте саргайып бараткандай. Күндүн аптабы күч болдубу дейм, бу жакта.

– Ага эмне кылыш керек?

– Сугарыш керек.

– Аның туура дечи, жети күндүк жамгырдан желип өткөн суу жакшы дечи. Ошентсе да,  күндүн илеби жаан менен суубай эгин куурап кетет. Жайчы алдырбаса болбойт.

– Жайчыны кайдан алдыртабыз, аба? 

– И,  ошонун жөнү башка. Ал ишти мына өзүң аткарасың. Кадырга барып күн жайлап бер дейсиң.

Рыскулбек атасын карады. Нарбото онтоп алды, анын ар бир сүйлөмү энтигип чыгып, дем алышы оор. 

Жаңы кирип, келген Карагул атасына көз тикти. 

Жабагы ичинен...

– И, эмне ойлоно калдың? 

– Жабагы үн катпады.

А балакай менин көзүм өтсө Рыскулбек өзү алып келип алып,  сени күтө алар бекен? Же тиги аюуларың менен кармашып өзүң айткан жапан камандарды кулактап өмүр кечиресиңби? Сенин алдың да туңгуюк. Таарынган күнү качып кетесиң да элиңе. Бирок, артыңды ойлон. Аңкоо аюудай алдырып коёр жөнүң бар. Бар,  жылкыңа бара бер. Кадырды башка киши жиберип алдыртып алам. Дан күйүп кетсе эле эл жутка учурайт. Ал жөнүндө бу чөлкөмдө ойлонгон жатакчылардан башка жан адам жок. Мен да болбой жатып Суусамырдан келдим. Өпкөмө абасы оор келдиби, бу жакка келгени тыңый түштүм эле, эми кайра баштап...

Нарбото катуу ыкшып жөтөлдү. Атасынын чекесинен жөлөп көпкө турду  Рыскулбек. Өзүнүн көрөр күнү ичер суусу эми тамчы суу бербей турганын карачы. Колун кармалап, ыйлап олтурган байбичеси чекесин ушалап акырын коомайланта төшөгүнө жаткырды. Анын ичер суусунан акыркы тамчылары тып-тып таамп жатты. Рыскулбек атасынын камын ойлоп, эшикке чыгып кетти.

Кадырды чакырттырып алам деген Нарбото өзү күткөн түбөлүк жайына жөнөп кеткен. Кадыр жөнүндө Жабагы да ооз ачпады. Бу жылы Карасуунун эгини күйүп кетти.

Нарбото өлгөн жылы кышы кандай ызгаар болуп, түкүргөн түкүрүк жерге түшпөй ит өлүп турса жай чилдеси катуу ысып, саратандын жаагы басылбай эгилген эгин күйүп, дан багарлардын мээнети талаага кетти. Жылда алчу түшүмүнүн жармысын да ала алышкан жок. Бу деген терең ойлонгон кишиге жуттун белгиси, тукумдукка азыраак эгин артар, оокат тартыш болуп, этке адам анчалык алымсынбас.
***

Карагандуу колоттогу данбагар Термечик канчалык жанын үрөп сууну тааруунун түбүнөн үзбөсүн, баары бир, тааруу коноктун сабагы ичкерип башы куурап, кычагансып таранчылар да күч алды. 

Жашынан зирек данбагар Термечик жылдагы алган түшүмүнүн жарымынан көбүрөөгүн алып калды. Ал да болсо Кадырдын үйүнө келип: «Жайчым, таарум күйүп баратат. Жакшылап бир жайлап бербесең болбойт. Акысына бир өгүзгө жүк таруу берейин. Жок дебе, кур аякка бата жүрбөйт. Сен болбойт дегениң менен аяктын түбү кур болсо тааруу ойдогудай болбой калат. Экөөбүз теңтуш элек. Сен жардам бербегенде ким жардам берет. Тууганчылык жайыбыз да бар. 

Термечик Кадырды күтүп көпкө байырлады. 

– Тобо, асманда жортуп жүрчү булут да жок. Же ал да бир жакка кетип калганбы?

Термечик өзүнчө күнгүрөндү. Кадыр атайын баратып суу жакка  кайрылып тез эле келди да, Термечиктен жооп күтпөй алдына түштү. 

Сакман тоосунун үстүнөн түнөрүп карайып булут чыкты. Адегенде керимсел жүрүп арты сыдырым шамал согуп, Термечиктин аңызына барганда катуу шамал сокту. Жаан жаай баштап, этеги күндүн көзүн ачырбай көнөктөп турду го жаан. Анысы аз келгенсип арты ак жаанга айланып кээ бир жерде кыян жүрдү. 

Дагы да тынчы кеткен Термечик:

– Жайчым, жаадырат десе биртике коногумду кыянга алдырып иймей болдуң го? Жөн эле бир күнгө жаадырып берсең болмок?! 

Термичек, Кадырды жактырбагандай карады. 

– Э, дыйканым, эгиним күйдү, жаадырып бер дейсиң, минтип күндү жайласам кайра кыян алды дейсиң. Сага канткенде жагам. Ушул жаанды мени жаадырды деп турасыңбы?
Кадыр борс-борс күлдү. Жаан алдын  баштаганым ырас. Менден да башка жайчы жок дейсиңби? Сенин тааруу коногуңа жааган жаанга коштоп, артынан кара булут куралып чыкпадыбы. Ошондон улам го, арты ак жаанга айланды. Ал табияттын өзүнүн жааны. Көп эле теңтушсунуп зекий бербесең, дыйканым?!

Кадыр тамашага сала Термечикти далыга таптап, капа болбо, жаандын арты кайрымдуу. Бирок бир апта өтпөй күн кайра эле ысып чыгат. Үстүндөгү жыл коён жыл. Коён жылы жайы ушундай болуп этеги ызгаар, жазы жут болот. Сен экөөбүздүн колубуздан келбейт ал. Колдон келсе башкача иш жасайт элек дыйканым. Түшүнгөндүрсүң эми. 

– Жут дегенде Термечиктин оозу ачылып, таруу конок айдалган аңызын карап алды. Анан Кадырды карады да, аңыз четиндеги жалпак көк ташка көчүгүн басып үшкүрүнүп тескери карап кетти. 

– Кадыке, жут болсо оокатыбыз кантип өтөт, байлар го согумун ырастап алат. Мага окшогон байкуштар кантип күн көрөт?!

– Термечик түтөп кетти. 

– Кой,  дамбагар, көп камтама  болбо, элге  келгенин  көрөбүз. Балачака эл журт аман болсо анын да бир илеси табылар, мергенчилейбиз, коңшу жамаатан карызгалап  дан сурайбыз. Андан көрү тиги Үчбай кудаларыңа айтып кой. Ушу баштан камын көрүшсүн. Өйүзгү туугандарга өзүм айтам. Согумду жакшылап ырастап алса элди  ачарчылыктан өлбө жаным өлбө деп алып чыгып кетчүүлөр ошолор. Алар жылкысынын жалына, туягына кубанып жүрө берсе, жазында  тебетейин тескери каратып  битир сурап кала турган да ошолор. Малын аябасын, ушу жуттан аман калган мал беш жылда барып кайра эле ордун толуктайт.

– Кадырдын оозун аңкая тиктеп олтурган  Термечик чындап жанынан түңүлдү.

– Тоба-деп жакасын карманды. 

Айткандай эле ошол жылы кар калың түштү, талаадагы жылкы жер тээп оттой албай калды. Таш короодогу кой жайылып  бадал аралап, оттоштон биротоло түңүлдү. Ошол жылкы жут элден да малдан да көптү алып кетти.

 Кадыр суунун аркы өйүзүнө чанач менен кулач уруп өтүп моңолдор туугандарына барып, согумун алып дайрадан өтүп келатып мазардын тушуна келип ныксырап  уктап кетти. 

Үч жыл муруңку түшүндөгү ак жыланды дагы көрдү. Бу сапар ак жылан акырын сойлоп Кадырдын алдына  түшүп алыптыр, аны чөнтөгүнө салып алды. 

Кадыр бу сапар уйку соонун ортосунда үргүлөп түш көрүп, чоочуп ойгонуп кетти. Колу чепкенинин жан чөнтөгүнө салынуу экен. Жетектеги согумга деген тай ноктосу башынан шыпырылып артта оттоп жүрүптүр.

Колуна жумшак нерсе уруна түштү. Аны ал колуна алып, аласалдыра карады. Сулуу ак жылан экен.

Кадыр жетээри менен Кабыландагы жалпы элди чакырып, жетелеп келген тайын түлөөгө  деп атап, таратып жиберди.

Эртеси суунун аркы бетиндеги түзөң тайпакка өтүп барды. Жери кара топурактуу экен. Бирок суунун келиши кыйын .

Кадыр сууну бойлой басып барып ак жыланды жерге акырын коё берди. Ак жылан бир чакырым сууну  бойлой сойлоп токтоп калды да, тоонун боорун  карай башын көтөрүп Кадырды күттү. Ак жылан алдыга түштү. 

Эң биринчи арыгын ошентип казган эле Кадыр. Андан кийин буту бутуна тийбей көп жерге арык чыгарды. 
***

Кийинки жылы жалган куранда Кадыр, Кызыл жазыга көчүп барды. А дагы болсо үч байдын сунушу менен болгон эле.

Үч бир туугандын бирөөсү Албан, Кадырдын кыбачы экенин жакшы билчү. Албан, Абышка Чөндөлөй, бирөөсү койлуу бай, бири эчкилүү, бирөө уйлуу бай  боло турган.  

Кадыр мергенчилигин токтотуп көбүнчө кыбачылык менен болуп калды.

Сырдуу дүйнө курчап алгансып, Кадыр дайым уйкусу сак, шырт этсе ойгонуп кетет.

Өзүнө көрүнүп башкага көрүнбөгөн үч сөөмдөн ашык ак жыланын суу башынан коё берет да, артынан өзү колго жасаган кетмени менен, кээде теке мүйүздү пайдаланып акжыландын артын жүлгө кылып казып кете берет. Акжылан токтосо токтойт, жылса жылат. Ал да Кадырды аягандай ээси чарчаганда, ордунда туруп калат. Анда Кадыр тыныгып, кол чаначындагы суусундугун  ичип бир аз тыныгат. Ошол жүлгө менен суу төмөн карай агып, арыктын жээгин жумшартат. Аны артында келаткан арык казгандар  Кадырдын айтканындай кеңейтип, сууну жетелеп бара беришет.

Кыбачыга арык казып жатканда таш да жолугат. Аны омкоруп төмөн кулатат кээде таш бош болуп чыгат. Анын айланасын тереңдете казып, колун сундуруп, ташты оодарып, кашатка кулатат.

Арт жактан атайын суусундук алып жүргөн жигит чуркап келип, Кадырга кол чанач кармата, аны таң кала карайт. Кол чаначты бир паста бошотуп тиге карматат да эки жагын каранып, ак жыландын артынан акмалап теке мүйүз менен жан алакетке түшүп энчисинен куру калгандай жанын үрөп иштейт.

Тээ жогортон суунун шары угулат. Аны укканда кыбачы суусап бир аз карап турат да, андан үмүтүн үзгөндөй кайра эле көнүмүш  ишин улантып келет.

Ошол жылы жай толугунда Албан менен Кадыр кеңеш куруп олтурду. 

– Кыбачым, бу сага теңирим эки чоң өнөр тартуулаптыр. Бири кыбачылык болсо экинчиси жайчылык. Бу чөлкөмдө сенден ашкан өнөрлүү пенде жок.

Албан желбегей жамынган сурп чепкенин өңүрүндөгү  жөргөлөп бараткан жөргөмүштү көрө акырын чертип койду. Эми сен биз менен коңшу болуп, бирге туруп калдың?

Бу сен, олуямсың. Аныңа тан бердим.

Албан Кадырды нестейе тиктеди. Ток этер сөз, үстүңдө үйүң бар. Бир аз да болсо жандыгың бар экен. Ушу менин дан эккен жериме суу чыгарып бербейсиңби? Колуңду кур калтырбайм.

Көкжардан суу алып өтүп берсең алдымдагы тору жоргомду баш кылып бир үйүр жылкы берем. Илгертен салт ошол. Куру аякка бата жүрбөйт. Кутумдук  кылышпайлык. Көкжардагы суу Жийдени басып берсе болду. Энчиңди аласың.

Кадыр бир сөзгө түшүнбөдү, түшүнсө да артында сасып жаткан жыт бар сыяктуу шекшине Албанга суроолуу карады.

– Аба,  бу кутум дедиңиз аныңыз эмне? Мунуңузга түшүнбөдүм. Кутумдукту өзүм да жакшы көрчү эмес элем. Ачык айтар сөз акы берилбесе аягы өзүңүздөн болсун деп артын Кадыр табышмактата айтты.

– Куйту Албан, ичинен түшүнүп турса да,  сыртынан  сыр бербей кыт-кыт күлдү. 

– Эми эмне кылабыз кыбачым?

– Убада бекисе Көкжардын башына баралык. Ишти баштайлык. Мына чын куран болуп калды. Аба, калп айтканды бала күнүмөн жаман көрөм. Теке какшыкка чейин сууну алып чыгып берем. Бирок бир шерт коём ошондо гана суу чыгат. 

Мен алыштын башынан биринчи болуп элдин алдына түшөм, артыман жалпы элиңизди саласыз. Жылжып  аккан суунун үстүнкү жээгине кетмен тийбесин. Суу аккан нуктун өзүнөн кеңейтип арык казышсын. Тартипти катуу кармаңыз. Антпесек суу чыкпайт. Жериңиз үстү боз шыбак болгону менен алды чагыр таш экен. Бирок анчалык бекем эмес суу жумшартып кетет. Мындай жерде казган арыгыбыз ташка да туш келет. Болгондо да үйдөй сай таштар чыгып калат. Бул жагын бааларсыз дейм?

– Кыбачы, Албанды сынамакка суроо салды.

– Болду, болду. Калганын элден өндүрүп берем.

–Жок байым, элден албайм. Алар үчүн бекер казам. Мурунку акыга эле бекем турсаңыз болду.

Албан кытмыр жылмайып, сурп чепкенин далысы менен күйшөй эки жеңине колун салып, кымтыланып эшикке бет алды. 
***

Жанын үрөп ак дамбалчан Кадыр эң астыга түшүп арыктын этегегин 

Көкжардын тушуна тууралап казып келатты. «Тык, тык» эткен добуш кээде «чык, чык» этип ташка тийет. Аны кыбачы айланта көөлөп, балбандарча: Ийи, ийи – деп өзүнө-өзү шер берип тизе бою көтөрүп келип кашатка кулатат.

Сууга чаңкаган эл, Нарындан көзү өтөт. Нарын суу бере коймокпу ортосу көбүктөнүп, өңү кара күрөң тартып киргилденип өгүз белиндей карагайларды, бутактары тарбайган арчаларды түбү менен омуруп агызып, агындылар бирде көрүнө калса, бирде айлампага кире калып дайынсыз болуп тээ төмөнтөн сороктоп агып барат. Арык казгандардын көзү Нарындан жардам сурагансып чарчаганыбы же чындап эле атайын караганыбы, дел болуп көпкө чейин суктана карап тураберишет. Артта билерман жигити бакырат. Ат ойнотуп арык бойлоп жигиттер, ансыз да кара булооңго түшкөн элге камчы үйрүйт. Кээ бирин жон талаштыра тартып ийет. Анысы кокуйлап кайра жигиттин  атынын алдына корголоп жан соогалайт. 

Теке какшык айынын ортосунан ооп калганда кыбачынын алдында жол баштап келаткан ак жылаан өйдө сойлоп кайра эки кестей ылдый түшүп, туура сойлоп жөнөдү. Кадыр көпкө карап калды. Ак жылаан ордунан жылбай кыбачыны күткөнсүп жылышын токтотту.

Өйдөлөп текемүйүз менен такылдатып жүлгө салды, артында сызылып агып келаткан суу, көлчүк болуп артка акырын тебе баштады. 

Кадыр ага карабай Акжылаандын артынан түштү. Качан гана Жийденин үстүнө барганда жылаан тык токтоду. Жанын үрөп келген Кадыр да ага жетип токтоп маңдай терин шыпырып, боз шыбакка олтура кетти.

– Кызталак, жанагы жерден суу чыгаар бекен? Ошо жерде чоң таш бар окшойт.

Мейли, маңдайга жазганын көрөбүз. Ташка чейин суу келип берсинчи, анан да калганын көрө жатабыз деген Кадыр ак дамбалчан боз шыбакка чалкасынан жатып, кандай уктап кеткенин билбей калды. Ойгонсо күүгүм кирип, элдин алды ташка жакындап калыптыр.Оң жагын караса баягы кол чанач турат. Аны эки колдоп өйдө көтөрүп алды да, чаначтын ооз жагын сыртына кайрып, бучкагын тизесине жөлөй ичиндеги кымызды шыпкай жутуп жиберди. 

Эртеси эрте турган кыбачы баягы ташка келип көпкө карап турду. Кыбачыны көргөн эл да, ээрчип келе баштады. Аларды бу күнү арыкка өзү салды. Элүүдөй балбан жигитке таш көөлөтүп калганына арыктын этегине чейин чен жасап бөлүп, жакшылап иштесек бүгүн бүтөбүз деп дем берди.

– Эртең тиги тааруу аянт  гана суу жутат деп элди шердентти. Эл жапа тырмак көл толкуса сел болот дешип, манңдайынан тып-тып тер тамчылатып казуу менен алек.

– Кыбачы, муну кантип чыгарабыз? Түбү жок таш го бу?

Ээрди калың, куш тумшук сары жигит купшуңдап койду.

– А жакшылап көөлөсөк ташты омкоруп кашатка кулатабыз. Анан тиги казылган арыка өзү эле суу кетет. Болгула, андан көрү күн да кечтеп баратат деген Кадыр улам эс алып, колмо кол иштеп жаткан жигиттерге дем берет. Таштын түбүн көөлөп кыйла жерине барганда,  жанагы ийри тумшук дагы да Кыбачыга:

– Бу, таш оңойу менен чыкпайт. Чыкса да сыртка алып кулата албайбыз, – деп күңкүлдөдү.

– Э, үкөм, иштесең таш өзү эле оодарылат, жөн эле сүйлөй берсең өзү бүтөбү? Кана казгыла, күн уясына кирип кеткенче сууну агызып жиберели. 

Чарчап, чаалыккан жигиттер болбоду. Акыры жигиттердин алы келбесине көзү жеткен кыбачы, жалпы элге кайрылды: 

– Бүгүнкү иш бүттү, бара берсеңер болот. 

Ийри тумшук сары чийкил жигит кыбачыга карап: – бу ташты эмне кылып чыгарабыз? – деп суроолу карады. 

– Силер да бара бергиле, муну мен... 

Кыбачы ушул сүйлөмүнөн жаңылып алды. Аны кеч түшүндү. Жалпы эл кеткенден кийин теке мүйүзүн таштын коңулуна салып:

– Ийи, кана, болгула, тезирээк болгула, аз эле калды. Мына кырданып калды. Ийи, эми бир күчтөнсөк...

Арыктын алдынан баягы ийри тумшук сары чийкил жигит:

– Кыбачы аба, ким менен сүйлөшүп жатасыз? – деп жогорулап басты.

– А жубарымбек! Эми болбостур! 

Бир аз коё турганыңда бу ташты кашатка кулатып жиберет  элем. Бекер кылдың, бекер кылдың, мейли эми суу кыйналып, ушу таштын желкеси менен ага берет. Сен болбогондо... 

Кадыр берки жигитке карабай түз эле ылдый кетип калды. 

Ата-энесин да, Кызылжазыга көчүрүп  келип,  арык чыкканча силер ойдо болгула, мен арыкка жакын коноюун деп көчүп кетип калган. Кыбачы бой, Ысмайыл атасыныкында.

– Сары чийкил жигит ошол эле күнү кара күүгүмдө болгон ишти болгондой Албанга айтып барды. Эртеси башынан сууну чоңойтуп жыккан Кадыр чоң таштын жанына келип көпкө турду да, башын чайкап ары өтүп кетти. 

Суу бир калыпта шылдырап агып жатты. Бирок чоң ташка кептеле артка тебет. Кокус аң алса этек жагындагы таарууну бүт кыян алат. Кадыр чоң таштан суу өткөндөн кийин ошончолук көлөмдөгү сууну калтырды да, ашыгын өзөнгө буруп койду. 

Албанга барган Кадыр акысын доолады. Акыны коё тур тааруу коноктун түшүмүнө карайбыз. Сенин чыгарган сууң кандыра сугара алар бекен ошого жараша болот деп кесе айтты. 

Буга макул болгон Кадыр кыш камын көрүп Кызыл жазыга коргон салды. Коргон бүтө электе атасы кайтыш болду. Оорубай эле мүрт кетти. Көп узабай апасы да аңыр болуп алыска артынан учуп кетти. Кадыр ээнсиреп көпкө көңүлү кирдеп, жүзү суз тартты. 

Күз боло электе акысын алайын деген Кыбачы экинчи жолу келди Албанга. Албан сурп чепкенин желбегей салынып оңду жооп бербеди. Оо көптө барып:

– Сары айгырдын үйүрүн берейин, байтал болсо да жазда төрөп берет. Тор жоргону өзүмө калтыр. Анын ордуна атан төө берем. Ушуга ыраазы бол?! 

Кыбачынын жүзү бир бозоруп, бир кызарып:

 – Убада ушундай беле, бай?! 

– Опей, эл казды го баарын, анда Сары айгырдын үйүрү эмес чычкак улак бербейм! Бу жерден кет, эл бузар! 

– Эмне деп жатасың бай? Мен кайсы элди бузупмун, кылган жакшылыгым балта болуп башыма согулдубу?  Ушундайбы, аба?!

Кыбачы калчылдап кетти. 

–  Мен бу жерден кет деп жатам?! Бул эл сага эл эмес? Элиң тээ Нарындын башында, уктуңбу, Атбашыда. Албан камчысын кезеп, кекете бастырып кетти. Аттан түшө элек Кадыр Көкжардын этегиндеги эгинди көрүп ыйлап жиберди. – Жарыктык тим эле арасын бөдөнө аралай албай калыптыр. Менден көрбө, Албандан көр.

Кадыр жаш балача өңгүрөп, ата-энесинин өлгөнүн эми сезгендей, эли жок деп кемсинтти э! Мен кайда барсам элим бар! Өйүзгө Көкүмбай Өйдөчектилерге өтсөм ошолор  деле күтүп алышат. Кала берсе Моңолдор туугандарым турбайбы? 

Кадыр жашып кетип:

– Менин  айыбым жер өңүтүн билип,  казып бергенимби? Канча жерге барбадым, Жумгалдан бери,  тиягы Тогузторо Солтолорго чейин арык казып суу чыгарганымда мындай сөз уккан эмесмин. Кочкордо канча жүрдүм?! 

Өмүрү мындай ызаага уукпаган Жайчы күндүн бетине бирпаста каракөлөкө түшүрдү. Сапсары болуп орокко жарап калган тааруу конокту кыя албай дагы да көзүнөн жаш агызып, ачуу тамчы жаагы ылдый сызылып,  жээрде сакалына сарыгып жатты. 

– Эми кеч болуп калды. Силерде айып жок. Ал тааруудан кечирим сурап, күндү катуу жайлады. Үч күн,  үч түн көнөктөп күндүн көзүн бербей арты кар аралаш шыбыргактады. 

Арыкты кыян алды деген сөз Албанга  жетти. Бышкан таарууну жайпап, жигин билгизбей сел жүрүп, төмөн тиги дайраны карай түрмөктөлүп акты. 

Арыктан да, тааруудан да кол жууп калды Албан. Ал кыбачыны ондой жандыгын алдына салып айдап жибермей болду. 

Аны түшүнгөн Кадыр баласы Ысмайылды ээрчитип  Нарындын өйүзүнө Өйдөчектилерге көчүп кетти. Аты көп жерге угулуп калган Кадырды, ал айылдагы эл сыйлап жүрүштү. Бирок анын жашы өтүп бара жатса да, али аял албаганына кейигендер болду. 

Албан бул дүйнөдөн өтүптүр, – деген кабарды укту. Кыбачы: «А, топурагы торко болсун, акыры барар жерибиз бир экенин билип туруп, бири-бирибизге акаарат келтире берет экенбиз.» Мейли, ызааман кой дээрим жогунан байды кокуйлатып койдум эле. Ал күнөөм үчүн кудайым кечирээр. Мен эмне  атайын жасады дейсиңби, шарт ошондой болбодубу?  Акымы, мээ-нетимдин күчүн бер десем бербеди. Бу да сенин кежирлигиңен, бейиши болгур. Болбосо анчалыкка барбас элем деп көпкө тунжурап отурду.  

Жайчы ичиндеги сырын сыртка чыгарбады. Өйүздө жүрүп биртике малы,  а болуп, бу болуп жок болду. Кыбачылык менен жүрүп, таштан,  ташка секирген эчкидей таманы такылдап,  өмүрүнүн көбүн өткөрүп көкала сакал болгонун Кадыр кеч түшүндү.

– Кой,  аял албасам болбостур. Бу Ысмайыл да бой тартып чоңоюп калды.

Ал жерде Ысман деген Өйдөчекти досу Кадырга кеңеш айтып, акыры Кадыр аялдуу болду.Үчтеректен,  Каракөлдөн,  Жаз кечүүнүн сууларын бойлоп далай арык чыгарып  бергенге жетише алды.

Баса өткөн жылы Каракочкорго барып, арык казып, суу чыгарып келатып,  Жумгалга да кайрылып арык казганга жетишкен эле. Күздө дайра жээгине көчүп келип  коңуш алып, суу тартылганда  берки өйүзгө өтүп там салды. Ал жерди кыштоо кылып бир аз жандык күтүп дагы да кыбачылыктын артында. 

Кадыр, Иманкул, Стамкул, Назаркүл деген уулдуу да болду. Көңүлү бир аз тынчый түшкөндө эң кичүүсү Назаркул үчкө чыкканда Кадыр аялынан ажырады, аялынын сөөгү ошол жерде калды.

Балдары оюнкараак. Баарынан да кызыгы алар күмбөз салып ойношот, үчөөнүн салган күмбөздөрүнөн Стамкулунуку кооз көрүнөт.

Жайчы уулуна көзү тоё:  «Ушунум мага күмбөз салат», – деп  алкап калат. Атаңын көрү жаш өйдөлөгөн сайын тиги  жайыңды ойлоп калат экенсиң. Кокус кайтыш болуп кетсем булар али жаш. Колунда бар Райымбектикине каттап турбасам болбойт. Аныкына көптөн бери баралбадым. Бул оюнан селт эте «эмне болуп турам» деп чоочуп кетти.

Бир кездеги балык салып жатканда муз чарт жарылып, боз үйдөй муздун үстүндө жалгыз калганы, көз алдына келе калды. Көзүн бардап - бардап, сезими уйгу-туйгу болуп, үйдө калган атасы Эшболот элестеп кетти.

Атаңын көрү баштан нелер өтпөдү. Ошондо муз үстүндө тебетейдей караан болуп, көрүнүп артыман чуркап келаткан эжем Эренчеге эреркеп бакырдым.

– Эже, о, эже! 

Жоолугун колуна ала коюп, денеси өрт болуп күйүп: «Каралдым, о жалгызым, атамын ат казыгы», - деп эжем дайра бойлоп чуркап келе берди.

Кадыр олтурган муздун кемери каалгып үйдөй  болгон музга келип урунду. Эренче көзүн жумуп жиберди. 

Бир азда муз үстүндөгү жалгыз иниси, Кадырдын караанын таппай калды. Кыз аталап бакырып жиберди. Туюу сезими оюна келди  дагы да,  дайра бойлоп чуркап келе берди. Чуркап келаткан кыз көмкөрөсүнөн жыгылып, кайра ордунан тура денеси от менен жалын болуп чуркап келатты. 

– Эже, эжекебай?!

Күү менен келген муз дайранын шар жерине келип толкун болуп, ылдамдыгын күчөтүп, имерилиштеги муздуу жээкке урунганда, үстүндөгү бала жээкке сүрүлүп, топ ыргыткандай ысырыктын арасына барып түшкөнүн өзү да билген эмес. Болгону эсине келе калганда  чуркап келаткан эжесин көрүп, эреркеп бакырып жатканын элестеди. 

Эренче инисинин дайранын жээгинде турган караанын көрүп чуркап келет. Же бир жетсечи. Мындайда арышы да кыскарып, алы-күчү кетип калат тура. Эптеп жеткен Эренче Кадырды кучактап ыйлап жиберди. Көздөрүнөн  аккан жаш желеткесинин топчулугуна тамып, караанына көзү тойбой «атказыгым» деп ыйлай берди. 

Ошондон баштап Кадыр балык  уулоого чыгам десе Эренче этегине жармашып, инисин чыгарбай койду. Бирок Кадыр ошо күндөн бери тузакка элик алып, кээде илбесин тшүп, оокаттары өздөрүнө жетишээрлик эле!

Кадыр Эренчени ойлоп көптөн бери Толукка, жездеси Баймырзаныкына барбаганына кыжаалат боло нес болуп, көпкө турду.
*** 

Үйүнөн эрте чыккан Кадыр дайраны кечип өтүп, ошол эле күнү эжеси Эренченикине жете келди. Эжеси экөө кучакташып көрүшүштү. Инисинин денсоолугунун амандыгын сурап бир тууганы Кадырдын башына суу айлантып чачты. 

Ал эжесинин алдан-күчтөн тая электигине кубанып:

 – Жездем кайда? – деди.

– А каралдым жездең Ачыкка кеткен. Бир бутубуз аякта, бир бутубуз биякта болуп, кышкыга отун камдаганы уулу экөө ошонун камында.

Кызылкыядан эки караан учкашып келатканын көрө Эренче: 

– Ана жездең, Адыраң экөө келатат бүгүн жатып калабыз дешти эле, келатышат го, – деп аларды  карады. Алар келгенде иңир кирип, мал ташкороого кийрилип, айылдагылар кечки тамагына камынышып, от жагылып, ар жерде оттун жылтылдаган жарыгы көрүнөт. 

Кадыр жездеси менен кучакташып көрүштү. Аттан түшө калган Адыраң тайкеси менен чоң кишиче кучакташа көрүшүп, тайкесинин ал-жайын сурады. Кадыр  баягы  өзүнө жолуккан карыдан бетер жээнин имере карап, ичинен: « А түзүк таппай жүргөн адамды таптым, көрсө жанымда тура, – деп ичинен жымыйып алды. 

Кайнисинин келгенине жетине албаган Баймурза короодогу жыйырма чакты жандыктан бир тал карасы жок ак токтуну алып келип дуба тилеп: 

– Ме, балам, муну ырастай кой, мен атты отко коюп келейин, тездет тайкең чарчап келгендир деп кашатта байлануу аттарга басып кетти. 

Адыраң козуну союп, этин мис чарага салып үйгө апасына кийре салды да,  отун жарууга киришти.

Ушунун  баарын байкап турган таякеси Кадыр, Адыраңды сынагынан өткөрүп жатты.  Эл орунга отурганда Баймурза менен Кадыр кеңеш куруп көпкө олтурду. 

Баймырза Кадырга таңкалычтуу: 

– Ошону көтөрө алар бекен, ушу көп элден жалгыз жээниңиз жактыбы, олуям. Өзүңүз баарын билесиз. Мартабаңыз ашып элдин тилеген жамгырын кайсы убакта болсо орундатасыз, - деп,  Адыраң кирип келатканда экөө дымый калды. Тынчтыкты Кадыр бузду. 

– Жээним,  бери биз менен олтурчу.

– Азыр тайке, апама отун даярдап бере салайын.

– Эмне ушу убакка чейин отунду керте элек белең? – Атасы Баймурза Адыраңга сестүү унчукту.

– Даярдагам. Дагы даярда, тайкең таң супа сала Сарыкамышка барам деп жатат. Бүгүн уктабагын эт бышырабыз – деди.

– Ой, ал эмне кылганы. Азыркы оокат эртең мененкиге жетет. Бар апаңа айт, таякем жибербей, жаныма олтур деп жатат де. Бала жумшайт десе эле. Кадыр Баймурзага суроолуу карады.

– Таякеси бу жээниң тири карак, ылдам боло турган. Бала жумшаса да,  аный жок мында. Мурдунун суусун тарта албай жатып жанагы Жедигердин баласы да жумшап алат, анан ушундан кантип жайчы чыксын. 

– Жок андай дебе. Менин жолумду тоспо. Өзүңүз да кудай берген жаштын төрүнө барып калдыңыз. Кийинкилер өнөр үйрөнүп калбаса болбойт. Муну укса Эренче эжем так секирет. Ток этер жери ушу. Адыраңга өнөрүмдү үйрөтөм. Алдыма бөгөт болбо жезде?

Баймурза олуядан ыйбаа кылып жер тиктеп калды.

Эшиктен ыкчам кирип келген,  Адыраң Кадырдын жаңсоосу менен оң жак ыптасына олтурду. Кыбачы калып, Баймурза алдыртан шыбыш билгизбей сыртка жылып чыгып кетти.

– Жайчылыкты сен тутунасың,  жээним. Ток этер сөз ошол. Бирөөгө кара ниеттик кылба, ошонуңу билип бул өнөрдү үйрөткөнү келдим. Анан да жалпыга бирдей бол. Баймурза деле маңдайыңда жүрө бербейт. Бүгүн болбосо эртең , же дагы бир күнү чымындай жаны чыркырап өрдөк болуп учуп кете берет. Ким бар дейсиң ата-энесин маңдайында алып жүргөн, энең да кетет бир күнү. Мына жашың жыйырмадан ашып  эр азамат болупсуң. Жакшы менен жаманды болор уул тогузунда эле ажырата билет. Башчы болору ошондон эле байкалат. Эми тамак ичкенден кийин экөөбүз эшикке жатабыз. Азыр адам үшүй турган убак эмес. Таң супа салганча үйрөтүп коём. 

Жээним, кыбачылык сага жарашпайт. Замандын түрүн көрүп турасың,  таалим алган эле киши кыбачы боло берет. 

– Кыбачыдан көп эме болбойт. Жайчылык өнөрдүн акырындап барып этеги түгөнөт.

Качан гана сыйкыр ачылганда таалимчилер анын да сырын ачышат. Ошо кезде жайчылык да өнөр болбой калат. Тартынбай үйрөнүп ал, балам. 

Бул түнү эжесинин үйгө жат  – дегенине болбой Кадыр: 

– Адыраңды жаныма жат», - деп эшикке төшөнчүсүн салдырды. Ошондон баштап Адыраң жайчылыкты өнөр тутту. 

Таңга маал аттанган Кадыр бышып жаткан эттен ооз тийип, Сарыкамышка жөнөп кетти. Кыбачы жолдо ойлуу баратты. 

Кызталак ушу Райымбек кутум тың чыкты. Бирок мүнөзү катаал. Арык казып бер деген,  анысын да аткардым,  суу алып чыгып бер деген экен.  Айтканын  аткарып, таруусун жайпатып бердим. Баштагыдай, жол көрсөтүп сойлоп жүрчү ак жылан да көрүнбөй калды. Ошондон калган көз болжол, чен болуп суу ойлогон жерге чыгып берди.

 Ак жылан көрүнбөй калгандан бери кыбачы өзү да чоочуп, аны эстесе жүрөгү түпөйүл. Ушу быйыл сыр берип жүрөт. Арыгын бир көрүп берейин... Карыганда адалдуудан малың, аш бышырып берер кемпириң болбосо иш кыйын. Эмнеси болсо да кудай пендем десе байбичесинин алдында  мүдүрүлтпөй,  алар аманатын алганы жакшы экен. Менин тагдырым андай болбоду. Кийин Райымбекти көп ойлочу болдум. Сөөгүмдү жашыра алабы? Тигинтип балдарым  жаш. Ал арыкка жете келип чоң ташка барып атын отко коюп, жантыгынан кыңкая күндүн аптабына ныксырап уйкусу келди, көзү илинип кетти. 

Эки келген белгини кетирип жибергенин ойлогондо көзү умаачтай ачыла түштү. Биринчиси о Жампада тааруу оруп жүргөндө уктап кетиптир, анда эр ортонунан ооп калган. Уйку соонун ортосунда аппак сакалдуу узун ээк, чап жаак  баягы карыя келип кыбачыга суроо салган эле: – «Өлөрүң оюңа келеби, Кадыр?! Экөөнүн кайсынысын тандап аласың?» Карыя акырын билинер билинбес оозун ачып, узун кирпиктүү көзүн ирмеп кыбачыны карады.

Анда шашып кеткен Кадыр: «Эки жагын тең берсең жакшы болот эле», -  деген. 

– Тирүүлүктө көргөн жакшылыгым менен жамандыгым кошо жүрдү. Ата-энеңди тулупка салып албайт экенсиң го, түбөлүк жаны бирге жарыман ажырадым. Ошондо бир мертиндим. Көптө барып оңолдум деп анысын  эстей берди.

Дагы эле карыянын сөзү кулагында:

 – Артыңда үрөөн бутагың өсүп, чырпыгың көгөргөнгө ыраазы эмессиң, ал болбосо эмне кылат элең, жайчым?!

Кадыр жооп таппай кайсалактап, экөөнү тең бирдей бер деп ойгонуп кеткен. Эки жагын караса, аңыздын чекесинде көмкөрөсүнөн жатат. Боргулданып тердеп калган. Бирок бу түшүнөн чоочубады. Тек гана чарчагандыктан катуу уктап, аптапта ныксырап кыйналганым го деп койду. 

Экинчи жолу, өйүздө Үчтеректе арык казып, арык жээгинде керели кечке чым бастырып жатып чарчаганынан үргүлөп кетип ушу түштү кайра көргөн. Анда да кыйналганында түшкө нелер кирбейт, түштүн баары эле келе берсе бу жарыкчылыкта адам калабы, адам баласы тукум курут болуп кетпейби  деп этибарга албады. Өзүн-өзү ошентип соороткон. Бирок экинчи жолу үйлөнүп балдары өтө эле жаш болчу. 

Жайлата Райымбектикинде болуп арык казып, кыйналып сумбала чыкканча капталдата суу жүргүзгөн эле. 

А карылык, эр ортонунан ашкандан кийин эңиштей баштайт экенсиң этеги келип минтип, өпкөсүн үшүккө алдырган койдой онтоп туруп берет экенсиң. Кызыл чаптуу кырга акырын илээлей басып чыгып барган кыбачы дагы ныксырап, өзүнөн-өзү үргүлөп кетти. Баягы ак сакалдуу карыя дагы пайда болду. Бу сапар даана көрүндү.

– А, Кадыр, олтурасыңбы?

– Опей, бу эмнеси. Түшүмбү же өңүмбү?

Ал чоочугандай эки жагын каранды. Эч нерсе көрүнбөйт. Талыкшып кайра көзү ирмелди. 

– Ушуну менен үч келип олтурам. Экөөнүн кайсынысын аласың? Өмүр берейинби же, тиги жайыңдыбы? 

Узун сакалын жайкалтып дагы да оозун бир аз ачып жупжука мала кызыл эринин кымтыланып койду. Көзүндө күлкү. Не шакаба  не кеңеш айтып жатканы билинбейт.

Кадыр унчуккан жок. Тек нестейе көпкө карап калды. Анан: 

– Тиги жайын, – деди.

Кары каткырып күлдү.

– Сөз бир, тиги жайын ... дебедиңби? Мен эми сага жолукпаймын. Өнөрүңдү үйрөтүп жер үстүндө калтырыпсың, үрөөн бутагың бар. Куу казык болуп бутаксыз кетип баратам дешке сенин акың жок. Ооба, анте турган болсоң олуялыгың кайсы, адамдыгың кайсы. Жакшынын да жамандын да барар жери... Аны жакшы билесиң.

– Көп жобурашпайлы, Кадыр. Мен кетейин ушу быйыл кеч күздө алыс сапар аттанасың. Азыртан камдана бер.

Кадыр көзүн ачса кеч бешим болуп, шам намазы сыныптыр.

Мейли болор иш болду, кеч күздө келип жылкы жайлоодон түшкөндө энчиңди берем деди эле Райымбек. Ошону балдарга алып барып берсем, аш катык кылып алышар. Ата, атанын малы чата деген, өз маңдайына жазгандарын көрүшөт да. Райымбек кутум мал берем деди эле ошону доолап алгыла, десем ортодо чыр болор. Андан көрө өзүм кеч күздө бир шылтоо менен келип айдап кетейин. Ага чейин Ысмайыл укпасын. Ал укса, кокус көзүм өтүп кетсе атамын акысын бер деп келип, бир балээге кабылат. Жакыр менен жалчыны Райымбек тоотуп коймок беле?!  

Балдарга айтканда  не, айтпаганда не, - деп Толуктан түз эле Сарыкамышка келген.

Кадыр күүгүм кире Райымбектикине жете барды. 

– А Райымбек?! Арык бүттү, мен келдим! Сүйлөшөр сөз бар.

– Кулак сизде олуям!

– Бу кетпесем болбойт. Үйдөгүлөр да тынчы кетип жатат окшойт. Арыкты көрдүм кайра кайтпасам болбойт.

 Нан ооз тийгиз, аттан түшпөйм. Ушу бойдон шар жөнөп  кетейин.

– Ой, ал эмнең, олуя? 

Райымбек Кадырдын жүзүнөн бир бозоруп, бир кызарып турганын көрүп, бүгүн жатып эртең аттансаңчы деди. 

Таманы жерге тийсе экинчи ат үстүнө мине албасына көзү жеткен олуя, унчуккан жок. 

– Кош Райымбек. Кадыр атына камчы берип өзөн бойлоп, жалгыз аяк жол менен үйүнө кетип баратты. Ал дилинде Райымбекти жактырып кайтты. Ичине сыры катылуу кетти.
***

Экинчи жолу келген Кадыр, Райымбектикине бир түнөдү. А күнү өргүп эртеси жөө, өзү казган арыкты баш этегине чейин, жай басып көрүп, о күн бата Райымбектин үйүнө түшүп келди. 

Казанда асылган кысыр эмди тайдын эти кайнап, буу абага көтөрүлөт. Түн ортосунан ооп үркөр төбөгө жакындаганда, Кадыр Райымбекке сыр айтты. 

– Райымбек, жаныма келчи. Ушу сен да азып - тозгон элди өкүмдүк менен чогултуп бир жакадан баш, бир жеңден кол чыгарттың. Аныңа ыраазы болбосо көзүнөн чыгар, кимдин көзүнөн чыгат аны Райымбекке айтпады. Тек үнү каргылдана:

– Уурулук кылып мал жыйдың. Чачылган элди жыйнап, тозгон уруу болсо, өзүңө кошуп эл кылдың. 

Кадыр шилекейин акырын жутту да, кийинкиң... Кадыр унчукпады.

– Кийин эмне болот? – деп Райымбек сурабады. 

– Райымбек береги бышып жаткан эт мага буйрубайт. 

– Ок! Ал эмнең, кыбачы?! – Райымбек чоочуп кетти.

– Буйруса, башкага буйруур, башыма жаздык кой. 

Үй ээси ордунан чапчаң тура калып,  жаздык алып башына койду. 

– Мага нааразычылыгың жокпу, өлүм алдындагы ак сөзүм. Эгер ичиңде мага карата кириң болсо ачык айт. Ансыз да билип турам. Мен өлгөндө балдарыма баш-көз болуп кой. Анан да... көп эле залимдик кыла бербе. Ал залимдик көрүнгөнгө эле жага бербейт. Уул жакшысы айттырбай билет. Жаманы  убара кылат.

– Ушу уурулугуңду кой кийинкиңе жакшы болот. Бирин- экин үйүр жылкы, короо толо коюң деле өлтүрбөйт. Топук кыл, Райымбек?! Өнүп өсөрүңө жакшы. Артың күчаладай уу болуп чыгат. Бирок жалгыз аяк сороюп бир жатындан бирөө, өлсө өкүрөөрү, тирүүсүндө коноктору аз болуп калып жүрбөсүн?! Ошону ойлонуп  жүр. 

Өзүң да пайгамбар жашынан  ооп барып калдың. Топук кыл, кийинкиңе жакшы. Катуу кетти Кадыр дебе. Чынын айтып жатам. 

– Райымбек ойго туна түштү. Кадыр олуя чын айтат. Мага да убагында кел-кел үч  келген,  аны божурап олтура турган  учур эмес.

– Болду, болду, кыбачы. Ал өнөрдү таштадым. Улантса  кийинкилер улантып алар. Улантпаса өзүлөрү пешенесине  жазганын көрөр. Айтканыңды эки дебейм 

– Ай, Райымбек, актык көшөгөң барбы?! 

– Эмне дейт! Райымбек ордунан атып турду. Үйгө жан киши кийрибеди. Кайнап жаткан эттен казандан чөмүч менен чий көбүгүн алды да,  Кадырды карап чөмүчүн казанга салды. Колуна  каржилик урунду. Аны Кадыр байкап жатты.  Алдын өзүң ооз тий үй ээси? 

Кар жиликтин этинен ооз тийип калганын, чала бышыптыр, бышсын деп казанга калкытып салып жиберди. 

– Болор иш болду Райымбек! Көшөгөңө камынып мени жайыма алып коюп, анан элиңе кабар бер. Аманатымды аткар. Сени самап келдим эле?! Көзү бозоруп бараткан Кадыр олуянын эң акыркы сөзү ушул болду. 

Кадыр унчукпай калды. А иши бүткөн экен,  аттанып кеткен экен олуя   деген Райыбек Кадырды жайына алып көшөгөсүн тартты. 

Үй ичин ырастап элге кабар бергенче «Миң жылкы» тараптан таң таштады. 

Элге кабар кетти. Алды келе баштады. 

– Э, кызык окуя болду да. Өлдү деген Кадыр олуя кайра тирилип, соксоюп олтуруп алды. 

– А Түнтөй, кийимимди алып келчи.

Райымбек чоочуп кетти. Өлдү деген кишиси  минтип тирилип олтурат. Бул эмнеси?

 Райымбек Кадырдын өз кийимин алып келбей, кепинге деп даярдап койгон актыгын алып келди да, алдына таштады. 

– Кыбачы: бу өз кийим каякта дебе, сизге буйруганы ушу. Атайын кийитке деп сизге ырастап койдум эле, деп сурп чепкенди алдына таштады. 

Кыбачы унчуккан жок. Анан: 

– Антпе өз киймимди алып кел. Сенден көсөө албайм. Сенин буюмуң өзүңкү, - деп мелтиреди.

– Эл келатат. Алардын алдын тыйбаса ызы-чууга салып жибербесин , - деген Райымбек жигиттерин элди торой чаптырды.  Олуя тирилди. Добуш чыгарбай артыңарга кайткыла. Жигиттери ат ойнотуп бир да бирөөнү бери жакка өткөрбөдү.

– Тоба, бул эмнеси. Кыбачы өлдү дебеди беле?

– Ошо өлгөнү жалган го. Өлгөндүн тирилгенин кайдан көрдүң эле. Бири менен бири кобурашып бараткан эл суюлуп, бат эле тарап кетишти. 

– Райымбек, мени балдарыма жеткир. Дайра азыр тартылган, үйүмдү да ошол жерге көчүрүп келдим эле. Менин сөөгүм өйүзгү Нарындын аркы бетиндеги «Ысырык» деген жерден буйруган. Бул жерден жата албай койдум. Колуңан келсе тууганым Түнтөйдү кошуп бер. Ошол жеткирип кайтар. Көшөгө арты өрт болуп, керегенин көгүн тиктеп, ойгонуп кеттим, Райымбек?!   

Райымбек Кадырдын кайра тирилип кеткенинен чоочуп нестейе түшкөн. 

– Олуянын бул не кылганы. Теңиримден  кечирим сурап, тиги жайымдын жайын сурайын дебедим беле?

– А, Кадыке,  мен сени кастарлап, ариетиңи өз мойнума карыз деп койдум эле. Бирок сен болбодуң. Мейли эми. 

Райымбек алдын тигиле тиктеп, ойлуу олтурду. Райымбектин оюна Осмон түшө калды.  Ал аялы Каракызды чакырып, эч нерсе айтпай эки санын мыжыга берди. 

– Э, байым, кандагайың тытылып калмай болду го, бул не деген шумдугуң? Олуя деген Кадырың тигинтип, деп келатканда Райымбек: – Ток-то-от! Чык, эшикке!  Үйгө эч ким кирбесин, өзүмө келип алайын, – деп бакырды.  

Каракыз Райымбектин бул жоругуна таң кала босогону аттап эшике чыгып кетти.

Жалгыз калган Райымбек тээ жаш чагындагы Казактарга барып, жылкы тийип, талаада тигилип жаткан жалпак боз үйдөн чыга калган он жашар кызды ойлоп, бир санын чаап алды. Үндөбөдү. Атаңкөрү ушу Осмондун кылыгын!

Ошол мурда кетирекей сары кыз жылкылардын тепсендисинде калып... Ошол ушул убакытка чейин оюман кетпей койду го. Бул эмнеси же... 

Райымбек алдын нестейе көпкө тиктеп эч нерсе менен иши жоктой тунжурады. 

Кызталак Баяке, орус туткундарын жөнөтөм деп жатканда мага балээ келбесин деп бир иш жасадым эле. Ошондогу шумдугум башыма жетпегей эле карыганда...

Райымбек керегинин көгүн тиктеп нестейди. 

Атакөрү Осмондун тың деген жылкычысы Байсубанды алдап жети күлүгүн алдым. Өзүн ымалага келтирип, ушу каапырларыңды желкемдин чуңкуру көрсүн, элиме качайын адал өлөйүн дедим эле. Байсубан менен Кыдык көнбөй жатып көнүштү. Байсубанды туугандык кылып коркутканым...! Тайлак баатырдын аялынын ыштанынын багалегине баткан Осмонду ошондо бир боздоттум Каракулак менен Чааркөздү көзүм чалып ушулар колго тийсе жеткизбейм. Берки даадыйды(Байсубанды айтып жатат) арбап  мен деген  күлүктөрүн  колго тийгизип алсам деп жүрүп Байсубанга «тил буурсуут» кылып,  сууттуруп Каракызды менден калба, калып калсаң Осмон тытып жеп коёт, алдагы ымыркай Кынаны мага бери бер  деп чепкенге ороп качтым го ошондо. 

Артыбыздан куугун түшүп Осмон:

 – Ө-ө өлөт алгыр!  Жаныңдын  тынчын  карадың, билип жатам, Карачунакты таштай кет дегенине болбой качкам. Антпесем болбойт. Карачунак колго тийсе Осмон бизди койчо мууздап койбойбу. Ата көрү,  төрөнүн буйругу болбосо мындай болбойт эле!  

Мейли, Шабданга Баяке барса Осмон экөө сүйлөшүп олтурат имиш, Шабданга карап ичи тарыйт. 

– Э, мен сизди адам деп жүрсөм, элдин баарын бириктиргенге жардам берет деп жүрсөм, деп жумшак кебезге сөзүн ороп сазайын бергенин кийин уктум. Шабдан кеменгер экен ошо оруска алыбыз жетпесин билип туруп бизди бириктире албай жүргөн тура. 

Ошол, ошол болду. Мен, Байсубан жерибизге Сарыкамышка келдик. Баяке Атбашы жакка качты эле. Кайра, кийин аны Шабдан төрөдөн коркуп, ынтымактын ээси деген абийирден кетпейин деп кечирим берген тура, кызыталак. Осмон, Райымбек шыпылдак, Райымбек карөзгөй деп тамашага чалып калса, Шабдан мени мелтейе тиктеп, сыр билгизбей жымыя ууртунан күлүп калчу. Залимдигимди Шабдан билип туруп кой-деген эмес экен. Тек гана –  Райымбек тынч жатып эл баксаңчы, тиги жайыңды эстей жүрсөңчү, деп жумшак айтчу эле. Көрсө, Шабдан Таштанбек айткандай «Кеменгер тура», кудай бере турган пенде экен.

Райымбек көзү канталап эшикке бет алып, сырттан кайра Кадыр кыбачыны ойлоп, олуя оюнан кетпей койду. 

Анын бир ою - Осмонго өзү тааныш, аны билет. 

Кезегинде кайран Осмонду Шабдан өзүнө таркатканда Осмон үч жолу сайышканы бар. Таалайлуу менен талашпа, бактылуу менен басташпа деген ушул үчөөндө тең дөөдөй Осмон Шабданды жеңе албаптыр, кысталак!

Кийин Осмон менен алака түсүп аны өзүнө тарткан Шабдан Осмондон Райымбек шыпылдактын: хандын көзүн көргөн өлбөйт деп, кайран эр өзү атасы Жантайга салам бергени киргенде артынан кирип өзүн тааныштырган тура. Ал жерде да соо жүрбөй «шыпылдактыгын» карматып, Шабданга жигити Баяке жамандап өлтүрүп коёрдо атасы Жантай: 

– Балам, хандын көзүн көргөн өлбөйт, - деген. Сураганын бер деп сокуда  олтурган Шабданга карайт. Ошондо ар жакка чачылып кеткен  элин чогултуп алууга жардам сурап,  мелтейе тиктеген тура Райымбек. 

Шабдан Осмонду бир карап алат.

Кайран Райымбек, ошондон кийин Чоро чоң Осмонго качкан тура. Ал убакта кызы Кына тестиер болуп чуркап калган кези экен. Кызын көргөндө акжолтоюм деп көтөрүп эркелетет. Ошондо Байсубан инисин эпке келтирип жети күлүктүн тилдерин кыл менен бууп,  «кыл буур суут» кылып он беш күн сууттуруп качып кеткени кайра-кайра эсине келе берди. Анын ою  дагы да Осмонго ооду. 

Ысыккөл, этек жагындагы Балыкчы башы болуп, Күнгөй тарабынан Өрүктү, Тоңдон Сыртка чейин, Жумгалдан Кетментөбөгө чейинки эл Осмонго тааныш, аны ал жакшы билет.

Атакөрү жашоо ушул болсо, тирүүлүк ушул болсо тынч жашап өткөн эп экен да, деген Райымбек эки көзүнүн кычыгына пайда болгон чылпагын оң колу менен жүз аарчысын алып сүртүп алды.  

Оюна үйүндөгү жайына алып койгон кыбачы тирилип, ага тууганы Түнтөйдү кошуп жөнөткөнү  келе берди. 

Эрбеңдеген эки караан бука сийдик ичке жолдо кетип баратышты.

Дайранын шарынын өзүнө улам илеп тартып келаткан Кадыр эки жагын карап келет. 

Алар Жампага жете келишти,  кеч кирип, тоолордон түшкөн ала көлөкө улам коюланып баратты. 

Нарын боюнан чыкпа, Түнтөй. Шагылдуу  таш экен деп, мени кыйналат  дебе. Бир аз чыдасаң берки өйүздөн Карынбайдын үйүнүн тушунан чыгабыз. Аттын оозун ошол жакка тарт. 

Кадыр Түнтөйдү ээрчитип акырын аттарды өз оюна коё жай баратышты. 

– Карынбайды тааныйсыңбы, Түнтөй? 

– Жок, көрбөгөн экенмин. 

– Көрбөсөң көрөрсүң, өзү далдайган балбан киши. Бирок өзүн жакшы алып жүрөт. Аюу десең ырсайып күлүп коёт. Кожомжар атабыз Керүүнү бошоткондо бешикте калган бала экен. Эрезеге жеткенде ошону тууган кылып алгыла деп айтыптыр, жарыктык.

– Ал балбан болот. Өйдөчекти менен Көлөптүн тукумуна кереги тийет, дайра жээгинен орун бергиле деп Термечикке тапшырып кетиптир. Беш убак намазын жазбай окуйт. Өзү да карып калды. Жаш кезинде кыйын эле дейт. Жолборс менен күрөшүп, жинденген жолборс төшүн чапчып алып, көйнөгүн ачсаң жаракадай тырыктары бар. Жолборсту муунтуп өлтүрүптүр. Ушуну өз оозунан уга албадым. Термечик кайтыш болор жылы айтып берди эле. Анда мен бутум-бутума тийбей кыбачылык кылып жер кезип жүргөн кезим болчу. Дайым эле жаш болом, кыбачылык кылып жер кезип жүрөм дебедимби. Өмүрдүн кандай өткөнүн билбей да калат экенсиң. Ошонусу да жакшы экен. Өзүм кеч үйлөнүп, балдарым жаш. Кой көп божурап жибердим окшойт. 

Өгүш, денем талмоорсуп баратат. Түнтөй атты ылдам бастыр. Аз калды. Карынбайдыкына жете баралык. 

Баса, Ысмайыл... Кадыр чыйрала боюн түзөдү.  

Ысмайыл эки жакка аз чыгып, дыйканчылыктан башка өнөрү жок. Атаңынкөрү, энеси ыраматылык жоош эле. Алачыктын алдын шыпыргандан башканы билчү эмес.

Катынын жамандап жатат дебе, Түнтөй?!

Кадыр жылмайып алсыз күлүп койду. 

Сага айтар керезим бар. Карынбайга айтайын дедим эле. Ажал алкымдап турганда Карымбай  ким, сен ким.

Мен өлгөндө Кабырымды Ысмайыл жети күнү күзөтсүн. Ошондо бир белги калат. Ыбырайкулун  кучактап  жата бербесин, ал урган. Калганы жаш.

– Я, Түнтөй?

– Ийи, – Түнтөй артына имериле карап , Кадыр минген  боз тобурчактын чылбырынан алып жетекке алды. Кыбачы Түнтөйдү карап, ээрдин кашын бекем кармап кетип баратты. Канткен менен да боркул таштуу жолдо боз тобурчак өйдө бир, ылдый бир аттап Кадыр кыйналып барат.

А үкөм, аттын башын бир аз бура турчу. Эс алып, күч кубат жыйнап алайын. 

Түнтөй Кадыр агасын аягандай токтой калды. Сага күч келген жокпу,  карагым?

– Жок,  аба. Андан көрү өзүңүз кыйналган жоксузбу?

– Көрүп турбайсыңбы абалымды.

– Түнтөй унчукпай калды.

– Түнтөй  – Кадыр кыбачы алсыз үн катты. Ансыз да, шыбыш тыңшаган бүркүтчө сак бараткан Түнтөй Кадырды карады.

– Бу балдарым жаш. Ариетимди жасаганга чабалдык кылат деп Райымбектикине бардым эле. Бирок, ал жерде тынч жата албай койдум. Аны өзүң көрдүң го?!

Карымбайдыкына барганда менин аманатымды Ысмайылга айт. Кабырымды жети күн кайтарсын. Бир жума чала уйкулуу болсо эчтеке  болбойт,  өзүнүн  өнүмүнө  жакшы. Бул чал эмне эле какшанып жатат дебе, карагым. Менин абалым ар пенденин башына ар башка болуп келет. 

Түнтөй унчукпай Кадырды карап, тура берди.

– Дайранын өйүзүндөгү туугандарыма айттырып койсоң?! 

Кадыр акыркы сүйлөмүн тили көмөкөйүнө тыгылгандай ызаалуу айтты.  

Кыбачы ушу кебинен кийин өзү сүйлөп жатам деп ойлоду. Анысы Түнтөйгө угулбады. 

– Аба аттан түшөлүбү? Түнтөй Кадырга суроолуу  карады. 

– Ит абалаганынан чыга калган Карынбай, Кадырды  жазбай тааныды. Атынан жаш балача колтуктап ала коюп үйүнө кийирди. 

– Эмне, алыс жол жүрүп келаткансыңарбы, олуям.

– Э,  Карыке, бүгүн сүйлөшкө дарманым келбей турат.  Бул айтканыма таарынба. Бул жигиттин аты Түнтөй. Ушундан сурасаң айтып берет. 

– Кадырдын кыртышы сүйбөй, ноокастап калганын Карынбай илгиртпей түшүндү. 

Отундан чоң жагып үй ичин жылытып, олуяга ысык тааруу жарма куюлган кесени сунду. Кылкылдатып жатып кара кеседеги жарманын  жармысына чейин бошотту. 

– Карыке, бу бала жаш. Өзүң көрүп турасың бир түнкү уйкуңду мага бер, таң атканча кайтарып чык. Кокус, жаман айтпай жакшы жок тескери карап кетсем, балдарга кабар бердирип кой. Сал жасап  сөөгүмдү алып кетишсин, сөөгүмдү ысырыкка  койсун жанагы Ысмайыл деген уулум бар ошого айт. Мен өлгөндөн кийин кабырыман жети күн кабар алып турсун . Бир белги калат. Белгини Ысмайылдан угасыңар. А эгер Ысмайыл байкабай калса,  сыр ачылбай ошол  бойдон кетет. Угуп жаткандырсың, Карыке? 

– О, олуям угуп  жатам. Кой, андай дебечи, дагы беш он жыл жашап керектүү жерлерге суу чыгарып берсең болбойт беле?

– Кадыр болор болбос жылмайды. 

– Оюма койсо сиз айткандай кылат элем. Ошого болбойт го. Ичээр сууң түгөнүп  турса, ме деп бирөө бербейт экен. Берсе да сага өмүр болуп күнүм узарбайт. «Өлбөстү кудай жаратпайт, сынбасты уста жаратпайт»,  Карыке?  Адам өлбөсө жер-сууга батабы? Анда жашоонун кызыкчылыгы кайсы. Бу тиричиликтин сонундугу улам жаңырып тургандыгында эмеспи, Карыке?!

Эртең менен эрте турган Кадыр олуя даарат алганы чөөгүндү алып, эшикке чыкты. Сол капшыттагы табылгыга жөлөнө даарат алып, дамбалын өйдө тартып, колун кайра чайкады. Жүзүн кыбылага бурду. Өз ыманын өзү окуду. Башы кеңгиреп башка дүйнөгө көчүп баратты. Отунга жөлөнүп ошол бойдон аңырдай оозун ачып, түбөлүк жайына  боз туйгун болуп жөнөп кете берди.     

Артынан акмалап таң атканча күзөтүп турган Карынбай, «олуям»   деп кучактап калды. Табылгага жүз төмөнүнөн жыгылган экен. Кадырды жайына алып коюп, Карынбай Түнтөйдү кемпиринин жанына калтырып, Нарын жээктеп барып аркы өйүздө ат издеп жүргөн Ысмайылга, озондоп бакырды:

– О, Ысмайыл, Кадыр олуя жөнөп кетти! Сөөгүн алып кеткиле. Ысмайыл дагы да тактап угуш үчүн: 

– Эмне?! – деп үн салды.

– Атаң өлдү! – деди Карынбай кыска бирок ачуу үн менен.

Ысмайыл инилери болуп бүлүнүп жатты. Өйүзгү туугандарына кабарга Түнтөй барып, алар тез эле келишти да Кыбачыны сал жасап «Ысырыкка» алып кетишти. Анткени Кадырдын үйү аркы  өйүздө болчу, Жампага,  Ноотко көчүп келе элек. Кыштоосуна Райымбектикинен келсем анан көчүп  келем деп Карынбайга айткан эле.

Кадыр кыбачы бу жалган дүйнөдөн өтүптүр деген кабар тиги жагы Үчтеректин баш этегине, бул өйүзү Ачык, Каратөк, Толук Саркамышка чейин угулду. 

Кадырды Ысырыкка коюшкан эл куран окутуп келген жактарына кете башташты. 

Эл кеткенден кийин Карынбай менен Түнтөй Ысмайылды четке чакырып чыкты. 

Өз алдынча үшкүрүнүп Карынбай:

– Э, Ысмайыл, атаңын аманат сөзүн айтпасак мойнубузга карыз болуп,  тиги жайда сурак бербейлик! Ал:

– Ысмайылга айтып койгула, жети күнү кабырымды күзөтсүн. Ошондон бир белги калат. Бир азыраак уйкусун бөлүшүп койсо эчтеке болбойт, – деди. Биз атаңын аманат сөзүнөн кутулдук балам?! Аны угуп Түнтөй дагы да  бышыктады.

Түнтөй: 

– Ысмайыл иним, ким бар экен ата-энесин өмүрү өткөнчө алып жүргөн. Анда жерге адам батпай кетпейби. Кайрат кыл, инилериңди жакшылап бак.

Эреркеген Ысмайыл «атам ой» деп эки бөйрөгүн таянып көздөрүнөн,   жаагы ылдый жашы сарыкты. Кыбачы өлгөндөн баштап катары менен үч күн кабырына Ысмайыл инилерин ээрчитип барып, куран окуп турду. Андан кийин ал Ысырыктагы көрүстөнгө басып барбады. Тек гана үйүнөн куран окуп турду. 

Кээде кабар алып турчу Торкендик досу Өмүралы Кадыр өлгөндө келбеди. Көрсө, ага кабар айтылбаптыр. Аны да болсо Ысмайыл кеч эстеди. Ал атасынын өлгөнүнө жетинчи күнү болот  дегенде түш көрдү. Түшүндө атасы баласына:

 – А балам,  кабырыма келип куран окугандан зериктиңби? Келип кетсең болмок деп капа болду. 

Чоочуп ойгонгон Ысмайыл,  таң агарганда Адырайга чуркап барды. Көргөн түшүн  ага айтып, экөө Кадырдын кабырына келишти. Кыбачынын сөөгү жаткан жер, киши баткыдай оюлуп калыптыр. Аны көргөн Адырай куран окуп, акырын сөөк жаткан жерге түштү. Актыгы калып калыптыр. Ал аны мекеден алып келгенин Адырай билчү. Кепиндик акты, чапанынын ичинен оронуп Адырай сыртка чыга келди. Анысын Ысмайылга айтпады. Тек гана атаң жайында жок экен. Мекеге кетсе керек деп койду.

Ысмайыл кабырдын үстүндө атасынын аманатын аткарбаганга өкүнүп көпкө солуктап ыйлады. 

– Кой ыйлаба, аманатын аткарбаган өзүңдө күнөө. Атаң жайында тынч жатсын, – деп, Адырай Ысмайылды кагып койду.

Кийин Кыбачынын өлгөнүн билген досу Өмүралы Торкенден  келип куран окутту. Ошондо да Өмүралы  бир шумдуктуу окуяны айтып олтурду. 

Мага кабар  бербедиң Ысмайыл, тиги  инилериң го  жаш. Мен Какемди  өлбөйт, кудай менен сүйлөшкөн кши деп жүрбөйүнбү. 

Мен жаңылыпмын биздин үйдүн тушунан өтө берип:

 – А, Өмүке?! Ой, Өмүраалы, көп уктаба,  балдарыман кабар алып тур, – деди  кайран киши. Бул жерде угуп жаткандарыңарга жалган мага чын эшикке чыксам, чөгөрүлгөн ак тайлакка минип жаңы эле аны тургузуп жаткан экен. Мен карап эле туруп калыпмын. Аңгычакты тайлактын башын кыбыланы карата буруп  жөнөй берди. Аркасынан чуркап жетпей калдым.

Кайран киши Мекеге кетти го деп ойлодум. Ошол эле замат байлоодогу тору атымды токунуп береги тайды союшуна жетелеп жүрө бердим. А кайран киши! Эсил жан досум. 

Өмүраалы эчкирип ыйлап жиберди. Анын көзүнөн аккан жаш жаагы ылдый куюлуп, сакалына сарыгып, Кадырдын балдары менен коштошуп Торкенге кайра  жөнөп кетти.

Эрезеге жеткен балдар өз алдынча оокат кыла баштады.  

Атасына күмбөз тургузам деген Стамкул, дайрадан чаначтап суу ташып  атасынын күмбөзүн тургузду. Бу дагы болсо баланын бир милдети экенин  өткөн-кеткендер айтып жүрүштү.

ЖАБАГЫ БАЛБАН

Саратан айынын этеги. Күн өтө ысып чыкты. Толукта  таа-руу отоо, арпа суугаруу кычап турган кез.

Чыгынып тааруу отоого чыга албай жаткан Жабагы Тайноопазга эки чаначтын бирине айран, бирине кымыз куйдуруп теңдеп артып, жайлоодон – Төөкарындан акырын келатты. Күшүлдөп баскан ноопас ыргалып келе берди. 

Ал Аюубулакка барып тааруу отомок. Анын далдайган кебетеси элик алып жаңы эле таштап жиберип, жанына барып конгон кара бүркүттөй  алдын тиктеп мелтейет.

Күн Тержайлактын башынан кылтайып чыкканда жөнөгөн Жабагы Аюубулакка кеч бешимге жакын жете келди.

Чытырман өскөн алманы аралап өтүш өзүнчө эле бир тозок. Жалгыз аяк жол менен ошол калың токойду аралап, о тай чабым жол жүрүп анан четке чыгат. Анан да бу алмалуу бактын сүрдүүсүн кантесиң, электин торунан күндүн шооласы түшкөнсүп, күндүн нурун да жалбырактар тосуп, арасынан сызылып чыгып жолду зорго жарык кылат.

Бул чөлкөмдө бардык жапайы жырткычтардын түрү боло турган. Канаттуу парандалардын сайрагандары өзүнчө эле базар. Анда куштардын базары сымал элес калтырат. Ошонусу да жакшы экен алардын чурулдагы менен береги калың токойдон өтүп аласың. Өзгөчө «куш базарында» Байлуунун «үгү»–«үгү» – деп коркунучтуу сайраганы, аны коштоп сагызгандын бир нерседен кабар бергендей шакылыктап ээрчип  алганы,  Жабагыны чоочутту. Алдындагы тайноопаз эки серке чаначты чайпалта көтөрүп буттары тайтактап   зорго басат. Жолдон четке чыгайын дейт чытырман токой  ага жол берер эмес. Анын үстүнө чаначты алманын бутактары жырып кетеби деген Жабагы алдындагы айбан малды эки жакка кетире койбоду. Күшүлдөп баса албай бараткан тай ноопас өзүнө күч кошулгандай ылдамдап басып калды. Оң капталдан коркулдаган жапайы камандын үйүрү жакындап келатты. Жабагы анын үнүнөн эле таанып, жапан жаныбардын өзүнүн артынан келатканын даана сезди.

Капысынан кирген буурадай качырып келаткан камандан буйтай берип, көз ирмемчелик аралыкта шап секирип жонуна минип, эки кулактан толгой кармап, колтук жагына эки бутун сундуруп ийген буттары жабыша, камандын алдыңкы буттары туруштук бере албай эки жакка кериле түштү, анан басууга алы келбей тайтайып туруп калды.

Камандын кышылдаган үнүнөн чоочуган тай ноопаз лепилдей басып, эми эле чайпала  басып келатканын унуткандай үстүндөгү жүгү менен иши болбогондой карааны алыстап барат.

Кош кулагын толгой кармаган Жабагы жапан камандын башын жерге ныгыра бергенде күчтөн тайыган каман, кылым карыткан алманын дүмбүрүн сүзүп, оңкосунан тийди.

Жабагы өтө тездик менен камандын колтугунан бутун тартып алып, алдыга жүткүнө чуркап кетти. Жапан айбанатын эрмектегиси келдиби, анын жанына басып келип, бутунун башы менен капталга тепти. Каман эсине келе ордунан туруп келатканда аны буйдамга келтирбей колтукка муштап, муштап кайра жыкты. Жүрөк тушу ичине кабырылып муштуму кире түшүп, жапан жаныбардын түрсүл кагып жаткан жүрөгү кагуудан калды.

Ээн жерде күчүн сынагысы келген жаш балбан камандын арткы шыйрагынан кош колдой кармап, өйдө көтөрө,  тизилип бараткан торойлорун карай ыргытты. Куйруктарын чимирик кылып торойлор энесинин артында дүмүрөңдөп чуркап качып баратышты.

Жабагы ноопазына токойдун четине жете бергенде жетти. 

– Жаның ширин э, байкуш?! Эми эле тайтактап баса албай келаттың эле каманды көргөндө дикилдеп чуркап бердиң го?! 

Жабагы маңдайына бүткөн жалгыз тайноопазды акырын түртүп койду. Ушуну эле күткөндөй теңселип келаткан тай ноопаз тайтайып төрт аягы чалыштап, жыгылып калды.

Куйруктан тартып өйдө тургузууга аракет жасап көрдү. Тайноопаз козголбоду. Ансыз да шайы кетип коркконунан жанын үрөп басып келаткан ал турайын дебеди.

Жолдун сол тарабындагы чоң түп алманын шагына конгон сагызган куйругун селкилдетип Жабагыны шылдыңдап жаткансыды. Жабагы үтүрөйө түштү. 

Сагызганды «чүш» деп тебетейи менен уруп жиберди. Ансыз да калдайган тебетей терге чыпталып салмак басып, алманын бутагына илинип, Жабагы бир туруп өзүнүн кылганына күлкүсү келсе, бир туруп ызаасы келип, учуп кеткен сагызганды аңкая карап ал көрүнбөй калганда ноопазды көрө кыялы тескерисине айланды.

Ноопаздын алдыңкы буттарынын ортосуна сол бутун сундуруп жиберип өйдө боло тизесин бүгүп, көтөрүлө түшкөн колтугуна сол колун салып жиберип бутун тартып алды. Оң колу менен өгүздүн мойнун кучактай кармап өйдө обдулду. Араң тайтайып ноопаз тайтактап жыгылчудай теңселип барып туруп калды. Чокоюнун кайыш тизгилери чорт-чорт үзүлүп баскан сайын чокойдун кончу согончогуна чейин шыпырылып, Жабагыны жүдөттү. Ал эки чокойду ыңырчактын алдына сөөмөйү менен түртүп кийрип ийди да, өзү жылаңайлак өгүздү айдап жөнөдү.

«Гүү-гүү», «гүү-гүү». Баягы байлуунун сүрдүү үнү дагы жакын жерден угулду. Шакылыктаган сагызган Жабагыны ээрчий, бактан бакка коно калып, артынан калбай ээрчип келет.

Шакка илинген тебетейи эсинен чыгып, качан гана башы аптапта күндүн ысыгына ысып чыкканда, башын сыйпалап тебетейин эстеди. Тебетейин алып келүүгө мойну жар бербей өгүздү айдап барат.

Алдында теңселе чайпалып бараткан тайноопаз шайы кетип, аптапта тилин салаңдата сунуп шилекейи чууруп келет. Анан такыр шайы кеттиби тиги ноопаз жолго жата кетти. 

Эки чаначты чечип ала койгон Жабагы экөөнү эки колу менен кармап, тунжурап көпкө турду. 

Башынан күн өтүп, кабагы карыш түйүлгөн балбан таңдайы кургап эмне кылар айласын билбегендей серке чаначтагы кымызды чаначтын бучкагын оозуна келтирип кылкылдата жутту. Шалбырап чанач бош калды. Серке чаначты бүрүштүрө кармап тигиндей таштады да, экинчи чаначтагы айранды кымыздын аркасынан жай олтуруп жутту.

Тайноопаз эч нерсе менен иши жоктой жаткан жеринен турбады.

Ачууга ууккан Жабагы балбан, тайноопаздын төрт бутун текенин мойногунан жасалган басмайылы менен бууп, куду мылтык асынгансып, ноопастын башын жогору каратып, чыйылдаган ысыкта Аюубулакка тааруу отогону кетип баратты.

Кеминге жыйынга бараткан Рыскулбек бешим намаз болгондо Аюубулакты беттеп жүрүш жасады. 

– Туш-туштан пыр-пыр этип бөдөнө учат. Тиги апай беттен баулап элик бакырат. 

– Кара тайганды ээрчитип алганда болчу экен? Атчандардан кимдир - бирөө күңкүлдөп калды. Аны жанында баратканы тыйып койду. 

– Эй,  айбан,  дөөдүрөбөй бастырчы.

– Мен эмне  деп дөөдүрөп жатам?

– Өзүңкү өзүңө билинбейт э, жыйынга баратканда тайган ээрчиткен кимди көрдүң эле?

 – Бу сөз алдыда бараткан Рыскулбектин кулагына шак дей түштү.

Ал сур жоргонун тизгинин жыя  тарта: 

– Өй,  окшошкон иттер! Сөз талашпай тек баскыла. Ит ээрчитип эмне аң уулоого чыктыңар беле?

Рыскулбек  суусар бөркүн камчысынын  алаканы менен өйдө көтөрө: Тез-тез  бастыргыла. Береги көрүнгөн жыбытты ашканча күүгүм да кирет».

– Ой,  тээтиги ким? 

– Ой, тетигинде, тоңкочук атып жүргөн караанды көрдүңөрбү деп, Рыскулбек карап калды.

– Назар, барып байкачы, бу кандай пенде. Пенде дейин десең мойнуна зоолу салынгансып мөкчөңдөйт.

Чаап кеткен Назар бат эле артына кайтып келди да:

– Бек тири укмуштуу мындай жан көргөн эмесмин өзүңүз барып көрбөсөңүз айта албай турам. Тааруу отоп жаткан адам көрдүм. Жонуна уйбу же билбейм, качып кете тургансып  көтөрүп алыптыр. Эки колу чөп отоодон бошобойт. Салам айтсам алик албай сен кимсиң дебеди. Тоңкочук атып тааруу отогону эле болбосо, киши экенинде таңым бар, баатыр.

Жанына келип калган атчандарды Жабагы байкабады. Маңдай терин шыпырып, бүтө жаздап калган отоо чөбүн отоо менен алек.

Рыскулбек көпкө нестейе карап:

– А, иш илгери болсун жигит?!

– Ошондо гана баш көтөргөн Жабагы, андай болсун деп тике тура калды. 

Тегеректеп турган атчандар менен кол берип учурашты.

– Ой бала жонуңдагы эмне?

– Апей, атасынын көрү, баягы ноопас дагы эле жүргөн тура. Бүткөн боюм эмне салмактанат дейм  да. Ал мылтыгын мойнунан алып жаткан мергенчидей ноопазды коомай алып жерге таштады. Кечке күнгө какталып, ичи көөп чыккан тай ноопаз бутун чечсе да, ордунан тура койбоду. Биротоло денеси маталып калган жаныбар төрт аягын тарта албай жата берди. – Атаат, пайдасы тийчү жан экен. Ушу жонуңдагы тайноопазды көтөргөн бойдон тааруу отоп... Сени жараткан аллага-кудаага шүгүр. Рыскулбек бир аз таң кала карап жигиттерине: 

– Көргөн кызыкчылыгыңар үчүн  да жардам берип ийгиле. Аз эле калыптыр. Туз насип буйруса ушул жигиттикине  конобуз. 

Буйрук  аткарылбай калмакпы,  атты отко коё беришип сырт чепкендерин чечип беркилер да отоого киришишти. 

– Иним, атың ким? 

– Жабагы.

– А, уккам, угуп жүрөм. Анда эмесе отоо бүтүп бүгүн сеникине конок болобуз.

Рыскулбек дегенди уккандырсың, иним?

– Уккам, баатыр. Уккам.

Жабагы карбаластап калды.

– Мен алдына барайын, баатыр.

Даярдык көрөйүн. 

Рыскулбек Жабагынын чогоол сүйлөгөнүнө арданган жок. Тескерисинче: – Балбандардын бардыгы алакөөдөк, эч нерсени аңдай беришпейт. 

– Өлтүртөм десең, – Э, мейли, кайсы күнөөм үчүн? – деп өзүңдү уятка калтырат. 

– Рыскулбекти жигиттери менен ээрчитип келаткан Жабагы, түз эле өзүнүн «сайма алачыгынын» жанына келип токтоду.

– Ушул үй биздики,  баатыр.

– Үйдөн кары адамдын үнүн уга Рыскулбек: 

– Атсаламу-алейкум, –  деп бек унчукту.

– Алейкум атсалам, кел балам, кел, – деген сары чийкил жүздүү сыйда жээрде сакалы бар карыя алдын утурлай басты.

– Кел, Бек, – карбаластап шашкан кары бүлүнүп эмне кылар айласын таппай, эми эле үргүлөп олтурган жүзүнөн уйку качып Рыскулбекти көргөндө дилдиректей дирилдеп, жигин билгизбей коңшу айылына согум издеп  чапты. 

– Рыскулбек келиптир. Жыйынга баратып Жабагыга жолугуп, Жоокачтыныкына конок болобуз деп жигит жалаңдары менен ошол жерде олтурат дейт деген байлар биринен уга бири күнгө күйгөн «Саймалуу алачыкка» түшүп келип жатышты. Бат эле боз үй көтөрүлүп, союштар туш  тараптан келе баштады. 

Кызыр эмди тайлар союлуп кырк найзалуу үйдү тегеректете тигилген боз үйлөрдөн түтүн булайт. 

– Баатыр, биздикине конолук, жайлуу олтуралык деп имерчиктеп  кеп таштаган кудасы Таранчыга да болбоду.

– Тек, ушул үйдө болом, таң таштаганда аттанабыз, –  деп кесе айтты.

– Карыя, Жабагы биз менен кошо барып келсин.

– Каякка, уулум?

– Кеминге чейин барабыз.Чаарташтын белин ашып андан ары узак жол жүрөбүз.

Жанынан оолак чыгарбаган баласын Рыскулбек сурап жатканда карыянын жүрөгү дүк-дүк согуп, Рыскулбектин жүзүнөн жамандыктын белгисин байкай албады. Тек гана: – мейли, сиздер менен барса барып келсин.

– Улук, бу алакөөдөк жан эле – «бар» деген жакка кылыч болуп чабылып, сырты сизге тийбесе экен. Эч нерсени тааный элек күрөшкөнү аюу, кармашканы каман, жапан жаныбарлар болбосо эки аяктуу менен беттешип көргөн жан эмес. Кокустук болуп, элге сөз тийип калбагай эле, ошо жагына сак боло көргөйсүз.

– Ата-айее, жарыктык! Алам десем үйүңүзгө жолотпой жолдон алып кетсем мени ким кой дейт эле. Элдин намысы үчүн, ариети үчүн, деп сизге кайрылып олтурам, болбосо кырк найзалуу үйүңө таңсык болгон ким бар экен. Сактанат десе эле... Рыскулбектин ачуусу келе денеси түктөйүп чыкты.

– Илгертеден  жан кудайдыкы, мал улуктуку, баатыр. Ошентсе да ичтен чыккан ийри жылан... түтпөй кетет экенсиң. Кечирип коюңуз. Бала сиздики. Ишиңизге жарап берсе болду.

Карыя ортодогу жымжырттыкты бузду да, «ишке жарап берсе сиздики уул»  деп макул болду.

– Рыскулбек жүзүнө кызыл жүгүрүп ачуусу тарап баратты.

Таң супа салганда жалпы тоо эли Рыскулбекти аттантты. 

Үзөңгүгө бутун салып жатып, ал:

– Эй, үй биздики эле, мал биздики эле деп, талап кетчү болбогула. Эгер ошентип талап кетсеңер, кабар тигил жакка жетсе...!

Рыскулбек сездүү камчысын серепчилей өзү келген багытын көрсөттү. Айып тарттырып, абакка айдатам деп кекээр сүйлөдү.

Ал аттанып кеткенден үч күндөн кийин боз үйлөрдү өз ээлерине таратып берип, үйүндө тынч жатууну жүйөлүү деп ойлоду карыя.

Рыскулбек суратса: 

– Өзүм бердим, мага тартууга калган үй өзүмдүкү деп койбой жаным жокпу. Тууган арасында кек калбасын. Үйү жыртылбас болуппу, сынбасты уста жаратпайт, өлбөстү кудай жаратпайт. Көрөр күнүмдөн көрүм жуук, турганда балдарды сөзгө сындырбайын деген карыя кой союп  элин чакырып, келгениңерге да, бергениңерге  да ыраазымын. Силер бербесеңер ким берет. Бирөө талап кетем десе да сактап калчу силерсиңер, боз үйүңөрдү бүгүп жүктөтүп кеткиле деп, башка сөз айтпай артына бурулуп басып баратты.

***

Рыскулбек бий жыйындан кайтып, Кызарттын ашуусун беттеп келаткан калың жылкыны көрө чындап пейили бузулду. Жанындагы Жабагыны карап койду: оюнда тийип кетсем Жабагынын алы жетер бекен? Бек аларга карап өрөпкүп кетти. Анан  жигиттерине үйүрү менен жылкыны айдаттырып баса берди. Артынан куугун бу күнү чыкпады.

Чалгынчылардын алдын торотуп, колунан келсе жыгып кайтар Жабагыны жолго таштап кетсем кантет деп өзүнө-өзү кеңешти.

– Иним, сен ашуунун түбүндө кал. Кокус куугун чыкса таңгамаал чыгат. Ага чейин биз Тарсууну ашып кетебиз.

Жабагыны сырдуу караган бий ак куржундагы чокморду алып,  «Ме, сага тартуум ушул, жеңиш менен кайтсаң дагыңкысы дагы болоор» деп атка камчы басты. 

Топ менен келаткан Жабагы Рыскулбектин буйругун аткарбаса эмне болорун билет.

Качкан да кудай дейт, кууган да кудай дейт. Көрө жатарбыз. Жабагы чокмор  баштын бүлдүргөсүнөн билегин өткөрүп өйдө-ылдый силкип, жолочуну күтүп жаткансып куугунчуларды көпкө күттү. Күн чыгып айлана мемиреп тынчтыктын кучагында, сол жагында бир калыпта шылдырап агып жаткан суунун  добушу угулат. 

Артынан түтүндөй чаң ызгыгытып куугунчулар бат эле жете келишти.

– Эй,  жубарымбек! Сен каяктан келатасың?

– Кеминден, агалар? Эч нерседен шек бербей Жабагы жай унчукту.

– Жылкы айдап адам өттүбү ушу жакка?

– Оба, түндө өтүп кеткен. Мен кошо айдашып келгем. 

– Эмне дейт... Бизге бүлүк салган сенсиңби?

– Чабдар атчан кер муруту жаңы жетилген шыңга бойлуу, атка олтурушу бек, көзүнөн заар чачкан жигит жооп күтпөй камчы менен Жабагыны жон талаштыра шыбап-шыбап алды.

Жаны ачынган Жабагы колундагы чокмор менен тиги тыңсынган жигитти тизеге чаап, аны ат үстүнөн тебетейдей учуруп түшүрдү. 

– Карма! Канын ич! Колун бурап толгоо сал, – деген үндөр угулуп жатты. Жабагы  шашпады. Тегеректей келген жигиттерди: 

– Эй, өзүңөр алдыга түшүп бересиңерби же, тигиниңердин кейпин кийгизейинби?! 

Долдураган  Жабагынын үнү жигиттердин безине тийгендей. Жооп күтпөгөн жигиттер аттарынан түшө, кимдир  бирөөсү:

 – Курун чечип, колун артына кайрып байлагыла, итке итче мамиле жарашат! Атына таңып жылкы артынан куугунга түшөбүз, -  деп беркилерине акыл үйрөттү.

Жабагы да: 

– Мына мен да түшөйүн байлап алгыла, эй андан көрү тиги байкушту булактын көзүнө жеткирип койсоңор боло, сууга башын бир эки  матырсаңар,  эс ала түшөт дегени куугунчуларга какшыктай угулду.

– Апей аюуну кара,  өлө албай жатып өлөң айтат болуп акыл үйрөтүп коёт дагы. Аны эмне кылат экенсиң – Мына сага, жанагы тыңсынган курун чечкен жигит камчысы менен бет талаштыра чаап жиберди. 

Жаагы ылдый сызылып аккан кан Жабагынын жаалын кайнатты.

Сөзгө келбеген жигиттерди чочмор менен тизеге уруп туш тарапка сулатты. Анан ал ар биринин курларын чечип,  кошоктоп колун артына кайрып кармап бекем байлады.

Аттарынын жүгөнүн шыпырып жиберип Жабагы мингичтерди Тарсуудан өткөрүп айдады. Он эки жигитти алдына салып мал айдагансып, каяша айтканын майкуйрукка камчы менен өз энчисин берип келатты. Логулап жүгүргөн жигиттер жаны ачынып кармаша кетсек дейт. Кармашып болуптур. Колдору соо, байлана электе кармашпай эми баатырды кармаган ким экен ал,  Олуя болсо да бошоно албас. Логулап он экиси он эки бөрүдөй алдын кектүү мисирейе тиктеп барат.

Алар Тарсуунун капчыгайынан Рыскулбекке жете келишти.

Үч атчан киши менен Рыскулбек жай илээлеп бастырып барат.

– Ботом, булар кыркка чамалуу эмес беле? Калганы каякта. Мал  айдап келаткан жылкычыларын  жер соруп кеттиби? Шумдугуң курган, Рыскулбектин бул эмне кылганы. Рыскулбекти табышмактуу карады. Ал акырын ээгин кымтып, айтпа дегендей Жабагыга белги берди. Аны кайдан билсин лөк. 

– Ой,  айдап келаткан жылкы кайда?

– Кайсы жылкы? Рыскулбек үтүрөйө кабагын чытыды. Менин жылкы айдап келатканымды кайдан көрдүң эле? Оозуңа карап сүйлөсөңчү, иним? Мен сени көргөн жан эмесмин. Бетин кан тээп кызарып, ызаасын жашыра албаган Рыскулбек Жабагыга бакырды.

– Сен кандай машаяксың?!  Кудайдын анык баласы болсоң да, атаганаңды...

 Ачууга ууккан бек баланы май куйрукка чаап жиберди.  

– Тигини, дагы сүйлөп коёт! Алдагы тикенектин уусундай заар чачкан тилиңди көмөкөйүңдөн сууруп алып жүрбөйүн. Деги өзүң кимдер менен келаттың эле? 

Балээ басты, чогуу  келаткан бегим Рыскулбек ушуну кылып олтурса,  мен каякка барам. Ишенген кожом сен болсоң, так атаңдын оозун урайын кылды го. 

Жабагы Рыскулбекти тикирейе карады. Рыскулбек көзүн кысты. Анын бул белгисинен,  «көргөн жокмун  алар башка болчу деп айт»  деген жазууну окуду. 

– Кечирип коюңуз, сиз ким болосуз?

– Жана эле саламга келбейсиңби? Тим эле кадырың өтүп кеткенсип таркылдайсың  да, бөлтүрүк. Рыскулбектин кыжабасы жазылып карс-карс күлдү. 

– Тигилериң ким, өзүңө окшоп шоңшоюп тарпка конгон жоорудай канат күүлөп түрү башкача го?

– Жабагы  дагы  да бийди карады. Ал көзүн кысты. Анысы эптеп бирдеме таап мени ууру туттурбай, колуна салып бербе дегенсип жүзүндө анын мурунку каары күбүлүп башка Рыскулбек болгон сыяктуу.

– Кечээ  Кеминден келаткан адамдарга кошулгам. Алар жылкы айдап алышыптыр. 

– Рыскулбек эмне деп дөөдүрөйт деп сестенип ачуу бүркө көз тикти. 

– И анан, айта бер? Күрүчбектер өткөндөй болду эле. Биз: – береги жаман ноокастап жай келатабыз – деп жер тиктеп үлүрөйүп аттын баш кулагын мелтейе тиктеген жигитти жаңдай көрсөттү.

– Ошондой, ошондой, жылкынын изин чалып көрдүңөрбү. Ушул биз жакка келиппи? 

– Жок, баатыр. 

– Анда эмне мени менен жаакташып, бутун тиштеткен күчүкчө кыңшылайсың? 

Жабагы сөз таба албай соксоюп олтурган жигиттерди карап койду.

– Ой,  тигилериң ким, айтпайсыңбы, төөнүн жарты этиндей болбой.

– Бек, төөнүн жарты этинен көптүк кылам го дейм.

– Хо-хо-хо! Туура айтасың, кебиңде муруч, дениңде кубат, чыйраак жигит экенсиң. Көрүп турам, көзүңдөн көрүп турам иним. 

– Кызарттын ашуусунун түбүндө уктап калыпмын бейтааныш шериктерим ойготуп коёбуз деген. Кейпи айдап бараткан жылкыларын кызганган го. Мени ойготуунун ордуна басмайылымды кесип кетишиптир, дагы жакшы ички басмайылын байкабаган окшойт. 

Жабагы сүйлөгөн сайын Рыскулбек жанданып үнү ишенимдүү.

– Эми эмне кылайын дейсиң?

Бий Жабагыга суроо сала шоңшоюп олтурган жигиттерге боор ооруган түр көрсөтө карады. 

– Береги чөөлөр мени ууру тутушканынан кошоктоп байлап алдыма салып, «ким көрдү кылайын» деп, өңүттү жерди издеп бараткам.

– Эй дөө! Рыскулбек чоочуп кетти. 

– Булардын айыбын мен тартайын. Кебиңе карап билдим иним. Жаагың катуу окшойт. Жыландын кепшегинин билген  Рыскулбек:

– Жаалыңан кайт баатыр, жаш да болсоң бир элчелик кайратың бар экен. Күчтү да кудайым ченебей бериптир.  Мындай пенде забынга көп кабылат. Жаныңда кой дээр кожосу, ай дээр ажосу болбосо, ал оюна келгенин жасайт. Анте көрбө иним. Булар да адам баласы. 

– Эмне жөө келиштиби? 

– Жок, аттарынын жүгөнүн шыпырып тиги жапсарга айдап жибердим, аттар сууну кечип өйүзгө чыгып, жайылып жүрүшөт.

Адашкан чынын айтса айбын кече билгенге үйрөн. Сени берген кудайым, ырыскыңды да бирөөдөн буйругандыр.

– Атым ким дедиң, иним? 

– Жабагы. – Ал күнгүрөнө долдурап Рыскулбекти карады. 

– А жакшы ысымың бар экен.  Жабагы жетилип тулпар болот. Жакшы чыкса элдин ырысы, дурус иним экенсиң. Тигилердин колдорун чечип кой. Атаң бардыр, аксакал кишинин сөзүн тыңшай жүргөн жакшы болот. Күн кечтеп кетелекте булар да жетер жерине жетип алышсын, жолунан калтырба, мен да жолуман калбайын, көрүп турасың, көзү киртийип кыртышы кеп сүйбөгөн ноокас адамыбыз бар.

– Булардын кашык канын забын кыла көрбө, дөө.

– Өмүрү «дөө» деген сөздү укпаган Жабагы Рыскулбекти бир карап алды да, тиги жигиттердин кошоктошкон колдорун чечип, андан сөз болмоюнча үйдү жөөлөгөн нарча жигиттердин колдорун капшыра кармап, кокуйлатып, бар, бара бергиле, – деп ичинен күңгүрөнүп, өз алапайын таппагандай жүзү албырып бир бозоруп сыр   бербеди.

– Ар бирин сындан өткөргөн бий: – бар, бара бергиле, жылкыларды бизден көрбөгүлө, изин чалып Күрүчбектерден издеп алгыла, бу жакка келип пайда таппайсыңар. Кашык каныңарды кечкен кудайдын кулу да, алланын сүйгөн пендеси. Өлтүрөбүз – деп кек сактабагыла. Бу бала ак экен өзү айтып берди. Жаны кашайганынан күчкө салган да силерди, куткарып калган мен. Мен убададан тайбадым. Силер да алдырган апасынын койнун ачат болбогула. Элиңерге ошентип айтып баргыла, балдарым. Рыскулбек жээрде сакалын сылап, өмүрүңөр узун болсун деп баарысына бата тиледи.

***

Бир ишке жарап бердиң, иним, сени өзүмө жакын көчүрүп алам.

Баса жылкыдан кам санаба, барганда арасынан тандап, каа-лаган кыл куйругуңду аласың.

– Бастыр,  иним.

– Үлүрөйүп жер тиктеп ооруп бараткан жигит Кулакерине камчы берип алдыга түштү.

– Опей, оору эмес эле соо го. Маскарапоз го бу? Жабагы жигиттин амалкөйлүгүнө чындап таң калып көзүн андан албайт.

– Жолду баштап, атты бастырышы деле чыйраак. Жада калса чабышка чакырса ат ойнотуп чыкчудай.

Кулакер ат минген  жигит Жабагыны карап ырсайып күлүп койду. Анын күлгөнү, Жабагыга терисин сыйрыган түлкүнүн денесиндей көрүндү. Жабагынын итиркейи келип кетти. 

Атаң көрүү, бу Рыскулбектин кандай кылыгын билесиң. Сакалын желге тарап сур жоргонун үстүндө чайпалып, эки өңүрүн кымтыланып эч нерсе көрбөгөндөй, жада калса жанындагы төрт атчан менен да сүйлөшүп койбой үргүлөп барат. Үстүнө тайпак кесеге суу койсо чайпалып  төгүлгүс сур жорго жоргосунан жанбай ак булут болуп сызып баратты. 

– Бул эмне кылганы. Жылкыларды каякка айдатты. Канча ылдам жүрүш кылдык. Жетпейбиз го жылкыга. Ичинен айкапта болуп бараткан Жабагы суроо берейин дейт, бекке батына албайт.

Кантсе да Жабагынын оюн ичинен билип келаткан Рыскулбек: 

– Жабагы иним, Карагул үкөмдөй чогоол экенсиң. Жылкы жөнүндө ойлонуп келатасың э. Көзүң кыйды тиктейт мени. Ичиңдеги сырыңды жүзүңдөн байкап келатам.  А Жабагы?! 

Угу – деп бош унчукту. 

Шераалы,  Дуулат инисине караганда өкүм Карагулду, Рыскулбек анча жактырбайт. 

Эр жигиттин ичине ээр токулгалуу ат батат. Баатырдын ичине бүтүн бир эл жайыты менен батып кетерин укпагандырсың.

Колуңдан келсе кең, пейил, элге төгүл-чачыл бол. Жыйнап алар учур өзү эле келет. Тизгинин тартпаган, бейадеп кесепети болсо, анын мойнуна жылан болуп орол, бирок чакпа. Акырын кысып, жаны кайсы жерде болорун көрсөтүп кой. Түшүнгөн кишиге ошол деле жетиштүү болот. Мен муну жөн айткан жерим жок. Анан да бой экенсиң. Аял алганда жубан, кызына карабай кабак кашына карап, ички сырын тартып көр. Жаман кыз өзү эле тил кайрып, же ырсалактап жосунсуз тамашалап билдирип коёт. Андайдан жаа бою кач. Карагым ушу сенден бир нерсе чыкчудай, бирок таалим көрө элексиң, кармашканың жапан жаныбар болуп, эки аяктуу менен беттешпегениң,  аралашпаганың кадик билинип турат. Мен бул сөздү айтпас элем. Сени кереке жарап берет, туу түбүнө жүрүп берет деп ишенгенимен айтып жатам. 

 Кошо келаткан жигиттер жапырт карашты. Ичтеринен кызганыч аралап, Жабагыны тике атып тиктешет.

Берки жигиттердин сырын Рыскулбек мурунтан биле турган. Ошондуктан ушу Жабагыга айтылган кеп силерге да тиешелүү деп эскертип өттү. 

– «Жакшы аял жарым ырыс» Рыскулбек сур жоргонун тизгинин тарта аяр кебинин учугун улады. 

Атка бергис кунан бар, кызга бергис жубан бар. Ушуну дилинде сактаган улан кор болбойт. Жубан алсаң, баягы баланчанын тул катынын алыптыр, болбосо эрден чыгып келген кызын алыптыр деген кеби болот. Бу да туура. Бирок иним жакшы туяк туулса жогорку,  кеп бат эле  эл арасынан оолак качат. Жакшы катын чыгар кыздын аягы жуушаң аяк болбойт. Басканда арышын тең таштап, эки жагын кылчактап каранбайт. Жүзүнөн белгисиз нур чачырап кепке алсаң ыйба кылып, сурооңо үкүнүн желпүүрүндөй назик жооп берет. Сенден жооп күтпөй акырын басып кетет. Мына ушундай кыздан адам туулат. 

Адам менен кишинин айырмасы болот,  иним. Адам жамы журт менен алака түзөт жол баштайт. Туңгуюкка такалган элин жол таап чыгып кетет. Киши дегеним, эки аяктуу ургаачынын баары эле төрөйт. Элдин караанын көбөйтөт, топураган журт болуп берет. Баланчанын баласы дегени эле болбосо андайдын адам менен иши болбойт. Көр тирлиги менен өмүр кечирип, бир күнү ичер суусу түгөнгөндө жылып кете берет. Андайдын артында туягы эле калбаса көбү өзү менен кошо кетет. Баса ошондойлордон да адам төрөлөт. Чыгаан аял жаман эринин тукумун тазалайт. Аны билип жаткандырсың, карагым– Тукуму таза бирөөдөн урук алып жигин билгизбей, ичинен кудайга жалынып жүрө берет. Эркек төрөлсө тилегинин орундалганы. Кыз болсо чыгаан чыкса Кызсайкалча болор, болбосо төшөктүн катыны. Начар жубан ата тукумун булгайт, кутум бирөөбү менен жүрүп боюна бүтүрүп  начар уул  төрөлөт. Өзү жакшы болсо да жатыны бузук делет. 

Рыскулбек көп сүйлөгөндүктөнбү боз жоргонун тизгинин жыя тартып бир аз турду да: 

– Жардам берчи иним, жаш өйдөлөгөндөн кийин отуруп турмак кыйын болуп калат экен, – деди.

Атынан леп түшө калган Жабагы Рыскулбекти колтуктап коомай кармап, үзөнгүнү тептирбей жаш баланы аттан түшүргөнсүп секин гана боз жоргодон алып жерге таканчыктатты.

Чарчап келаткан бек, сыңар тизелей көпкө заара ушатты. Акырын өйдө болуп боз жоргону суулуктап турган Жабагынын ийинин баса бир колу менен аттын жалын бекем тутуп күмүш үзөңгүгө бутун салып, аттын үстүнө коомай олтуруп эки жагын кымтылана Жабагыны карап алды да, сур жоргого камчы басты. Сур жорго лепилдеп, үстүндөгү адамдын суусар бөркү шамалга сеңселип келет. О, кыйлага чейин Рыскулбек үн дебеди. Жок дегенде жигиттери менен тааныштырбады. Башынан көк Жабагы сен кимсиң? – деп алар менен өзү да таанышпады. Кеминге барып кайра тартып мына бир ай чамалап барат. Бирөөнүн да ысымын билбейт. Тек гана эй жээрде атчан аке, сизди чакырып жатат деп койгону болбосо Жабагы таанышууга таңсыгы жоктой Рыскулбек эмнени айтса ошону аткарып, дулдуюп келатты. 

Тынчтыкты дагы да Рыскулбек бузду. 

– Жабагы, кайдасың?! Ойго туна түшкөн бек жанындагы Жабагы менен иши жоктой, ал эми эсине келе калгансып «Жаныма кел, жандай бастыр» деп  катуу унчукту.

Ал берки жигиттерден ыйбаа кылып жашы боюнча улуу экендигин эске алып алардан жол талашпайт.  Качан гана Рыскулбек чакырганда анын жанында даяр болду. Аны жандап, бараткан кара кер атчан москоол кара жигит жол бошото атынын мойнун кейкейте тартып Жабагыны алдыга өткөрүп жиберди. 

– Келдиңби балбан? 

Бийдин бул балбан дегени Жабагыга өөн угулду. 

– Мен эмне балбандык көрсөттүм. Жабагы дагы да чогоол сүйлөп, өз күнөөсүн сезгендей тымпыйды. Рыскулбек анысын сезип ичинен «и тирикарак экенсиң, өз айыбын билген киши адамды кор кылбайт» деп бирок мунусун билгизбей Жабагыны уурдана карады. Сайкалдай жанга туш болсо кор болбос, лөк.

– Мен эмне деп келатат элем,  иним? Рыскулбек атайын сынап үн катты. 

– Нуска сөзгө жибий баштаган Жабагы адам, жөнүндө айтып келаткансыз, – деди  Кайсы адам жөнүндө? 

Артта калар туякты.  Жабагы унчукпады. Эсине  айтып келаткан, кебинин уландысы түшө калган Рыскулбек кайра улады. 

– И, балам,  ошентип, тулпар бээден туулат. Айгыры ала болсо кулуну кула болот деген кеп бар,  ал жөнүндө айтып бердим. 

Эми бу тул катын жөнүндө.

Тул деп эри өлгөн келинди айтат. Тууду бийке деп, кыз кезинде боозуганды айтат. 

Өзүнүн кебине маашырланган бек  кыт-кыт күлдү.

Ошол тул катындан да адам туулат. Эрден чыккан жубандан да адам туулат. Аны баары эле биле бербейт. Төрөп берсе болду деп нике кыйдырып алганы көп болот.  Кызык мына ошондо башталат. Кош жаздыкка төрт баш бир жатасың. Түшүндүңбү ушуга,  иним. 

 – Жок, түшүнсөм буйрубасын. 

Баралыңа келе элексиң дебедимби, же жалганбы? 

– Жабагы унчукпады.

– Таарынып калдыңбы, таарыныч сөз айтканым жок го. Чынын айтып жатам. 

– Таарынганым жок. Анда эмесе токтогон сөздү кайра улайлык. 

– Ошентип кош жаздыкка төрт баш бир жатат дегеним, аялың начар чыкса тилинен заар чачып көңүлүң кайт   болуп, алапайыңды таппай, муштумуң өзүнөн өзү түйүлүп турса, атаат – деп өлгөн катыныңдын кылык жоругун ойлойсуң. Ачууга жеңдирип муштап жиберсең аялың өз күйөөсүн ойлойт. Анан өз өзүңөрчө үшкүрүп тескери карап таңды атырасыңар. 

Жакшы аял антпейт. Олдоксон кеп сүйлөгөн эркекти жемге туз кошуп аста көндүргөн жылкыдай акырын үйрөтүп жанына  тартат. Өлгөн аялынын жаман жоруктарын элден угуп, аны жасабайт. Анын жакшы жактарын өөрчүтүп, акырындап аны эсиңден чыгарат. Эркек да ошондой. Бирок андай катынды үндөкө чакырганы чанда чыгат. Көбү баш ийип берет же талак кылып тынат. 

Жана айтпадымбы  жубан да болсо, жакшы аял чыгарын билсең тартынбай ала бер дебедимби? Анын сыры мындай: – Кыз бир түндүк. Анан эле тигиге барып кошулат. Жакшы чыкпас  ургаачы аз иш жасап көп уктайт. 

Жакшы чыгаар жубандын бир белгиси болот. Ал күндүзү эмес ай жарыгында да сага жан жерин көрсөтпөйт Канчалык кыраа ылдам болсоң да эркек жасаар ишти өзү жасап күйөөсүн да,  өзүн да таза тутат. 

Анын артыкчылыгы ошондо. Андай аялды баш аял деп коёт. Жакшы чыгар жубандын көзү ыйба, сөзү тик, чынын айтат. Бирок, ачуу чындыкты жумшактап  мамыкка денеңди бөлөп сүйлөйт. Анын кеби канчалык жумшак чыкпасын түшүнгөн адамга өлүмгө тете. Түшүнбөгөн эркек сазга жаңылыш конуп учкан жорудай далысын күйшөп туруп кете берет. 

– Атаат сөз эмес бекен, Бек бул кебиңизди  биз укпадык эле го. 

Каракер атчан атына камчы берип, Рыскулбекке жете Жабагыны жандай  бастырды. 

– Э, иним,  сенин аялың бар. Үйбүлөө күткөн эркек турмуштун өзүнөн үйрөнөт. Мен, бойдок буга айтып жатам. Катын алганча кайын ал деген, анын да жөнү башка, муну  силер билесиңер мына бу боз бала кайдан билсин аны. Билегине күчүн чыгарып, күрөшкөнү аю ташка чапканы жапан жаныбар болсо, мурдуна бок сүртсөң да билбейт. Силер таарынбагыла.

 Рыскулбек тигилерди сөз менен жайкады. Бөрү басык менен келаткан аттардын мойну терге чөмүлүп анысы аз келгенсип боз топурак «бурт-бурт» этет. 

***

Рыскулбек бу дүйнөдөн оолак кеткенден кийин Жабагы Дыйканды жандап конуш жайлап, көбүнчө Дыйканды ээрчип ошо менен болуп калды. Жетимишти таянганча эки аяктуу менен чапчышып көрбөдү. Тек гана далдайып эл аралап басып жүргөнү болбосо, казактын Акбалбаны менен беттешип күч сынашпай айкапта келет.

Чын куран айынын башында өзүнө энчилеп ирегелеш алып жүргөн Жабагыны Дыйкан: 

– Эртең көчөбүз, көчүү конушту ойлон.Такай  көчтү байкай жүр. Мен казактардан мурун барып конушум керек. Алар келсе Суусамырдын кенен түзүнө жылкысын жайып тебелетип коёт. 

– Чычкан ичи жол береби баатыр?!

– Жол бербегенде каякка барат дейсиң, көп болсо Көчкүлүүбулактагы мөңгүгө такаларбыз. Ал жердин айласын да эптеп табабыз. Көчтү эртеңкиге табыштадым. Азыр өзүм жүрүш жасайм  алдыга. Сиз көч артынан ээрчип келе бериңиз.

Таң супа салганда көч камы  башталып, төөлөр боздоп, буйласынан кармаган эр азаматтарга моюн бербегендери  бурк-бурк эте шалпайган ээгинен көбүк чачат. 

Чөк, чөк деп атып зорго чөгөлөтүп боз үйдү артып биринин артынан бири чубап көч кетип барат. Кызыл-тазыл кийинген кыз-келиндер  жорго байталдын же жорго быштынын оозун тарткылап,  этектери шамалга дирилдеп барат. 

Көчкүгө туш келбесек экен?

 Жабагы өзүнчө күнгүрөнөт. 

Көчтүн арты Көчкүлүүбулакка келгенде көчтүн алды көчкүнү тегеректеп мөңгүгө жыгылган атанды тегеректеп буура бурк-бурк эте жин чачып, ичине чейин буту тереңге сайылып, үстүндөгү күмүш менен чаптырылып кадоо салынган, чоң түндүк төөнү басып калгандай көрүнөт. Төө адеп жүткүнө  берип ансайын мөңгүгө батып, анын жылуулугунан ээриген нык кар коё берер эмес. 

Үстүндөгү жүгүн албаса болбойт. Аркандын бекиткен учу тээ керегенин алдында калып кереге мөңгүгө батып, уук гана тиреп калыптыр. 

Жабагыны жарданып карап турган көчмөндөр, ага жол бошото беришти. Ал төөнүн жанына келди да,  эки жагын карап, жардана тиктеген жигиттерге: 

– Арттагы көчтөн бир төөнүн жүгүн түшүргүлө да мага таманыма кабаттап экиден төрт кереге коюң бергиле. Эптеп чыгарып аларбыз. Аркы көчтөн кимдир бирөө чырылдап калды. – Бербейм, айланайын, бербейм. Болгон үйүбүз ушу керегебиз да ишпалдасы чыгып көгү үзүлүп ага туруштук бере албайт. Кемпирдин чырылдаган үнүнө кошулуп, тестиер баланын үнү: 

– Койгула, тийбегиле, биз дагы силерчилеп тоого чыгабыз деген үмүтүбүз бар эле, - деди. 

Бөрк ал десе баш кесер эки жигит ага болбоду. Төөнү чөгөрүп аркандын учун бат эле таап жүктү түшүрүп жиберишти. 

– Атаат, болбостур. Кой деймби. Анда эле жылан болуп менин мойнума оролот да деген Жабагы кыжабасы кайнап, улам мөңгүгө батып бараткан буурага жинденди.

 Кирсең балээдей киресиң а алдыңан эмне жолукса көзүң, бозоруп эч нерсени көрбөй калат. Эми ал курагың өтүп кетти го. Жол менен баспай четтеп басканын мунун. 

Жабагы аба мына керегелер даяр.

Балбан керегени көпкө карап, кармалап көрдү да. Мейли эми болор иш болуптур, бирок  керегелери бышык экен, сай талдан жасалыптыр, эй анан кечирим сурап жүгүн кайра артып берип койгула, бечаранын.  Соопчулук деген болот.  А эгер андай болбойт экен. Дыйканга өзүм айтам. Аянар жерим деле калган жок, – деди.

– Алып келгиле бери, экөөнү төөнүн сол тарабына экөөнү оң жагына койгула, чалкасынан таштабай көмкөрөсүнөн таштагыла. Карга өзүм ныктап алам да эки бутумду үстүнө коюп төөнү көтөрөм.

– Эмне дейт, адамга жагар иш кылса боло. Ушу төөнү жүгү менен кантип көтөрөсүң. 

Жанагы үйдү чечип керегелерди алып келишкен эки жигит бири-бирине суроо сала Жабагыны ормоюп карап коюшат. 

– Кана, палбан, биз да жардам берелик, деди бирөөсү.

Ары тур, тоскоолдук кылба, кокус төө так туралбай калса үстүндөгү ууктардын уугу бүт кыйрайт.

Жабагы төөгө мине тургансып эки бутун тайтайтып керегеге бутун таканчыктып коюп, а дегенде кабаттай таңылган бышык кыл арканга колун өткөрүп, жиберип өйдө копшоп көрдү. Төө жарым кес өйдө көтөрүлүп Жабагынын буттарындагы керегелер карга батып ныктала түштү. 

Эми жакшы болду. Бечаранын керегеси сынбайт. Биротоло ныкталып калды деген Жабагы эки колун төөнүн  эки капталындагы арканга өткөрүп өйдө көтөрө өзү артка боло, суурулуп чыгып келаткан буураны алдыга түртүп жиберди. Өзү ошо кабилесинде тизелей калып,  төөнү жыгылып кетпес үчүн таңылган уукту кучактап көпкө турду. Качан гана төө өзүн токтотуп, бурк-бурк этип алганда төөнү жетелеп келаткан атчанга: 

– Эй этияттап жолду тиктеп  көзүңдү карап бастырбайсыңбы. Ат менен төөнүн жолу эки башка. Ат өткөн жерден төө өтө албайт, тайтайып жыгылып калат. 

Жарым кес бата түшкөн бут алдындагы керегелердин көздөрүнө салааларын салып акырындан копшоп,  төртөөнү тең сындырбай чыгарып берди. 

– Ой боой. Бул эмне шумдугуң, – жаш Керимбай Жабагыны карап, чын эле төө балбан турбайсыңбы деп, төө түшүп кеткен мөңгүнү көпкө карады.Ошондон баштап төө балбан аталды Жабагы. Жаш чакта аюу менен күрөшүп, жапан жаныбарды аңдоостон шыйрактан кармап өзүнө жолотпой ташка чаап көнгөн Жабагы эми төө балбан аталып, бир кездеги жатаган көтөрүп келатып,  Момутайга жолукканын эстеп көпкө ойго батып,  тунжурады. 

Эки аяктуу менен беттештирет Рыскулбек бек деп ээрчип келдим эле, эми минтип жашым өтүп баратат. Бир арманым күрөшпөгөнүм ат ойнотуп эңишке чыкпаганым. Бу Кетментөбө чөлкөмүндө айры баштуу, сизге бердик деп күрөшпөдү. Мейли элге ынтымак берсин. Күрөшсө болмок... чыкпады. 

Жабагы жетимишке чыкканда эң биринчи жолу балбандар менен күрөшүү бактысына туш келгенине сүйүндү. Ал да тиги Таласта боло турган болду.

Жанкороз аш берип Дыйканга: күлүгүн таптасын, эр оодарыш, күрөш оюндардын бардык түрү болот деп кабар айттырды. 

Аш, той дайыма кеч күздө же жыйым терим аяктап эл жайлоодон түшкөндө болот. Болбосо Сумбула чыгып, чөп текши жетилип эгин бышканда деле баштай беришет. Аштын бир жери чоң аш өткөрсө, тиги жагы Алайга бул жагы көлгө чыгышы Атбашы, батышы казактарга чейин кабар айттырылат. Жок эле дегенде  жүз жылкы миңдей кой союлат ал чыгымды ариет үчүн деп бир болуштун  эли бүт көтөрөт. Эгер элден чыксаң, эшигиңен ат ойнотуп болуштардын жигити кетпейт. Төлөбөй көр машаяк болсоң. А дегенде кеңеши болуп, үй ээсин   ийе тартып: – аш бардыгыбыздыкы, намыс жалпы журттуку, асты-астыбыздан басып кетсек эртең эле тигилер басып албайбы кокуй, сулуу кыз, күлүк жылкыны алып, керек болсо койнуңдагы жаңы алган колуктуңа көзү түшсө тартып кетпейби. Ошондуктан бир жакадан баш эки жеңден кол чыгарып муштум болуп түйүлүп туралы, – деп жалпы элди, үндөкө чакырган кыргыйектей жоошутат. Анан, булоолоп ысык шорпо, жылкынын же койдун эти каңылжаарды жарып, табак тартылат. Сөз ошол бата кылаарга чейин эле сүйлөнүп, чаласы тамактан кийин айтылат. Кээ бир чычкак улагы жок жел өпкөлөр, эки жагын ойлонбой: – Ой болуш туура айтат, антип ариетине тике турбасак туугандыгыбыз кайсы, деп жээлигип чыгат. Ошону менен ыгым-чыгым эсептелип бүтөөрдө, баягы жел өпкө жигиттердин дымагы сууп, башы шылкыйып, акыры атасынын көрү, болуш мен үчүн бир ай туяк каттап, карызга берип туруңуз. Ариет жалпыбыздыкы. Он жыл жылкыңызды баксам да акысынан кутулам деп күүлөнөт. Мына аштын кеңешинин да ушундай балекети бар. Анда оюндун түрлөрү, байгенин кайсы оюнга канчадан кетери, бүт катталат да ашка бер жагы беш ай мурун камданат. 
***

Дыйканбай Суусамырдан келип, чоң оолунун бет маңдайына барып желбегей, чапанын жамынып, көпкө отурду. Жанына Жабагыны чакыртты. Арыта басып келаткан жетимишти таяп калган Жабагы карыса да,  балбандык сынын бузбай көкүрөгүнө түшкөн сакалын салаасы менен сылап, Дыйкандын жаңдоосу менен тайтая кырданып олтура кетти.  

– Таластагы ашка чамабыз жетеби, аба? Дыйкан алыстан чалма салды. 

– Э ал эмне деген аш? 

– Э жарыктык, күйгөндө эле Атакан абам экөөңөн күйдүм! Сени балбан деп ээрчитип тоо арасынан алып келген атабыз да кызык киши экен. Болбосо айтып жаткан сөздү ооздон илгиртпей түшүнсө... аш кандай болчу эле?

– Киши өлсө аш берет да, э? Ага эле эмне мынча кызаңдайсың?! Атакан экөөбүздүн жашыбызга барганда сени да көрчүлөр көрөр! 

Ызаага жеңдирген Жабагы жер таяна тура баштады. 

– Дыйкан тамашага сала Жабагыны жеңден тартып күлдү: Э, төө балбан, кантет деп койсом кызыраңдайсың да. Ошол ашка сизди кереке жарап береби, намыс алып береби деп чакырттым. Андай катуу кетсем, чогоолдугумдур. Жаш иниңди кечирип койбой, ушу төөнү мөңгүдөн сүйрөп чыккан, анан болор-болбос кепке да теригеби, ха-ха-ха... Ал өзүнчө солкулдап көпкө күлдү. 

Дыйкан туруп бараткан Жабагыны кайра олтургузуп, төө балбандын жакасында жөрмөлөп бараткан чегирткени балбанга көрсөтө  кармап алыс ыргытты. 

Кой балбан үйгө кирип кымыз ичелик. Ачууңду төөчө бүркө бербе, анте берсең ким да болсо жини келбейби?! 

– Дыйкан Жабагыны сүйөй тургузуп жандай басып баратты. 

Жабагынын түктөйүп чыккан кебетеси Дыйкандын сүйөй тургузуп,  жүрү кеңешелик  дегенине ичи жылып өзүнөн-өзү маңдайы жазылып күлдү.

– Шыпылдаган жигит эшик ачты. Эң биринчи Төө балбан анын артынан Дыйкан кирип баратып жигитке зекий карап: – Үстүбүзгө киши кирчү болбосун кымызды мына өзүм куюп ичем. Сен сыртта бол деген кеби Жабагыны чындап  эрдемсинтти. Чын эле мени кеңешчи кылып алайын дегениби. Андай болсо кызматына жарап берем. Керек болсо Жаркынбай, Боку, Чоту Коюбактыны да кызматын кылдырып беркилери али жаш, ошо алты, балам мен үчүн кызмат кылып койсо эч нерсе болбос. 

Жабагы ичинен жылып Дыйканды жакшы көрүп турду. Атасынын  көрү Толуктан  балдарды чогултпай жаным жокпу тиги жерде катуу кетип койдум окшойт. 

 Дыйкан  ал кепти оюңан чыгарып кой. Өзүң айтчу элең го: – «Рыскулбек датка  балбандын ичине бир элдүү журт жайыты менен батат» –  дечү эмес белеңиз жарыктык?!

Жабагы чындап жибиди. 

– Дыйкан бу ашка мен керек бекенмин. 

– Ооба, балбан.

– Күрөш болот бекен?  

Дыйкан тигинин болор-болбос кепти сүйлөп жатканына кыжабасы кайнап аны, ичине калтырды. Сыртынан билдирбей:

– Күрөш болот экен, казактардан Акбалбан келет деп уктум. Ошону менен бир беттешип көрбөйсүңбү? 

– Атаат жашымдын өтүп кеткени да, болбосо... – аш качан башталат дейт. 

– Дагы үч ай бар. 

– Анда иштин жөнү башка, сага намыс алып беришке жарайм.

– Дыйкан а дегенде Жабагыны  чоочулай тиктеди. Бу меңдубана жеп алганбы, же... Отуздан жаңы ашкан балбанга жетимиштеги Жабагынын алы жетмекпи. Дыйкан дагы да Жабагыны сынай карады. Жок, чын айтып жатыптыр. 

– Кошой абам деле сексен бешинде кан жыттанган эр Жолойдун талпагын ташка жайбады беле.

– Намысты кантип алабыз,  Акбалбан кан  жыттанып коён сымал ыргыштап турган убагы. Анын кабарын жакшы билесиң. Көрбөсөңүз да, угуп жүрөсүз. 

– Э күч атасын тааныбайт. Менин айтканымы орундатсаң Кетментөбөлүктөргө бир жолу намыс алып беришке жарайм. 

Дыйкан сүйүнүп кетти. Күлүктөр болсо бар. Баш байгеси  болбосо да экинчи, үчүнчүнү ээлеп берет. Күрөштүн да адамын таптым. Ортодогу сөздү Жабагы бузду. 

– Дыйкан эми сөз мындай, мени 70 күнү багасың. Ары жакта жыйырмага жетпеген күнү калат. Анда Акбалбан экөөбүз тоорушуп көрөбүз. Күнүнө бирден козу союп бересиң анын артынан серке чаначка кымыз алдырып эки жигитти тебиштирип чайкама жасатып,  суусундук  ичиресиң. Артынан  жарым чекседен чөктүрмөнү майга куурутуп берип турасың. Ушуга чыдап берсең мөөрөй сеники, Дыйкан.

Өз табын өзү билген Жабагыга Дыйкан: 

– Айтканыңыздай болот, бир аз жеринен кыйшык кетсе эле мага айт. 

– Куп болот, Дыйканым.

Биринчи күнү эки жигитке чайкама жасатып Дыйкан башында болду. Бир жеринде бир тал агы жок куйруктуу кара козунун этин эзилте бышырып, чоң кара табакка алып келип беришти.

Этин кыра туурап, бир жигит Жабагынын жанынан кетпеди. Артынан чөктүрмөсү да даяр турду.

Дыйкандын көзүнчө бир козунун этин бүт жеп, артынан серке чаначтагы чайкалган кымызды кылкылдата жутту. Жатарда жарым чексе майга жумшак куурулган чөктүрмөнү жеп, жылуу жамынып жатып алды.

– Айтканын аткардым өз оюна койсо Кошой абамдай күчүнө кирет деп ишенген Дыйканбай: 

– Эт туурап берген, кымыз чайкаган жигиттерге жетимиш күн жанында болосуңар, кыйшыгыңар билинсе балбан өзү айтат, анда соо калбайсыңар, – деп катуу эскертти да, ашка баруунун башка камын жеп жүрдү. 

Жабагы кырк күнгө чейин бирден козу эки чанач чайкама жана да жарым чексе буудайдын жасалган чөктүрмөнү майга жумшак куурутуп жеп, кырк биринчи күнү козунун бир жилиги артып кырк экинчи күнү эки жилиги калып элүү эки күн болду дегенде козунун этин жей албай чайкамага күчүн чыгарып калды. 

Мына эми табыма келдим.

Табына келген Жабагы ордунан жаш баладай шайдоот  туруп, ары-бери басып, Дыйкан келсе текенин терисинен жасалган шым сурайын. Бу тери шым бир кармаганда дал далынан айрылып, уят болуп сынбайын. Жабагы эски  кандагайын кармалап койду. 

Эки күн өтүп Суусамырдан  Таласты карай, Бешташка  ашып өтөбүз. Ошол жак жакын  деп, кетип баратышты. 

Аш болордон он күн мурун барган Дыйкан, кыжылдап жүргөн элди катар-катар тигилген сан жетпеген боз үйлөрдү көрө: 

– О, бизге чейин эле келчүүлөр келип калган го. Кой биз да өз энчибизге тиешелүү жагына өтүп өз ташпишибизди жасайлык.

Жанкорозго жолугуп бардык шартты угуп түшүнгөн Дыйканбай келатып.  Акбалбанды көрө сонуркай жаш балача  бир тик карап, анан уурданып тиктеп өтүп кетти. 

– Балбан болбосоң  коё кал. Муну кандай эне тууду экен. Он эки мүчөсү тегиз мура. Жаштыгына салабы, жерде өчү бардай ныгыра басып чоң төө чепкенди желбегей салынып каадалуу басат. Ушуга ким чыксын. Биздин чалды буйдамга келтирбей, сөөгүн өзүбүзгө жүктөтүп шерменде  кылбаса болду. Жаа-гы катуу экен мунун. Колдору барбайып манжаларынын ар бири ат мамыдай го, кызталактыкы.

Ойго түшүп, намыс жөнүндө катуу ойлонгон Дыйканбай Жабагыга барып кеңеш салды.

– Бу Акбалбанды көрдүңбү,  аба.

– Көрдүм, кысыр эмди тайдай ойнойт го. 

– Ойногону курусун, Кетментөлүктөр каяктагы көксө чалын күрөшкө салып, өлүгүн жерине жүктөп кетти дедире көрбө.

– Ок! Эмне дейт! Ишенбесең, Акбалбанды ээрчитип кел,  ушул жерде сары сарт өтүктүн наалысынан кармашып,  сынашып көрөлүк. 

Дыйкан көп эле кейикчел боло бербе, мен да ишенгенимен келип олтурам. Бир жолу мөөрөй алып берем, анан андан аркысын билбейм. 

– Кана качан тоорушалык?! Жабагы ордунан тура калды. Кошо келген көпчүлүк карап калды. 

– Кой төө балбан, азырынча чыдап тур оюндун башталышына дагы үч күн бар, эртең тоорушуп көргүлө, ал жагын мага кой. Намыс жагын өзүң ал балбан?!

Дыйкан жүрөк заада эшикке бет алды.

Жылдыз тарап таң супа салып, таңкы сыдырым согот. Жабагы эшикке чыгып, атайын  Акбалбанды  көргөнү бийигирээк дөңсөөгө барып олтуруп алды. 

Ал жерден туш тараптын бардыгы көрүнөт. Өзгөчө кече күндүз Акбалбан эшикке чыккан үй даана көрүнүп, Жабагынын жүрөгү түрсүл согуп жатты. 

– Бу  балбан көпкө жатат го. Жатак жылкыдай көп жуушайт окшойт. Аял алганына бир жылча болду деп уктум эле. Эшикке чыкса байкап көрөт элем деп тынчы кеткен Жабагы, Акбалбан жаткан үйдү карап, кырданып жата берди. Айлана аппак  жарыкка чулганып, элдин алды эбак ойгонуп тиричилигине кирген кезде Акбалбан заара ушатканы эшикке чыкты. Жабагы чыканагын жерден ала обдулуп олтура калып, эшик алдында карап турган казак   балбанды аңкая карады. 

Телегейи тегиз, он эки мүчөсү кынтыксыз өскөн Акбалбан Жабагыга а дегенде дөөдөй көрүндү. Акбалбан үйдөн окчунураак барып заара ушата кетти. Жабагы тикирейе  карады.

– А кызталак токсон күн катынына жолобогон экен. Сийдигин карабайсыңбы, атып чыгат. Бойдок күчүнө кайра толуп, денеси чымыр тартыптыр. Иле менен жыкпасам болбойт экен деген Жабагы ойго бата түштү. Көпкө заара ушаткан Акбалбан,  Жабагыны байкоос албай боз үйгө кирип кетти. 

Ушу күнү Жабагы менен Акбалбан тоорушмай болду. Казганактап ансыз да көптөн бери аштын камылгасы үчүн чуркап жүргөн эл,  Жабагы менен Акбалбанды тегеректеп калышты. 

Акбалбан Жабагыны шылдыңдай карап, көзүнүн тереңинен  күлүп, «арсыз чал», жашыңар жокпу? - дегендей: 

– Ой бай оу, осы атамдай киси мен кантип күрөсем. Жыксам уят болотын гой. Бу не кылганы Жанкорастың.

Ак балбан Жабагыдан жооп күтпөй ары басты.

Ызаалана түшкөн Жабагы:

– Акбалбан, күч атасын тааныбайт. Алың жетсе мени көтөрүп барып ташка чап. Күрөшкө түшкөн баарына кайыл болуп түшөт. Мени аяба балам. Сенин колуңан өлсөм бейишке чыгам. Андан көрө тоорушалык. Сен меймансың кезек сеники. 

Дыйкан, наалысын бышыктап эки сары сарт өтүк алдыр деди. 

Дыйканды жумшап жаткан Жабагыга Керимбайдын жини келе: 

– Тоорушсаң жөн тоорушпайсыңбы, киши жумшабай... Бок жесең күрөгүңдү ала жүр, наспайчы болсоң чагалдырыңды ала келбейсиңби?! 

Керимбай жаштыкка сала кага сүйлөдү. Дыйкандын ачуусу келе инисин зекиди. 

– Жумшаса мени жумшап жатат, сени жумшап жаткан жери жок,  Жабагы абам! 

Ал эмне десе, кызматына баарыбыз жүгүрөбүз. 

Керимбайдын кебине түктүйө түшкөн Жабагы Дыйкандын сөзүнө ийе тартып сүйлөгөнүнө жумшарып, айтаар кебин ичине жутуп нестейе туруп калды. 

– Жабагы аба, көпчүлүлүк ар кайсыны айта берет. Анын ар бирин уга берсең жинди болуп кетпейсиңби, андан көрү, өтүк алдыралык ушундай болорун мурун билген Дыйкан эки жуп сары сарт өтүктү бир жигитке карматып даяр турду. 

– Мына наалыса бийик сарт өтүк.

Сөзгө чоркок Доорон талп эттире кош өтүктү ортого таштады. Ичинен кейип, Дыйкан Дооронду сүрдүү карады.  Ал сениби, адебиңен ашкан экенсиң, бир жолу кердирсем, кабилеңе кайра түшөсүң дегени. 

Ортого эки балбанды чыгарып тегеректеген эл казганактап улам алдыга жүткүнө «Кантээр экен, эмне болор экен, – чалдын абийирин  кетирип кетпегей эле» - деп бири-бирине сүйөнө улам моюндарын алдыга созушуп алды жагын карашат. 

– Ой байау осы кантип болсын. Мен балбан мен бу жерде күч сынашпайм,  кантип болсун.  Үйгө кирейлик, калай дейсиң? Сога көнөсүңдөрбү?» – деген балбан, жарданып турган элди аралай өзү түнөп чыккан чоң өргөөгө кирип кетти.

– Бу не кылганы, күрөшсө жөн күрөшпөйбү деген Жабагы Дыйканды ээрчип Акбалбандын артынан кошо кирди.

Үйдө мен деген билермандар орундарынан козголо беришти.

Тынчтыкты үй ээси болуп калган Акбалбан өзү бузду: – Агаиндар шарт осы мен Жабагы балбандын алдынан бир өтөм кыйын болсо наалыман кармап токтотуп калсын,  экинчи Жабагынын такасынан кармап токтотом. Шарт ошо, - деп Акбалбан  кыргызча так сүйлөдү. Кең өргөөдө Акбалбан жерди. өчү бардай оё басып Жабагынын алдынан  кыйын болсоң токтотуп кал  дегенсип текеберлене бирок, күч жыйып басып келатты. Шап наалыдан кармай калган Жабагы жерге ныктай кармады. Мүдүрүлө түшкөн Акбалбан Жабагынын ат тиштей кармаган колунан наалысын сууруп кете албай, Жүткүнө түшкөндө өтүктүн такасы беркинин колунда калды.  

– Эмки кезекти мага бер балам? Мен алдыңан өтөйүн деген Жабагы бек олтурган Акбалбандын астынан жай басты. Акбалбан Жабагынын наалысынан бекем кармап коё бербеди. Бир калыпта басып бараткан Жабагы мүдүрүлбөй, өтүктүн таманы Акбалбандын колунда калып, ак бөз бут   ороосу булайып көрүнө түшүп, анысы менен иши жоктой төө балбан босогону аттап эшикке чыгып кетти. 

Артынан кошо чыккан Дыйканбай Жабагыны эч кимге жолуктурбай ошол тейде өз энчисинедеги өргөөгө киргизди.

– Жабагы аба, баланы куп уят кылдыңыз да, күлгө чапкан көтөндөй кылдыңыз да, жанагы көпчүлүктүн ортосунда сүйлөгөн сөзү жүлүнүмө ийне болуп сайылды эле.

– Эми чыныгы балбан күрөш эртең болот. Бүгүнкүсү сыноо экенин өзүң билесиң. Балбандын чаркы канча экен аба?!

– Э Дыйканым, мөөрөй сеники, эртең кудай колдосо жыгып берем. Чаркын байкап калдым. Башка балбандар да барбы, бу жерде? 

– Ооба, солтолордан сарыбагыштардан келген балбандар көп. А ошондой Акбалбан заара ушатып жатканда жакшы эле байкагандай болгом. 

– Аялынан бөлүнүп күч топтогонуна үч ай болгондой баам-дадым эле. Амалкөйлөр бар тура. Белин суутуптур. Эми билип олтурам. Акбалбандын күчүн алмакка, түндө  койнуна күндүзү көзү түшкөн сулуу кызды салып беришкен тура. Белин сууткан жаш жигит, уйкусу да толук канган эмес. Муну мен эле эмес, амалдуу болсо башкасы да жыгып коёт. 

– Аны кантип байкадыңыз,  аба? Дыйкан Жабагыга кызыга карады. 

– Жана, – деп баштады Жабагы балбан, – көпчүлүктүн  ортосунда текеберсинип ары-бери басып, элдин арасынан көзү бирөөнү издеп жүрдү. Сүйүп калса керек. 

Дыйкан санын чапкылап тим эле жан алы калбай көпкө күлдү. 

– Мунун катынпозун. Үч күн коё турса анан деле тилеген оюна жетет эле го. 

Ырас болуптур. 

– Жабагы: – Оңой балбан эмес,  намыс кыйын болот. Бел суут-кан ургаачысын ойлосо намыстанып эки эсе күч кошулат. Киргенсуу болуп күрпүлдөйт көпкө кармашкан балбанын сөзсүз жыгат. Намыс, ар бардык жерде бирдей.  Күчсүзгө күч, тилсизге тил бүтүрөт. Буйдамга келтирбей чалкасынан салбасаң, оңой жоо эмес ал жагы да бар. 

– Сени ээрчитип Анжиян тараптагы балбандарга салбаган атабызга нааразымын. 

– Жок андай дебе, анда күнөө жок, күнөөсү карылыгы, менин ыкшоолугум. Ат бастырып алыска жүрө албайт болчу датка. Мен жалгыз эл аралай албайт болчумун. 

Кошойдой болгон Жабагы ак аралаган жээрде сакалын сылап дагдайып тери кандагайы менен эл ортосуна чыгып, аны коштоп шапылдаган кызыл жүздүү  куш тумшук, тик көз нооча жигит кошо басты. 

– Жабагыны күтүп турган кечээ ызаага уугуп калган Акбалбан, бат эле ортого чыгып эки жагын карап бата сурады.

Кирген буурадай эки дөө, эки жактан басып, келди да, салт боюнча саламдашып, анан коюн колтук алышып тартыша кетти. Жабагы Акбалбандын бу кылыгына ызаалана түштү. Акбалбан эки жагын карап кебелбей Жабагыны букача тооруду, экөө беттеше көз ирмемчелик тирелише калып Жабагы артка сүрүлүп баратты. Ал Акбалбанды тооруп келип билгизбей эки далынын ортосуна колунун кыры менен уруп койду. Тигинин көздөрү ымыр-чымыр боло колдору шалдая  түшкөндө буйдамга кетирбей Жабагы  Акбалбанды тик өйдө көтөрүп, чалкасынан таштап ичинен ныгыра басты. Акбалбанга угуза: 

– Балам, башыңдан аттабайын, сен эр жигит экенсиң бир айыбың көйрөңдүгүң  деп, табышмактата жооп айтып, ордунан ыкчам тура калып Дыйканбайдын тобун карай басты.   

 Жабагыны кызыл жүздүү, куш тумшук олбурлуу кең далылуу  жигит жетелеп  бат эле  алар көрүнбөй калышты. 

БАЙТИК  МЕНЕН РЫСКУЛБЕКТИН ЧАТАГЫ

Кетментөбө элин эңшере эскен Чаарбек тынч жатпады. Алакөз, Кайдуулат, Шыкмамат, Түнкатар, Түнтөй, Кутунай уруулары дагы башка урууларга ыгым-чыгымын күчөтүп курут эзгендей эзди. Кырк ит күтүп, беш жүздөй  ылгал күтүп оюна келгенин жасады. Ыгым-чыгым алган жеринде  мал-мүлкүн тартып алып, дагы да күлүк ат күттүрбөй,   сулуу кыз-келиндерди  тартып алып өз билгенин жасады.

Ар жерде Чаарбектин заманы өттү го, деген сөздөр пайда болуп эл бир ымалага кантип келебиз деп жүргөн кез болду. 

Рыскулбек, туугандары Карагул, Дуулат, Шераалыларга  Сайкалдын Чаарбекти кетирип, бийликти тартып алуу амалын ойлоп жүргөнүн айтканда, ал Чаарбекке жетти. Опурулуп-жапырылган Чаарбек,  Рыскулбекти Коконго айдап кетмекчи болду. 

Сайкалдын айласы кетип, жаш кезинде Медет датканын айтып берген кеби эсине түштү.

– Кызым, Курманкожо уруусунун чекир саягы болобуз. Оо мен жаш кезде Сарыбагыштын Ниязбегинин иниси Айдаке биз тарапка келип, жылкыларды аралап кымыз иче кетейин, Соң-Көлдүн кымызы ичсең ичиңди ысытып алакүү кылат деди эле деп кайрылып калбайбы.

Тай минип кымызга алакүү болгон балдар жарыша кетет. 

– Байгеси болобу? – деп, Айдаке оозунан жаңылган экен. Байгеге сени саябыз деп ормойгон кара жылкычы мурутун сылап коёт. 

Ошондо жээрде кашка тайчан бала биринчи келип,  келе  байгемди деп сурайт. Мына байгең деп Айдакени көрсөтөт.

Айдеке балдардын тамаша чынын билбей, алар ала келген кол чаначтагы кымыздан тоюшунча ичет.

– Кой, балдар мен аттанайын.

– Ой, каякка?

Ормойгон кара киши опурулат. Айдаке баатыр тиги кара кишини төшкө бир тээп, атын минип артына чуу коёт. Ныязбекке барып болгон ишти Айдаке айтканда анын жини келип: Ок! Урган айбан, ошол жерден эле эки-үчөөнү жайлай келбейсиңби? – деп опурулду. 

Ниязбек ачуусу менен Качыке баатырга киши жиберет. Кайран баатыр ошол датка атабызга – Жанболотту менин алдыма алып келип беришсин деп элчи жибергенин айтат.

Баатыр намыс  кылбасын, өзүбүз алып барып беребиз деп элчисин аттантып ийет. 

Медет датка Жанболотту алдына чакыртып: – О, урган, сенин жылкычыларың бир кара кесе кымыздын күчүнө тең болбой, Айдакени ызаалаптыр эми канттик, деп эки санын мыжыгат. Олбурлуу чоң денеси ачуусунан калч-калч этип ордунан турбай көпкө олтурат. Арытан Качыке баатыр басып келген дейт. 

– Ой, Медет, бу минтчү эмес элең. Сага эмне болду дегенде Жанболоттун жоругун айтат. 

Качыке баатыр Жанболотко: 

– Жаш бала болуп калгансыңбы! Буттан жыгылган турат, сөздөн жыгылган турбайт. Сарбагыш жабылса,  ага түтүп берер алың барбы? Чамаңды, өзүңү билип туруп иш жасабайсыңбы, дымагын мунун!

Тогуз жылкы алдыр  Медет үчөөбүз барып, кечирим сурайбыз дегенде, болуптур дейт экен Жанболот-куу.

Кубакынын белине чыкканда үйдөгү көйнөгүмдү кийип алайын, ушул малтабар менен кантип барам десе мейли деп берки экөө алданып калат. Айылына жеткен Жанболот. Өзүнүн тобун түнү менен көчүрүп кетет.

Эртеси түш оогондо Качыке, Медетке жолуккан жолоочу: – Ой, Жанболотко мен Соңкөлдүн Бешмойногунан жолуктум дегенде, байкуш чоң датка атабыз эки санын бир чаап алып, Качыкеге карап: 

– Ой чоң кишинин ою кыска болот десе ишенчү эмес элем. Жанболот алдайт деген эмне? Кой баатыр экөөбүз эле Ниязбекке жетишебиз деп жөнөп калышат. 

Аларды утурлап тосуп турган Ниязбек карып калган чагында, Качыке баатырды урдуртуп коёт. Мунун баарысын датка көрүп чыдай албайт. 

Кийин Ормонду колго түшүрүшүп,  колу-бутуна кишен салып көпкө алып жүрүшөт. Анда Ормон жаш кези. 

Айла-амал менен Ормон да качып кутулат. 

Сайкал унчукпай бир аздан соң: 

– Бу силердин элде андай ынтымак жок окшойт. Болбосо Карагул иниң кечүүдөгү көпүрөнү талашпай сага жардам берсе боло, анан деле алат эле го деп ызырынат. 

Эртеси Рыскулбекти кийинтип чоң торусуна аттантып, олбурлуу чоң катын атыккан Сайкал, өзү да жоо кийимин кийип найзасын алганда Рыскулбек: 

– Ой, катын ал эмне кылганың, - деп чоочуп кетет.

– Мен тирүү туруп сени жибербейм. Башымда илечегим болсо да сенин туугандарыңан өйдөмүн дейт. Аны Рыскулбекке келаткан Карагул угуп калып, туугандарына кабар берип, алар бат эле элди уюштуруп жиберет. 

Чаарбек Рыскулбекти алып жөнөй турган болгондо жээрде аргымакты бекитип койгон жеринен минип чыгып, Чаарбекке кол салат Сайкал. Куу-куу деген үнүнөн Сайкал экенин билген Чаарбек качып калат. Эл толкуп, Чаарбек баш болгон ылгалдар артынан капчыгай ылдый чабышат. Катындан качкан алдырат, Ыразан сайдан өткөрө куугула, Рыскулбек эркек эмессиңби алдына баштап чап  деген экен Сайкал байбиче. 

Рыскулбектин элге алымдуулугун билген Кокон хандыгы, тоо элин толкутуп албаш үчүн Чаарбектин ордуна Кокондун Кетментөбөдөгү беги Рыскулбек Нарбото уулу болсун деген жарлыгын жөнөтөт.

Жарлык келгенде күйөөсү Рыскулбекке карап: 

– Ай даткам, элдин өйдө-ылдыйын ылгай жүр, антпесең эртең эле сени чүкөчө калчап коючулар өз туугандарыңан табылат. Катын да болсом, айткан кеңешимди  кулагыңа түрө жүрсөң деп эрине күлгөн болот. 

Сайкалдын олбурлуу зор баданына, кээде берген кеңешине ыраазы болгон Рыскулбек, жымыя  күлүп, боз үйдөн чыгып баратып:

– Э, Сайкал,  датка  кайнатабыз энеңдин тилин алчу беле? – деп сөз менен ат тиштей чымчып, ары басып кетет.

Күнгүрөнгөн Сайкал:

 – Ай, чогоолдугуңду кантейин Рыскулбек кайнилерим ошо кыялыңы жактырбай ортодо далай таарынчылар болор бекен?!

Кыска ойлуулук кендирди кесээр.

 Акыры түбүңө ошол жетээр болуп, эки тараптагы даткалар менен мамилелериң кандай болот, деген Сайкал Рыскулбектин артынан кошо чыгат.

Уруу-уруу болуп чабышып келген кыргыз элин Кокон хандыгы оңой эле басып алып, эми эскирген көйнөктүн тигишиндей жешилип, ыдырай баштаган кезин кийин болуштуктар түшүнө баштаган убак  да келди.

Анын үстүнө орус империясынын чоң таасири тийип эрте түшүнгөн уруу башчылары Атаке баатыр, Шабдан баатыр, Түштүктөн Алымбек датка биринин артынан бири өз алын билип Россия империясына өтүүгө аракет кылышып, бирок көбүнчө Алымбек датка көп моюн сунбай Кокон хандыгына ыктап туруп алды.

Рыскулбек башкара баштагандан баштап Нарындын эки тарабы жаат-жаат болушуп,  болуштукка тарап кетүүнүн амалын издей башташты. Ошондо Рыскулбек Кең Чүйдүн ханы деп аталчу Байтик менен ымала түзө баштайт. 

Рыскулбек орус төрөлөрү келгенде алтын берип колго алат, турмуш туруп калмакпы.

Суусамырга көчүп Сайкал байбичеге өзүнчө өргөө тиктирип көп жыйынды ошол жерде өткөртчү болуп, ал конуш «Байбиченин сазы» аталды.

Байтик 1862-жылы орусиянын карамагына өтүүгө кат жолдоп, бат эле ал оозго алынып кетет. Бул кабарды уккан Рыскулбек Нарбото уулу 1864-жылы атайын киши чаптырып Россия империясына жардам берерин, алардын кызыкчылыгын көздөгөнүн билдирет да 10 миң түтүнү менен карап кетет. 

Байтик Канай уулу, Нарбото уулу Рыскулбектин өзгөчө зулумдугун элден угат. Ошол Рыскулбекке орус империясына караар жылдан 5 жыл мурда Кетментөбөлүк Жусуп манап Байтикке келип жер сураган экен. Мурун Токмокту жердедим эле баатыр, эми өз жериме келейин деп тилин салып, ичи-койнуна кирет.

– Баатыр бу Нарботонун Рыскулбеги доңуз болуп көрүнгөнүбүздү, көрүнгөн жакка чалып ыргытып, кыл куйрук күттүрбөдү. Мени кошуп ал. Бойго жеткен кызым бар, үйлөнөр уулум бар, кийин жагын дагы көрөбүз, түбүбүз келип Тагайдын балдары эмеспизби, -  деп жиберет. Кыраа Байтик ага көнө бербеди. Аңгыча Апар байбиче: 

– Баатыр келген мейманды эшикке сызгырып сүйлөшүп жатканыңыз кандай,  үйгө  кириңиздер дейт. Эсине келе калган Байтик ошондо Жусупту өргөөгө кийриген экен.

– Атаат байбиче, болбостур мага да көп иш таштап койдуң, эми болбой калды. Босого аттаган адамым мейман болот деп күңгүрөнөт. Атым Жусуп дедиң, бу Рыскулбектен жер таппай мага келгениң эмнең деп экинчи жолу сураган экен.

Анысы Апар уксун дегени. Сырттан  аттардын дүбүртү угулат. Аттардын басыгынан жакшы тааныган Байтик Апарга бу келаткан Байсал го. Үйдө конок бар де, азырынча ылдыйкы үйгө түшө турсун деп эскертет.

– Апар байбиче! эй, бул эмнеңиз баатыр. Өз уулуңузду өзүңүз жээрип сиздер менен чогуу олтурса болбойбу? – дейт. Ошондо акшырая караган Байтиктен сестенип, Апар байбиче эшикке чыгып кеткен экен.

– Э,  Жусуп, бирөөнүн жери бирөөгө уя болобу?

Обдула калган Жусуп жердин эгеси жарашса мүлдө элге уя болбойбу, – дейт. Ата көрүү, муну Рыскулбектин өзүнө алып барып,  элдештирип келейин, болбосо «сөздү атып сүйлөйт» тура деп чоочуйт.

Көчүгүн батырып алган Жусуп, Рыскулбек менен Байтиктин ортосуна от жакмакчы болуп кийинки жазды күтүп калат. Ошол 1867-жылы Суусамырдын Алабелине Рыскулбек тобу менен конуп калган болот. Анын кырктан ашуун жылкысын айдап кайран Жусуп Байтиктин айылына келген экен. Уулу Байсал көрө коюп:

– Ой Жусуп аке, бул кайдан айдап келаткан жылкыңыз дегенде: 

– Ийе,  жолборстун баласы, Кетметөбөнүн каманынын жылкысын айдап келатам. 

– Ичинен сызган Байсал атасы Байтикке карап: 

– Ушу куу сакал эмес эле «чуу» сакал болуп баратат. Мунуңузду жоготсоңузчу. Түнкатар Саяктардын балээсине калып ортодо эр өлүп жүрбөсүн деп атасына кеңеш салды. Байтик баатыр ойлонуп калат. 

– А кызыталак, Рыскулбектин кылбаганы барбы. Бетеге талашканын кайра кайталайын деп калган го деген тейде:

 – «Ийи, сеники туура, сеники туура», – деп эки жолу кайталап баласына жыгылыштуу болгон дейт, Байтик баатыр. 

Рыскулбек адегенде айдалган жылкылар казактар колдуу болду деп ойлойт. Эки жакка жигиттерин чаптырып,  изи сууп калган кыл куйруктарды издейт. 

Ошондо өрү бастырып келаткан Дыйканбай  атасына: 

– А ата, эски кеселди козгобой ак койсокчу? Ушу Жусуп колдуу болдубу деп турам дегенде кайран Рыскулбек: 

– «Туура айтасың, туура айтасың» – деп эки жолу кайталап  ал өлөталгыр изин суутуп кеткенден кийин кабар алдырбаганымды карасаң деген бойдон өргөөгө кирет.

Бул окуя ошону менен эле бүтпөдү. Рыскулбек Таластын Бешташ жайлоосуна барып конду. Муну уккан Байтик Рыскулбекке 300 жигит менен аттанып, Жусуп менен Рыскулбекти элдештирип коюну милдетим деп чечти. Ансыз да ичинде «Жусупту кайтарып бербедиң» деген кек калган Рыскулбек жигиттерин аттантып эки тарап чабыша кетти.Чабышта эр өлбөй коймокпу Рыскулбектин бир жигитинин башына чокмор согулду. Ал ошол эле  жерден  жан берди. Байтиктин жигиттеринин арасы ызы-чуу болуп калат. 

Ушуну эле күтүп турган куйту «чуу» сакал Жусуп ажыдаар оп тарткандай жигин билгизбей  жер соргонсуп  житип   кетти. Үйүнө  да барбады. Ал сөөк өчтү кылып барууну  ойлоп, Талас багытына качып изин жашырды. 

Ызага ууккан Байтик, Рыскулбек менен Жусупту элдештирем деп барып, эр өлтүрүп алыптыр. Өзүнүн жигиттеринен көп киши жарадар дейт дегенди уккан Байсал 100 киши алып барып катуу чабуул башталат.

Аны билген Түнкатар саяктардын чоң тобу чогуу аттанып чыгышат. Ал урушта катуу чабыш башталып  кетет: 

– Бул эмне кылганы, бизди басынтайын дегениби? – деп Рыскулбектин агасы аталган Рүстөм, жайдак, чоң торусуна минип катуу уруш башталат. Чабыштын кызуусуна кирип кеткен баатыр Рүстөм Байтиктин жигиттеринин ортосунда калып, жаш Байсалды оор жарадар кылат. Байтик ачууга уугуп: 

 – Чап, өлтүр, кансийдир! Артка бириң качсаң менден өлөсүң деген үнү жаңырат. Топтун курчоосунда калган Рүстөмгө чокморлор согулуп ошол жерден жан берди баатыр. 

Эки тарап кара күүгүмдө бөлүнүп, Байтик жигиттерине: – Эми Сайкалдын балдары келип топ бузат. Тиги жагыбызда орус карап турат. Койгула кетели дешет да, артка кайрылып кетишет.  Ошондон көп өтпөй Рыскулбек Олуя Атага арызга түшүп, Байтиктин үстүнөн даттанды. 

Төрөнүн Байтик келсин деген суроосуна:  – Үйдө балам Байсал катуу жараттан бир алда жатат. Барбаймын, бала айыксын, -  деп барбай койду. Бирок ошого болчубу. Байтикти Оля Атага аскери менен алдыртып сурак башталат. Байтикти жакшы тааныган Г. А. Колпаковский (аны кыргыздар калпак төрө деп аташкан) куткарып жиберет.

Ушуну менен эле кыргыздардын ит урушу басылып калса гана. Дагы жакшы оруска жамынып бир уруу экинчисин басынтып, улам орусия империясына  караган кыргыз урууларынын саны көбөйө берди. 

«Кийин Рыскулбек өлгөндө Кетментөбө болуштугу өйүз-бүйүзү ыдырай баштайт».

Атайын топ болуп  болуштукка  таш ташташып Керимбайга салынган топ таш аз болуп калат.  Көп ишти Дыйканбай билип,Төрө менен сүйлөшүп намыстанып Керимбайга болуштукту ыйгарууну сүйлөшүп, иш анын айтуусу, боюнча бүтөт. Муну уккан башка уруу башчылары  чыр кылып, өзгөчө  өйүз тарабы өзүнчө болуштукка аракет жасашат. Нарындын аркы бети эки болуштукка Сыдык Каратал болуш дегендер чыгып ат бастырып, элин бөлүп кетишишти. Кыргыздардын мындай ит арка боло беришин Г. А. Колпановскийге жакпады.

Оруста бир закон, силердики  көп закон деп кээ бир төрөлөр Кетментөбөгө келип ыгым-чыгым салышып, өздөрүнүн бийлигин таңуулай башташты. 

РАЙЫМБЕКТИН АШЫНДАГЫ КООГАЛАҢ
1891-жыл. Кадырдын сөөгүн өзүмүн үйүмөн чыгарам. Эл көзүнө көрүнөм деп Райымбек ак өргөө тиктирип Кадырды жайына алып койдурмакчы болгон. 

Экижактан келген Сарыкамыштык туугандары «чур» этип өкүрүп, боз үйдүн айланасында  казганактап Райымбектин айт-каны менен болуп жатты. 

Туугандары менен кеңешип Корумдуга, Көтөрмө, Толукка чейин кабар айттырылган. 

Мына каза болгон Кадыр тигинтип кайра тирилип Түнтөйдү мени үйүмө жеткир, - деп үйүнө кетип отурат? 

Атаңын көрү куу турмуш, адамдын урушу иттин талашы го. Бирде жоошуп, бирде буркан-шаркан түшүп көбүктөнүп, кээде мелтиреп аккан Көкөмерен суусундай  мелтейет да турат. Эми минтип ал мезгил да өттү. 

Кийин Райымбек кайтыш болор жылы Кадырды түшүндө көп  көрчү болду. Ал экөө көпкө сүйлөшөт,  кеби мээсинен учат.  Кийинчерээк катуу ноокастап жүрдү. 

– Эрешен тартып эр болуп, не иштерге барбадым. Ушу Кызыл чап коктудагы элди бурч-бурчтан жыйдым го. 

Уйдун тогуз катындай бүктөлүп, кокту колоту көп, Сарыкамышты Шабдандан сурап алганда, тикирейе карап, жаш болсо да,  сүйлөшүп дилимди тартып, күнөөмдү кечти эле. Майрыктын беш беренинин бирөө Боргемик эли, берки туугандарына таарынып сай-сайлап кеткенде чогултуп эл кылдым. Тозуп жүргөн кул кутанды бириктирип уругуна карабай ушу жерге топтоп, итче ыркыраштырбай баш-көз болуп бердим.

Райымбек уулу Кудайбергенди чакырып жанына алды. 

– Уулум, мен кылбаган жорук калган жок. Ошонун баары силер үчүн, силердин биримдигиңер үчүн болду.

Кудайберген атасынын чүңүрөйүп тээ тереңине тартып кеткен көзүн көрө жүрөгү болк этип алды. 

Ал  Атаат, көздүн тереңдеп кетиши көз майынын түгөнүшү, жылтылдап нурунун үлүл-бүлүл көрүнүшү өлүмдүн жышааны, - деп өзү айтчу эле. 

Атасын сумсая караган Кудайберген кулагын түрө кеп күтүп, Райымбектин эки жагын кымтылады.

– Туулгандын көрмөгү, тирүүнүн өлмөгү бар, балам. Мен Наманган менен Кокон бер жагы Анжиян, тиги жагы Көл башына, а түгүл Казактарга чейин жеке жортуул жасап күлүк ат уурдап, же болбосо жолдош күтүп ит абалатып, айыл аралатып, жылкы айдаган учурум көп болду. Ошонун баары силер үчүн жасалды. Бир жакадан баш, эки жеңден колду бирдей сунсун деп көп иш  кылдым. Кечээ эле алдуу кезимде кылган күнөөмдү кечер деп  Мухаммед пайгамбарымын жортуулга чыккан жерине чейин бардым. Бу жосунум тиги жайымды берсин дегеним. Мен жөн жеринен актанайын деп барганым жок ал жакка. 

Чын ниетимен тилеген тилегим орундалып, мына бу өйүз-бүйүздөгү элди чогултуп түтүн булатсын деп,  кылган күнөөмдү кечер бекен деп бардым. Бул жоругум Коңур өйүздөгү билермандар үчүн көп пайда берди. Аларды жылкылуу кылдым. 

Балам, атам өлүп баратып мактанып жатат дебе. Артымда силер барсыңар. 

– Бу чөлкөмдө киши бар бекен?

Кудайберген атасынын мурдунан сүйлөп, сүйлөмү бузулганын биле, атасын кучактай өйдөлөтүп артындагы жаздыгын бийиктетти.

– Жаздыкты алып койчу, ары?! 

– Акырын жылжып аккан суусунун этегиндей анын өмүрү да соолуп, Кудайберген заңкылдап аталап үн чыгарды.

1908-жылы баш оона айында Кудайберген Корумдунун аркы өйүзүнө боз үй тиктирип, жамы журт ашка күтүнүп бүлүнүп жатты. Туш тарапка Райымбектин аты тогуздун айынын этегинде болот деп кабар кеткен.

Буга чейин жакын деген урук туугандары куда-сөөктөрү менен кеңеш өткөрүлүп кысыр эмди тай союлду. Ар кимиси өз билгенин айтып: Райымбек кандай адам эле, ариетине тике туруп бербесек болбойт, мына намысын сактап калчу Кудайберген өзү турат деген эл дуулдап ат чабыш, эр эңиш, эр сайыш а, түгүл оодарыш төө чечмейге чейин айтышып баары молдосу тарабынан катталды. 

Жар чакыртып турган ырчы дешип Токтогул, Эшмамбет, Найманбай Кулукеге чейин – жар чакырып бергиле алдыңарга ат, үстүнөргө тон жабылат дешти. Аш жөнүндө  Кетментөбө багытындагы сарттар, Кушчу, Кетментөбөнү жердеген Чөкөнүн балдарына чейин айттырылып, аш тогуздун  айынын этеги деп бышыкталып, ушул эле кабар түндүгү  Солтолорго  чыгышы Жумгалдагы Саяк туугандарга кабар жетти.

Элдин алды келе баштады. Аттын соорусундай дөмпөйгөн Тержайлак кымкап жамынып, кызгалдак текши гүл ачып кызыл чок болуп Кудайбергендин делебесин козгойт.

– Атакөрү, ушу көркү тогуздун айына сакталып бербейт э, келип көргөн киши кандай жер экенин билсе, суктанса деп шыпшынып алды.

Жер өңүтүн алып ат чапчу жерди, эр сайыш жамбы атыш кыргыз оюндарынын дагы башка түрлөрү өтө турган жайык жер тандап жакын санаалаштары менен Тержайлактын белине чейин келип, тээ Мазар деп аталчу тик ашуунун түбүндөгү жалгыз жаңгакка келишип, Кудайберген сөз катты:

–  Ат ушул жерден коё берилет, тик Торпуну ойруп чыгып Тержайлактын түзү, артак белестерин ашып так белдин өзүнөн тосулат. Ошондо байгеге татыр ат барат.

Кудайберген ичинен Сарыкамыштагы Турдуке байдын сурчасы көз алдына тартыла, байге өзүбүздө калаар деп жымыйып, мурутунан күлдү.

Жандап жүргөндөр аш ээсинин бу кебин жүйөөлүү деп табышты. Алар а күнү Толукка өргүп таңга маал аттанышып көлөкө самсып калганда Корумдуга жете келишти.

Бир уруу эл эле эмес, анын жакын санаалаштары да өздөрүнчө бүлүнүшүп аштын арты менен болушту.

Эң биринчи сөөк тамырлары, кудайлашкан достору тогуздун айынын башында келишип өздөрүнчө боз үй тиктирип өргүп жатышты. Көп күттүрбөй Жумгалдан Байзак жигит жалаңы менен келип өзүнчө өргөөдөн орун алды.

Этерээк келген Байзак, Кудайберген менен ат бастырып жер чалды.

– И, баатыр, атаңын ашына калдайган журттун баарысын чакыртыпсың. Ошого түтүп бере аласыңбы, ашта чыр чыгып атаңын артынан эр уулдарды кошо жөнөтүп кун төлөп жүрбө?!

Кудайбергендин көзү чекирейе, мен атамын ариети үчүн өткөрүп жатам, бүлүнсөм мен бүлүнөт экенмин , ага эле эмне мынча такыба сурап калдың, Байзак баатыр?!

– Дегинкисин айтам да. Ашта айдактаган «иттер» тозотко чыгып күлүк жыгып, үстүндөгү бала оопат болчу, эр сайыш болсо, бу жүзүң кургурдан жалпы журт жапа чегип эки тарап чабыша кетчү эле, мен ошонусун айтып жатам, аштын ээси? 

Байзак жоон өрүм камчысы менен суусар бөркүн желкесине жылдыра, көңүлү оюн өтчү жерде. Эр сайышта эстегенде, Аксакал оюна түштү.

Канкор келбесе экен, атайын барбагын деп  айтып келдим эле.  Ал келди дегинче бир эр азаматтын каны чууруйт. Райымбек  өзү өлбөй, каны тарткан дагы бирөөнү ала кетет.

Аксакал жашынан эр сайышка маш болуп канча баланы атасыз, келинди күйөөсүз калтырып кың дебей келди. 

Үйүндө тынч жата албаган Аксакал эки күнгө зорго чыдады. Райымбектин ашы жатса, ага барбай койчубу.   Же менин каным тарткандыр, же дагы бирөөнүн каны тарткандыр. 

Байзак:

- Барба, барсаң эле чыр чыгат, сенсиз да аш өтөр деп зекип койсо жата берейинби, үй  күчүк болуп.

Кара тобурчакты токунуп жоон өрүм камчысын колго алып, ээринин кашындагы найзага ылайыктап жасалган жез чагаракка сөөмөйүн сала ырымыбы, «өөп» койду.

Айдаган малы, жанында караан тутар жолдошу жок Аксакал бешим намазга Корумдуга жете келди. 

– Бу чөлкөмдө жумурткадай аппак боз үйлөрдөн баш адашат. Аксакалды көргөн Кудайберген: – Кел баатыр, бу дайының билинбейт, Байзактан сурасам сыркоолуу  дебеди  беле?! 

Ошо Байзак баатыр, кайсы үйдө?

Кудайберген бир жигитин кошуп берип окчунураак тигилген алты канат боз үйгө жеткирип, мына Байзак баатырдыкы – деп артын карай шашып жүрүп кетти.

Кара тобурчактын баскан дабышынан  тааныган Байзак, ордунан тура калды. Өзүнө сунулуп жаткан кымызга карабай, жанындагы жигиттерине сестүү кекете сүйлөдү.

– Чыккылачы эшике, Кара тобурчактын үнү экен, баягы Аксакал келип калганбы?

Жигиттеринин артынан: 

– Ай болбостур, эми болбой калды, же ал, же бул...

Байзактын жүзү ачуудан түктөйүп, Аксакалды ата тиктеди.

– Атсалоому алейкум баатыр, келип калдык. Оюн көрсөтөлү деп келдик?!

– Байзак ичинен: 

– О, ойнуңду... сенин! Мейли, эми болбой калды, Аксакал үчүн тик турбасам Байзактыгым кайсы. Канкордун кан ичмеси кармаган тура. Байзак намысты ойлоп, улам жумшара, кекээр сөзү намыс, ариет үчүн, Аксакал үчүн, деп жүзүн кан  тээп чыкты. 

– Эр сайышка түшөсүң, Аксакал?! Намысты ойлон. Байзак жерди теше тиктеп саамга нестейди. Аксакал жүзүнөн нур тамылжып сайышчу күндү күтүп, Каратобурчагын минип, ары-бери бастырып, жер көргөн киши болуп, өзү менен беттешчү кишинин дарегин иликтеп жүрдү.
***

Корумду жайлоосунда элдин саны күндөн-күнгө көбөйүп, улам үй көтөрүлүп Тайпактүз жумурткадай боз үйлөргө толуп чыкты.

Жар чакырган ырчылар тигил катардагы боз үйдөн бу катарга чаап келип, колтугундагы томпойгон комузун алып,  Кудайбергенди мактап этегинде анын тапшырмасын ыр менен жамактатат. Аш ээсинин үйүндө созолонуп:

Баатырым, чачылганды жыйнаган,

Баатырым, эл үчүн жанын кыйнаган.

Баатырым, кедейин байдай сыйлаган,

Ыңоой-аа! деп кошок чыгат.

Бул Райымбектин улуу байбичесинин үнү. Бул үндү жазбай тааныды Найманбай. 

– Жүргүлө,  аттан түшүп куран окутуп чыгалык, – деген Найманбай чоң сакал Эшманбет менен  Токтогулду ээрчитип куран окутуш үчүн Райымбектин байбичесинин үйүнө кирди.

Сол капшытта ак илекичен кемпир кошогун созолонтот. Качан гана: «Абузбилла иммина  шайтан рожиим», – деп курандын сүрөөсүн баштаганда кошок тып басылды.  Ары карап олтурган байбиче бери карап олтурду да, Найманбайды жаңы көргөндөй таңыркай карап, бырыш жүзү кабатталып ырчыны жактырбаганы байкалып турду. Ал куран бүтсө эле сөз баштоочудай, Найманбайды карап нестейет.

Байбиченин көз алдына бир кездеги Райымбек бийдин болуп, толуп турган кезинде ушул чүрүшкөн киши келип анын ажы болгонунан өйдө мактап, бу чөлкөмдө Райымбекке тең келер киши жок деп ырдап, жүзүнө нур тамылжыган байы байбичесине: 

– Алып келчи тиги чапанды?, – деп, байбичесинен ала коюп Найманбайга өзү жаап, жакшы ырчы калтар жоргодой шыр кетет. Сөздөрү куюлушуп тунук булактын шылдыраган үнүндөй угулат. 

Ырчым дегени эсине келе, анан да Райымбек өлгөндө Найманбайга кабар айттырып, сөөк башында жар айтып берсин дегени, ага ырчынын келбей койгону эсине келип, эми ашына келгенин ойлогон байбиче Найманбайды атып тиктеди: – Найманбай байбичени карап ырдап коё берди. 

Байибиче бозоюң кетти мойнуңдан, 

Байбиче бозоюң кетти койнуңдан.

Менин атым Найманбай,

Айта берем ар кандай.

Кээ бир, кээ бир сөздөрүм,

Сөөмөй менен сайгандай, – деп барып токтоду. Жанатан бери токтоно албай өзүн зорго кармап турган байбиче:          

– Ий жетесиз,  өлүк-тиригиңди көрөйүн, күйгөн курмушудай болуп кебетесин! Байым ажыдан келгенде нечен күн конок болуп ырдадың. Ал ары карап кеткенде кабар айттырсак келбегениң кандай, өлүксүз?! Ашка уялбай кантип келдиң?

Байбиче ордунан опурулуп тура калды.

– Ырчыларды апаң кууп жатат, алардан айрылсак жар чакыртчу ырчылардын баары кетет, – деген сөздү угуп Кудайберген чоң үйгө түшүп, апасын тыйганы кирди.

Ырчылардын көңүлүн ачып:

– Аял, аялдык кылып койсо таарынчы кылып, кекеткен ырчынын иши эмес деген, Кудайберген ырчыларга бирден чепкен жаптырып, алардын ачуусун басты.

Ашта качан эле таарынчы айтылбай калчу эле жүзү көрүшпөгөн нечен айры баштуулар аштын өзүндө беттешип, эзелки кегине чейин айтышат. Бул чанда болчу иш болсо да, элди козутуп дүрбөлөңгө салып, үй ээсинин тынчын алат. 

– Кудайберген, кимди күтүп жатасың, же дагы келе турган меймандарың барбы? 

Байзак үнүн бийик чыгара өкүм сүйлөдү.

– Туш тараптан чакыртылган эл келип бүттү. Аштын          өтүшүн суутпай баштай берүүгө жар чакыртты.

Эң биринчи ат чабыш болот, аттар келгенче эр сайыш  баа-тырың болсо камдай бер деген жарчылар бир тигил өйүзгө, бирде бул өйүзгө өтүп жар чакырып жүрдү.

Ат айдалат, аттар тээ Мазардан коё берилет, тик ашууларды ашып келген ат өз байгесин төө баштап,  алдына күтүрөтүп жылкы айдап кетет. 

Эл алдына келген Байзак ат чабыштан да,  эр сайышты башталса дейт дилинде. Аксакал келди бул ары болсо оюндун кызыгы төмөндөйт. Бери болсо оюндун кызыга артат. Чатак чыкпаса болду деген Байзак баатыр арыта бастырып бараткан Аксакалды карап коёт.
***

Күлүктөр чубатууга чабылып алты айдоочу артынан түшүштү. Колдоруна сороктогон бакан алып күлүктөргө кошулган атты эки жакка кайрылтпай айдап келет.

– О, тетиги Солтонбайдын Акчеке деп аталчу күрөң кашкасы арткы бутун сүйрөп уурданып басат экен чыкса ушу чыгат. 

 – Ой, аны кайдан билдиң, береги Сурчага көзүң тойбойбу? Ушул ат чыгып келбесе мына алдымдагы атымды берем.

Эки саяпкер өздөрүнчө чубатууга салынган күлүктөргө карап көздөрү ирмелбей сызылып жаш сарыгат.

Ысмайыл сынчы таптаган ат Жумгалда байге берген эмес. Береги Акчеке агасы Солтонбайдын күлүгү. Жайы кышы арпаны бээнин сүтүнө көптүрүп жумшартып, тишине доо кетирбей баккан. Анын үстүнө аптаптагы көк бедени как кургатып күйшөтүп, сөңгөгүн терип беденин бырын  берет. Тезегин укалап көрүп, сууту жеткенин билген Ысмайыл саяпкер да кошо келди ашка. Ал өзүнчө кудайынан зар какшап Акчекенин алдыда келишин тилейт. 

Белден өтүп, белес-белес жер басып тик бетти эңкейгенде Акчекенин үстүндөгү бала: 

– Ушундай жерге да ат чапчыбы. Бүт эле чыргай, анысы аз келгенсип тик ашуу экен?!

– Эй, андай болсо түз жериңе чаба бербейсиңби, кайсы жерде түз жер бар эле кыргызда, – деп өйдөсүндү  Сурчанын  үстүндөгү бала.

– Апей,  учуп өлөбүз го, бул жердин аты эмне? 

– Торпу деп аталат. Береги көрүнгөн суу  - Тууракайыңдын суусу. Алдыбыздагы сууну Кызылсуу дейт.

– Чын эле кыпкызыл экен. Булагы кызылбы?

– Булак да кызыл болчу беле, кече күн жаабадыбы, аккан жери баш аягына чейин кызылчап Сурчанын үстүндөгү бала жандай бастырып күрөң кашканы минип келаткан балага түшүндүрүп баратты.

– Куу-куулап аттарды шаштырып катуу айдап түштү ат айдоочулар.

– Опей, бизди өлтүрөт го булар.

– Өлөм десең артыңа кайрылып кете бер.

– Эмне эле мени мынча кекетесиң?

– Мен эмне деп кекетип жатам? 

Чынын айтып жатпаймынбы.

– Ой жубарымбектер, тез бастыргыла, барчу жерибиз алыс, – Ой, бала, ойдолобой түз бастыр!

– Көчүгүм жооруп баратпайбы, байке?!

– Көчүгүң жооруса, «жалпак төшөгүн» албайсыңбы? Ат айдоочулар кыраан каткы күлүшүп тиги баланы улам бол, деп демитишет..

Бала чыйрак, ат жалын бекем кармап көчүгүн бир жагына кыйшайтып, ал тарабы талыса экинчи жагына ооп аттардын артынан калбай келатат.

Уурданып чыккан Турдуке байдын иниси бөдөнө аңдыган түлкүчө жыбытка билинбей кирип боюн жашырды. Ал Торпунун кашатына жете барып, Кара отунду аралап, жалгыз аяк аттар кеткен жолдон четтеп, денесин бекитип келчү аттарды күтүп жатты.

– Атаңын  көрү, Турдуке абам дайым эле байгеден куру калбайт. Бир жолу куру калса эмне. Мага деген Торусун Көкдөбөгө жашырып, ал жакта саксактап Байзактын жигиттери күтүп турбайбы.

Байзактын намысы үчүн Акчекени өткөрүп, Сурчаны сулатам. Көп болсо Турдуке абам бир күлүгүнөн айрылат. Эртең эле дагы бирөөсүн чабат. Байзактын торусун кылган кызматым үчүн алам.

 Байзак Кудайбергенди тооруп, өзүнө өзүн салып, Турдуке байдын инисине Жумгалдан келген аттардын бирөө  эле биринчи келсе бул Тору сеники. Муну Көкдөбөдөн  аласың. Сага тартуум ошол. Берерим мына, тос колуңду, – Байзак үч дилдени бирден алаканына таштап, бар, бара бер. Муну агаң да берген эмес чыгар деген.

Кудуңдаган жаман Дөөпөрөс (анын азан чакырып айтылган атын унутушуп, ой келди сүйлө бергендигинен айтылса керек) убадага бек туруп, эми минтип, күлүктөрдү күтүп черүүнү аралап көздөрү чекчейет.

Мазарга жетип, аттарды бир аз тыныктырып, ат айдоочулар чабендестерди кайра чогултту да: 

– Бар, Оомийин кимиң чыксаң аның чык дешип, талтая олтурушуп ат баштыктагы тасмалга орото келген бышылуу тамагын үзүп-булкуп жеп жатышты.

Күлүктөр чубама жол менен тике барат. Буйтап өтүшкө жол жок. Жалгыз аяк жолдун эки чети чытырман билектей шилби, же кара отун арасын аралап өскөн камыш узарып чыргайды анча көрсөтпөйт. Аралай келсең жол бербей артта калып каласың. Жол  ортолоп келгенде күлүктөр чыргайдан арылып кымыздыктуу бетке келе бириндеп, жалгыз аяк жолго кожоюн болгон кара чаар күлүктү жандап кымыздыктын бою менен тең секиришет. 

Аттардын жалына бекем тырмышкан чабандес балдар улам артка жылып,  кайра жалдан бекем кармай аттын зээрине коно калып, күлүктөр өрүдө бөрүчө желип барат. 

Акчекени жандай келген Сурча аны басып өтүүгө жанын үрөп жолдун четине чыгып,  чөп аралап тике чуркады. Ал Карачаардын артынан түштү. Экөө эгиз козудай ээрчишип, Сурчанын үсүндөгү бала өз саяпкеринин айткан кеби кулагында жаңырып Сурчаны кыйнабай бөрү жортушка салды, Качан түзгө чыкканда атты камчыга ал,  ага чейин өз жайына кой убара болуп жол талашпа деген кеңеши чабандес баланын оюнан чыкпады.

Сурчаны тек гана өз жайына койду. Карачаарды ээрчитип бөрүчө жортуш менен баратты. 

– Ой, аттар кеч бешимде  келет. Бүгүнкү тамашанын дагы бирөөсүн баштай бербейсиңби? – деп барк этти Бекташ.

Бекташ абам туура айтат. Ага чейин «Эр сайышты» баштай бергиле деген Кудайберген кара жорго менен обочодогу Райымбектен калган чоң сегиз канат боз үйгө бет алды. 

«Эр Сайыш» башталат деп жарчы жар чакырып туш тарапка бет алып өзүнүн кызыкчылыгы менен жүргөн элди чогултуп жарчыларга кошулуп Райымбектин билерман уул, туугандары кошо жүрүшөт.

Эр өлбөсө экен, бөөдө кырсыктан эл бүлүнүп, жаатташып чабыша кетип, оопат болбосок  экен, – деген карылары да көп болду. Бирок ага болчубу, тээ алмуздактан бери эл менен эл, эр менен эр сайышып беттешип келген. Анан ошо тоо арасындагы карылардын кебин тыңшаар Кудайберген ушубу? Жок, аны аттын тезегинче көрбөдү. Кайра атам Райымбектин ашында «Эр сайышта» ушундай болгон деген сөзү калат, – деп атасынын үйүндө олтурду.

Чар тарабы кең түздө эл экиге бөлүнүп эл арасы уу-дуу, күрү-күү! 

Кара ат минген Аксакал ат ойнотуп ортодо тобурчагын  ойдолотуп, ичинде жоо кайдалайт. Эки четте эки эр сайышка түшчү жигиттерди кийинтип, сайыштын ыгын билген карылар аралашып тердик кабаттап, найза далысына өтпөсүн, көкүрөгүнө кадалып мүрт кетпесин деп камынышат. 

Сайышка чыкчу баатыр өрөпкүп эч нерсе оюна келбегендей ар кимдин айткан тили менен элди мелтейе тиктеп жалдырайт. Моюндун айланасы ачык калбасын деп кабаттай калпак коюп бекем бекитилет.

Кээде мындайда эки тараптан билинбей жыла басып кирген тыңчылар кайсы жери ачык калганын берки найзачанга айтып коёт. Өлөр жерин туштап сайган баатырдын кулагынан тыңчынын айткан кеби кетпейт. Көзү тикирейип ошол жерде болот.

Кетментөбө тарабынан бир аз кечигип Эрназар сайышка камынды. Аны бат эле кийинтишип: Тигиндей сай, мындай сай, Аксакал оңой жоо эмес», – деген билермандар Кара аргымакты алдыга тарта Эрназарды колтуктап, сүйөй тобурчакка  мингизип, дуу эте бата берип жиберишти.

Аксакал оңой жоо эмес экенин билген агасы ордунан атып турду. 

– Эй, атказыгым, бу...! Кебин оозунан алдырып ийгендей көпкө унчукпай, «Сен түшө турган учур келе элек, эр сайыштын ыгын жакшы өздөштүрө элексиң, түш аттан!» 

– Эй, ал эмне дегениң, аны да эне тууган, сени эле эр тууп муну башкача  тууппу?!

– Калназар сөзгө кыпчыла калды. 

– Аке, түшүп көрөйүн. – Агасы унчуга албады, тек гана жүрөгү сыздап ичинен кан өткөндөй тескери бурулду.

– Эл дагы да  бата берип жиберди. Эрдемсип кеткен Эрназар кара аргымакка камчы шыбап элди айланта чаап барып Аксакал менен кол алышып учурашты.

– Дүйнө дегениң кызык го. Моюндун этек жагын акыректи туштап сай, чуркулдайынын бир аз жери ачык калды деген сөз Аксакалга жетип, анын канталап чыккан көздөрү Эрназардын кекиртек тарабына  калпак кабаттала коюлуп дагдайып моюнтуракка мойну эп келбей жаткан өгүздүн мойнундай буржуюп көрүндү. 

Эки тараптан эки киши ондон жыйырма найза топтоп, эки четте көздөрү чекирейет. Тер жайлактын белинде казганактаган эл улам ичкери кирип оюндун кызуусуна жутунат.

Арасында: 

– Э оюнуң менен да жерге кир, ушу эр сайышын тим эле койсо Кудайберген, – дегени да болду. 

Аштын ээси ага болчубу. Ага аштын даңазасы керек. Айтыла жүргөнгө кеби керек. Атаат дүйнө. Эки азамат ат ойнотуп эки тарапка чаап кетишти. Кара аргымак үстүндө дагдайган Эрназар бөктөрүнчөгү менен эки кишидей көрүнүп, атка камчы басып найза берчү кишиге барып найзаны кармады. 

– Тандабай ал баатыр, баары бирдей түпөктүү куу карагай сапка ашталган. Ошол эле Аксакал башка найза алат дейсиңби. А деле сенин алган найзаңдын өзүндөй эле    найза алат. Жалтанба, көзүңдү ирмебей тик качыр. 

Найза берип жаткан киши Эрназарга кеңеш берип топ найзаны кармап турду. Эрназар Кара аргымактын үстүндө зылдай бекем. Ат да сөөлөтү мурункудай болбой асканын көлөкөсүндөй заңкаят.

– Мейли, эми болбостур, болор иш болду. Далайдын канын ичкен Аксакал Эрназардан калмакпы. Бей оппо дүйнө. Дагы канын забын кылат. Дагы эр өлөт. 

Өңү кумсара түшкөн Байзак баатыр окчунураак бастырып келип жапсарга үйүлгөн таштай дөмпөйүп, дөбөдөй болуп олтуруп алды. Кайра ою уйгу-туйгу болуп:

 –  Алсын байгесин, Байзак алдырып жибериптир деген кеби калбасын деп Аксакалды кайра жакшы көрүп кетти. 

– Ордунан туруп, атына кайра минди.

Кара аргымакка желимдеп койгондой бек олтурган Аксакал, көзү Эрназардын мүрүсүнөн кетпейт. Атына камчы шыбап колундагы найзаны булгалап качырып келет.

Эки тарапта күүлдөп турган эл Аксакал менен Эрназар найзаларын сундуруп келатканда кээ бирөө көздөрүн жуумп, кайсы бири тикирейе карап көзүнөн шоросу куюлат.

– Карс-курс, – Эки аргымак бири-бирине өчү бардай азанап өтүп кетишти. Баатырлар кайчылаш өтүшүп аттардын тизгинин тарта кайра качырышты. Шумдугуң кур э, оюн болбой жерге кир э! Эрназардын күү менен келатканына көзү уруна түшкөн Калназар «көзүм көрбөсүн» дегенсип сыртка бастырып кетти. Ураан чакырып элдин демине дем кошуп, Эрназар менен Аксакал экинчи жолу беттешип найзалардан жарака кетип, бат эле кайрадан найза алмаштырып бирин-бири өчөшкөн жарадар камандай качырышты. Куюшкан алды көбүктөнүп терге чыланган аргымактар, бирин-бири качырып келет да көз ирмемге күч менен токтоло калып, камчынын уусуна чыдабай жаны ачып арыш таштайт. Он беш жолу качырышып эки баатыр өчөгүшүп калышты. 

Эрназардын оңой жоо эмес экенин байкаган Аксакал чекесине чыбырчыктап тер пайда болуп, алар бири-бирине кошулган көлчүк суу болуп аккандай, жон ылдый сарыгат. 

Жакындап келген Эрназар бу сапар Аксакалды таамай качырып келет. Башынан эр сайышка кандым болгон кайран Кара ат тез бурулуп ээсин куткарып кетти. Аксакал чындап жаалы кайнап кайра камчы шыбап,  кызытып, тез бурулуп  кайра качырды.

Эрназар жакындай бергенде найзанын арткы түбүн ээр кашында жез чыгаракка салып, найзанын түпөгүн өйдө-ылдый булгалап келатты. Анын  көздөрү карышкыр көргөн алгыр бүркүттөй тикирейе ирмебей көздөрүнөн жаш сарыга жылышып кеткен калпакты карап, көздөрү бозоруп найзанын учун Эрназардын кекиртегин туштап келет.

Жаалданган Эрназар да эми жаңы кызыгандай кыл чайнап, кара аргымактын жамажайынан көбүк чачып кара атты атып тиктеп катуу күү менен келатты. 

– Эмне болор экен, эмне болор экен, кудай сактай көр, эр өлүп кетпегей эле. Күйпөлөктөп көптү көргөн карылар жүрөк заада тынчы кете гүүлдөшөт.

– Карс-курс кара аргымак кишенеп жиберди. Таамай тийген найзанын учу Аксакалдын көкүрөгүнө кадала,  кара ат ала салып кетти. Башынан кандим Аксакал Эрназарды аттын күчү менен кекиртекке уруп, найзанын учу Эрназардын желкесинен короюп чыга түштү. Кара аргымак чөгөлөй түшүп, үстүндөгү Эрназар тоголонуп жерде суналып кара аргымак, ат кишенеп ээсин жоктогондой, элди аралап, тостурбай жүрдү.

Күтүлбөгөн чатак. Эки тарап беттешип, эр сайыштын жөрөлгөсүн айтып бежирешет.

– Ооз омуртканы ажыратып өткөн найзаны даап киши сууруй албады. Кайран баатыр, саамга болсо да эс акылына келе калып, кекиртегине тирелип турган найзаны кош колдой кармап, тизе бүктү да ыкшап-ыкшап тикесинен сууруп алды. Көбүк аралашкан кара кочкул кан найза сайылган тешиктен жайылып чыгып, Эрназар көзү караңгылап, башка дүйнөгө көчүп, көздөрү бозоруп суналып жатып калды. Эки тарапка элчиликке келген эл Эрназардын сөөгүнүн жанында. Денесин жууп жаткан канын сүртүп, найза сайылган тешикти таап нестейишти.

Кетментөбө багытынан келгендер  ызырына Байзакка: 

– Э баатыр, бу Аксакалдын эмне кылганы. Салтта жок ишти кылыптыр го? -  дешкендери да болду. Жантыгынан жаткан Байзак копшоло берди. 

– Эмне болуптур, элчилер эмне дейт? – Башка сөз катпады. 

Эки тараптын эр азаматтары аттарын камчылана бирин-бири коркутуша камчы көтөрүшөт.

– Эл экиге бөлүндү, чабышып эр өлүп кетмей болду деген сөз  чоң үйдөгү Кудайбергенге жетти. Суусар бөрктү желкеге жылдыра өңү бозоргон аш ээси да жете келип: 

– Ай, ай туугарндар! Түбү келип бир урукпус. Бу не кылганыңар. Туугандарым деп силерге таянсам, Кетментөбөлүк Түнкатар саяктар. Атамын ашын силерге таянып өткөрүп жатам... Башка эл эмне дейт. Уккан эмне дейт. Кунун өзүм төлөйм. Баш кесмек бар тил кесмек жок. Сөз бир. Көкдөбөгө жер чалып барганда эле айтпадым беле, – Байзак баатыр?! 

Кудайберген чабышкан жигиттерди басыш үчүн туш тарапка чапкылап, билермандарына колун жаңсап бирдемелерди айтып жүрдү.

Жаңы аттанып жаткан Байзак баатырга жете келген Бекташ:

– Кош, баатыр, аттан түшүңүз, тиги жакта эр өлүп, бүлүнүп жатат. Кеңешип кескен бармак оорубайт. Түшүңүз аттан?!

Жообасардын Бекташы, Байзакка тикирейе карады.

Сөздү Бекташ баштады:

– Байзак баатыр, жашыңыз улуу, жолуңуз да улуу. Сизди түз чечет деп айтып жатам. Бу Аксакал, Эрназарды башка сайды. Эр сайышта башка саюу деген жок эле го? Бул элде жок жосун. Бекташтын өңү кумсара Байзакка суроолуу  карады. Корумдунун этегинде казганактаган эл  жооп күтүп,  Байзак баатырга мелтейишет. 

– Ой, өгүзчө өкүрбөй коё тур. Баш деп мына береги моюндан жогору жагын айтат. Мына береги баш.

Байзак ачуусу келе өзүнүн башын өзү сөөмөйү менен сая көрсөтүп, Бекташка опурулду. – Найза кекиртектин чуркулдайына тийиптир. Эч ким кун төлөбөйт. Атаңа наалат. 

Байзак этек жеңин күбүнө өйдө обдулуп, тура берди. 

– Бекташ көчкү болуп илеп үйлөп жаалданды.

– Көкала зоонун картаң текесиндей болгон атаңын оозун урайын, эл билип, чечип берет десе, сенин кылганың ушу болсо!... – Баш деп башты айтат. Кекиртектен жогору башка таандык эмей эмне?! Акыректи туштап сайса бир жөн! Алкымды да киши саябы?! Мунун кетип баратканын кебелбей, зоңкойгон ит!

Сөгөнөк Бекташ ачуусу келе Байзактын чепкенинин  өңүрүнөн бекем кармап төмөн силкти. Байзак баатыр чөгөлөй, дүп этип жерге олтуруп калды. Эки бетине кан тээп чыккан Байзак баатыр унчукпады. Тек гана элди тынчтандыргыла? Жанагы жараштырчу жамакчылар кайда? 

– Кудайбергенге айткыла тамашасын баштай берсин, - деп  лөкүйүп олтуруп алды. Ичинен Аксакалды зекип, – кайдан жетип келди эле, келбе дедим эле канкорду. Эр сайышка башкабыз деле чыгат элек. Эр өлбөйт беле? Бу жашың өткөн сайын жаның таттуу болуп, башканын жаны да таразага түшө баштайт окшойт. Байзак баатыр мелтейе жерди тиктеп ташка конгон бүркүттөй зоңкоюп көпкө олтурду.

Көпчүлүк ары сүрүлүп, бери сүрүлүп мөөрөй өлүп жатса  да Эрназардыкы болду, – деп кийинкисин  күтүшөт. Найманбай, Токтогул, Эшманбет баш болгон ырчылар жар салып кээ-де бири менен бири айтышып элдин көңүл-черин жазып жатышты.

Кечээ  тиги Райымбектин байбичесине карата ырдаган  Найманбайдын сөзү  эсине түшө, ал ырын Токтогул ичинен кайталап алды:

Сенин жайыңы мен билем,

Балыктын уулу Найманбай.  

Кээ бир, кээ бир сөздөрүң,

Чыны сөөмөй менен сайгандай.

Каргылуу кара тайгандай, 

Айбан болсоң Наймаке,

Коктуга барып чөп жегин,

Тайган болсоң Наймаке,

Кашатка барып бок жегин.

Ошондо олтурган эл дуу күлүп жиберген эле. Бирок, бу кепти эрең-төрөн албаган Наймакең дагы эле жар чакырып, кээде эл алдында ырдап жүрөт. Ошондо сөзүңөр менен, эл менен эл жоолашып, же элдешерине көзүм кадик жетти деп кумсарган.

Сөөктү өзүнчө үйгө кайтартып аттардын келишин күтүшүп жатышты. 

– Эсепкор элчи 176 ат айдоого кеткенин санап калган. Ошончо аттан кайсынысы чыгары ал күлүктүн багынан.

Жылаандай ийрилип кыялап кеткен жалгыз аяк жолдо жол талашып күлүктөр кара терге чөмүлүп келет. Ичи дакдайып чыңалып жээрде ат басып баратып бүк түштү. Үстүндөгү бала ат үстүнөн түшө калды. Жээрденин кош таноосунан түтүктөп кан агып ошол эле жерде жан берип, башын жөлөгөн бала ыйлап орто жолдо турду. Аны көрүп бирин-бири саксактап ат тизгинин тарта жай бастырышат. 

– Ушундай да ат чабыш болчу беле? Зоо аралатып тике ат чапканды биринчи көрүшүм. Мындан башка ат чапчу жериңер жокпу? – Акчекенин үстүндөгү чабандес бала өзүнөн өтүп бараткан Сурчанын үстүндөгү балага кайрылды. 

Аттын аты ушундайда сыналат. Түз жерде эшек деле чуркай берет. 

– Эмне эле кергиштейсиң? 

– Кергиштенгеним жок, чынын айтып жатам . Экөө унчугушпай калышты. Сурча жыланча сойлоп алдыга түштү. 

Артынан жете келген Акчеке эми эти кызыгандай катуу чуркап үстүндөгү бала эбелектей ат жалында өбөктөйт.  

Көчүгү жооруган бала Акчекенин жонунда бир капталынан бир капталына оой калып, аттын жалын бекем кармап келатып түзгө чыга бере сүйүнүп кетти.

Тээ алдыга  кеткен Сурчанын карааны да көрүнбөйт. Алдын тосуп жыла бастырып. Сурчаны  тоскону кеткен жалгыз атчан чыргайдан чыгып, алдыдагы коктуга жашынып тике чаап келаткан күлүктү торой туурасынан чыкты.

– Байке коё бер?! Бала бакырып жиберди. Көз ирмемчелик аралыкта күү менен бараткан Сурча жалгыз аяк жолдо туурасынан тоскон атчанга урунуп ала салып кетти. Үстүндөгү бала тебетейдей учуп кашатка кулады. 

Тигил атчан кокту менен ылдый чаап чыргайга жашынып, Сурчаны карайт. 

Сурча күү менен жыгылгандыктан дабдырай түшүп, анан эсине келгендей кишенеп алды. Өйдө обдулуп ошо бойдон туруп кетти да, катуу силкинип алып, артынан куугун түшкөндөй жан алы калбай, чылбыры чубалып, түйүлгөн кош тизгин моюнга жетип, жан талаша чуркап баратты.

Тиги баласы жок бош бараткан Сурчаны көрүп, жүрөгү болк этип эки жагын аяр карады. Акчекенин үстүндөгү балага, жол боюнда жаткан чабендес:  – Айта бар, менин алдыман тороп...

Андан аркысын айта албай өңгүрөп ыйлап жиберди.

Көп тозотторго каник болгон чабандес эки жагына аяр көз салып аттын тизгинин жыя тартып барат.

Акчекенин алдынан тозот чыкпады. Алдыга кеткен ээси  жок Сурча Тержайлак белин эңкейип элди аралап эр сайыш болгон жерден өтө берди.

Үстүндөгү баладан чоочулаган Турдуке бай Сурчаны алдынан тостуруп жыктырганын билип, кимиң тоссоң да, тукумсуз өт, какшап өт, ылайым кудайдын каргышына койдум, - деп эки көздөн аккан  жашы сакалына сарыгып, жер сабап ыйлап жиберди.

– Эй, ээси жок, атка байге болбойт.

– Байзак заңк этти.

– Аның кандай, Байзак баатыр? 

Бекташ бек үн чыгарды.

– Балким баласы жолдо ат чабалбай жыгылып калгандыр, же жолдон кошулгандыр? 

Байзак баатырды Кудайберген коштоп: – Ат чапкан баласы жыгылып  калса күнөө биздеби? Өзүңөр чечкиле. Бирок менимче байге бүтүндүкү го. Акчеке чабендеси менен келип турбайбы? Эл Кудайбергенди жаалап кетти. Ал бир жигитин жиберип чымчык көз чаар кара кымкап кытай чепкенин Солтонбайга жапты да, төө баштаган байгесин кошо берди. 

Турдукени эч ким карабады. Тек гана сакалы ылдый жаш сарыгып, эсине чабарман бала келдиби, ошо жакка бастырып баратты. 

Обочо тигилген боз үйдө Эрназар баатырдын сөөгүн саздан алдырган чымга ороп, кун төлөө бүтүмү бүткөнчө калыс адамдарга кайтартып койду. Аларга арнап кысыр эмди тай сойдуруп сөөктү катуу көзөмөлгө кайтартууга алдырды.

– А кайран, Эрназар, каманга чалдырып алдың э?

– Ой, Аксакал, канчанын канына найзасын сугарбады. Ушул эле дейсиңби деген эл топурап Эрназардын сөөгүн казганактап карап турушту. Жанаша бастырып келаткан Токтогул менен Эшманбет Эрназарды ырга салышты.

Атынын тизгинин бош коюп бастырып келаткан Эшманбет:

Кара чаар жолборсту,

Кабылан чалып өлтүрдү.

Эшманбетти суроолуу караган Токтогул: 

Кызыл-чаар жолборсту 

Кыл-кыйма чалып өлтүрдү.

Кыраан элең Эрназар,

Сени Аксакал сайып өлтүрдү.

Кудайберген: – Ой ырчыларым эл жаатташып жүрбөсүн. Ушу ырыңарды токтоткулачы. – Силерден суранаарым. 

Жанаша бастырып келаткан Эшманбет менен Токтогул Кудайбергенге «мейли» деген тейде, алдыга бастырып кетип баратышты.

ЖӨӨКҮЛҮК

Чоң Оолудан чабаганчы келди.

Момутай Карабекти үйгө кийрип, атын шар суунун жээгиндеги көк терекке аса байлап үйгө баш бакты. Жай кепке алып: Эмне дейт Дыйканым? Жөн киши жиберчү эмес эле. 

Момутай тамагын кыра жөтөлүп, чокчо сакалын оозуна имере салаалап тарап ойго туна түштү. 

Силердин элде жөөкүлүк бар дейт. Мекедилдеге барып келген имиш. Жай сурашсам деп жатат. 

– А баатырым, бар, баремей тиги Толукта Шадыкандын айылында.

Карабек дайынын билгенге ичинен жымыйды. 

– Мен аттанам. Карабек сес көрсөтө Момутайга тикирейе карап ордунан атып турду.

– А жан жигит, жаныңда мен болоюн. Жанаша бастырбасак тоо эли эмне дейт. 

Бу жалгыздатып салганы эмнеси дебейби, күтүнүп албаганы эмнеси дебейби.

Карабек эч нерсе менен иши жоктой эшикке чапчаң бет алды. 

Издеп барган адамын Шадыкандыкынан тапты Момутай.

– Шадыке, бу Сакиажыны чакырттырып, Дыйканбай киши жибериптир, аны бу чабарманы эскертти.

Момутай бир сыйра тегерете көз жүгүртүп, Сакиажыны сынай карады.

– Моке, бүгүн Жампага барып келмек элем. Эртең барсак болбойбу? – деди Саки. Шадыкан үн катты: 

– Атайын тигинтип, киши жиберип отурса, бир керекке жарап берет деп чакыргандыр. Кой, бу абамдын көңүлүн калтыр-

бай Чоңоолуга жөнө Рыскулбектин балдарын бу Мокем  эмес баарыбыз билебиз. Арзып келсе барбай койчубу. Антип көктүккө салба.

– Келбесе аныгын  айтсын баатыр. Карабек колундагы кымызын шап жутуп  ийип, Сакиажыны карады. 

– Шадыкан кырма кеседеги, кымыздай мелтиреп Момутайга жүзүн бурду.

Ортодогу жымжырттыкты Сакиажы өзү бузду.

–Мейли, силер аттана бергиле, артыңардан өзүм барып калам. 

Карабек камчысын, бүктөп сес көрсөтө ордунда опурулду.

– Атайын келип сени алдыма салбай кетпейм. Барсаң биз менен барасың, барбасаң ачыгын айт. Колуңа толгоо салып чуркатып алам. 

Жаагы кере карыш, мурду сүмбөдөй узун, буудай жүздөнүп майланышкан Карабек сестүү кекетип олтурду.

Шадыкан акырын соккон желдей сөздү жумшактап: 

– Баатырдын жигити да баатыр. Баатыр опурулса сыдырым соккон жел да бороондобойбу. Барат, агасынын тилин албаган ини болчубу. Атайын арзып, бектин буйругун аткарып, сен келип олтурсаң, улук башын  кичик кылып Мокем келип олтурса барбай койчубу? Ажым, антип чогоолдук кылба. Береги Карабек иним, сенин  артыңан барып калаарына ишенбей жатат шекилдүү.  А Мокем экөөбүздүн жөнүбүз башка.

Кербабанын чөлүн жөө чуркап өткөн кишиге күнүмдүк эле жол экен-дедиң эле. Ушу чоңоолу эмне. Бул эле жерде турбайбы? 

Карабек   кабагы жазылып жибий түштү. Чабаганчынын жумшарып турганынан пайдаланып  Момутай:

– Иним, биз бастыра берелик. Жөө күлүк өзүн сынагысы бардыр. Тоскоолдон ат чалдырып турсак жетип барар. Ушу кезге чейин уятка калтырбаган, эми сөзгө калтырат беле.

Биз аттаналык, Шадыке? – Момутай Шадыканды суроолуу тиктеди.

–  Сиз аттанбайсызбы? 

Момутай Шадыканды карады. Шадыкан:

– Тоо элинен сиздин барып келгениңиз жөндүү. Момутайдын чечендигин жакшы билген Шадыкан «өзү кутулат», деп өзү айылында кала берди.

Ат үстүндө чаалыккан Карабек жымжырттыкты буза: 

– Аксакал, жөө күлүктүн пешенеси... боз уландай көрүнөт, мунун  Мекедилдеге барганына ким ишенет?

– Э укем, ал узун сабак. Мен кыскартып айтайын, сен да кепкор окшойсуң. Кепкор киши сөздүн түйүнүн айтсаң, калганын өзү чечип алат. А укем, сен Дыйканбайга таянып бизге опурулдуң. Аныңды деле билип турам, балам. Антпесең деле биз бармакпыз. Алдуу менен алсызды ажырата жүр. Тоо эли сенин чоңдугуңа карабайт. Болгонун болгондой айтып жактырбаса бастырып кете берет. Бирөө болбосо бирөөсү ызаалап коёт. ...Жок дейсиңби кара баштуу элде.

Карабек Момутайдын  бу кебине моюн сунгандай, ат тизгинин бош таштап жүрүшү жай.

И, эми Сакиажы жөнүндө, дээринде бар, туубаса күлүк. Теңирим аны ошондой жараткан. Бала кезинде апасы далысына калпак коюп, колтугунан арчындап салаар эле. 

– Сөзүңүзгө түшүнбөдүм, калпактын бул жерде кандай тиешеси бар? 

– Кызыгы ошол жерде болуп жатпайбы. Жай баспай ылдам чуркаганда жаш баланын согончогу далысына жете, өзүн-өзү камчыланып чуркоочу. Далысы жооруп кызарып, териси сыйрылып турса эне байкуш кантип түтсүн? Калпакты атайын кош кабаттап көйнөгүнүн сыртынан  далысына туштап, эки колтугунан  имере жип менен  байлап берчү. Сакиден кутулган жылкы  баласы болгон эмес. Жүгүрүп баратып улоо 

байталга укурук салып кетчү. Таман тузак салып кармоо анын оюна да келчү эмес. – Ийи, угуп тур. Ошо Саки кийин Мекедилдеге барып жээлигип, токтоно албай жүргөн жөө күлүктү кимдир бирөө шыкактап койгонбу. Туугандарына: 

– Мен Мекедилдеге кеттим деп жыл айланып келген. Ал жана Шадыкан айтпадыбы, Кербаланын чөлүн чуркап өтсө
күнүмдүк эле жол экен деп. Чоң Оолу эмне ага караганда бул эле жерде деди го. Жөөкүлүк бизге жетсе Тоскоолдон жетет.

– Теңирим өзү кечирсин, Шадыкан экөөбүздүн Кербаланын чөлү менен ишибиз не. Аны да ажым кабыл болду деп Саки өзү айтып, элге теспе таркатып берген экен.

Ошондон Сакиажы аталып келатат, балам. Ал жашынан ажы аталды. 

– Атым ким дедиң эле?

– Карабек.

– И Сакиажы жөнү ошондой. Карабек балам, балким Сакиажы бизди айланып өтүп да кеткен чыгаар.

Момутай Карабекти чоочутуп сүйлөдү.

Алар аттардын белин бошотуп отко коюп жатканда Саки жете келди. Момутайды карап күлүп коёт. Таң калган Карабек аңкая карап, Жөөкүлүктү көпкө көз айрыбай тиктеди.

– Барып калам десем болбойсуңар, эми кимиңер атыңарды бересиңер?

Сакиажи батыл сүйлөдү.

– Э кара кашка экөөбүздү көтөрбөй өлүпбү, чаалыгып каласың, кел учкаш, деген Момутай Сакиажыны учкаштырып алды. Алар эл орунга олтура Чоң Оолуга жете келишип, Карабектин үйүнө конок болушту.

Жөө күлүк келиптир, тайган менен талашып коён тебет имиш. Азоо жылкыга жандай чуркап укурук салып токтотот дейт деген кабар Акчий, Карасуудагыларга чагылгандай тез тарады.

Байтик айттырган кабар Дыйканбайдын бүйүрүн кызытты.

– Атакөрү Шабдан келсе көп иш болот экен. Жөөкүлүк меники Айттырган аманатың мына, алдыңда турат дейм. Чыгып келсе байгеси, даңкы биздики, артта калса тозотторго табыштап «ким көрдү» кылам деген Дыйканбай Сакиажыны төргө олтургузуп, суусунуна кымыз, жээрине балыр козунун этин жегизди. Азырынча ачылып сырдашпады.

Күн аркан бою көтөрүлүп Чоңоолу күрү-күү. Тайгандан талашып жөө күлүк коён тебет дейт.

Ой, шумдугуң кургур, баса тизесинде ийик башы жок экен. Ал чуркаганда далысындагы тердикке буту тийип, төшүндөгү кош кабат тартылган басмайыл зорго чыдайт дейт. Баса жоргонун буттарындай буттары шакылдап төшүнө согулуп турат имиш. Айтор эмнеси болсо да, эл арасы имиштерге  жык толуп, туш тараптан келгендердин карааны көбөйүүдө. Дыйканбай бу күнү тузакка коён алдырып, Сакиажыны сынамак болду. Көргөн жапан жаныбарларды куткарбаган кара тайган эки кулагын шалпайтып, ичин кынжыйтып эки жагын телмире тиктеди. 

Колго түшкөн ак коён бирөөлөрдөн корунгандай бүжүрөп, аңчы абышканын колунда бүрүшөт.

Эл сүрдүгүп Сакиажыны карай берди. Кара тайган эл менен иши жоктой эки бутун алдыга сунуп бей капар. Коён көтөргөн абышка Кара тайгандын жанына келди. Кара тайгандын тумшугу сууланып жыт искегендей акырын ордунан туруп, абышканын колундагы коёнду үтүрөйүп карап койду.

– А,  күлүгүм, тайгандын жанына тур?! 

Дыйкан Сакиге буйрук бере: – Тепсең мөөрөй сеники. Кара тайган алып кетсе..? 

Дыйкан Сакиажыны  сестүү карады.

Эл дуулдап Сакажыдан көзү өтөт.

– Ой, тигиниң  киши эмес эле көз боочу го?

– Койсоңчу, качан эле тайгандан мурун адам алып кетчү эле.

– Жок, анын көз карашын көрдүңбү? Киши да болсо коёндон көзү өтүп турат. 

– Жөөкүлүк, тайгандын жанына тур.

Дыйкандын үнү бийик, аба жарып чыкты. Эл нестейди, жел жортпой маңдайдан тийген күндүн ысык илеби урат. 

– Кана, коёнду кое бергиле?

Ийинин карай качкан жапан ак коён андан мындан  бир тийип, көзгө илешпей барат. Артынан Жөөкүлүк менен Кара тайган кетти жел куюн болуп.

Тобо, ийинине жакын калган жапан ак коёнду ыргыта тээп, жерге түшүрбөй желкесинен апчый кармап калды Жөөкүлүк.

Эми эле жете келген Кара тайган олжосунан куру калып намыстангандай тикирейе Жөөкүлүктү ачуулуу тиктейт.

Мурдунан дир-дир аккан канына тумшугун  тосо өйдө обдулат.

Тайган өмүрүндө олжосун биринчи алдыргангабы, коён агыткан абышкага нааразы болгондой комдонуп жата кетти.

Колундагы коёнду өйдө кармап: 

– Болдубу же дагы өнөр көрсөт, – деп кыстайсыңбы деген тейдеги көз карашта, Жөөкүлүк Дыйканбайдын алдына «мына энчиңиз» дегендей аны акырын таштады.

Кыжылдаган  көпчүлүк аары болуп ызылдады.

– Ой тоуба, адамдан да чыгат экен, э? 

– Эй, мунуң адам эмес эле азгырык го ыя? 

– Койсоңчу көрүп турбайлыбы. Кара тайгандан мурун жетип асманга ыргыта тээп өтүп, кайрылып тосуп алды го. 

Айтор көпчүлүк Жөөкүлүктү көргөндө таң калып жатышты. 
***

А Жөөкүлүгүм, Кетментөбөнүн дагы бир жолу арбагын көтөрүп берет экенсиң. 

– Суутуң кандай күлүгүм? 

– Ал жагын өзүмө коюңуз баатыр. 

Ат чабыш кайсы жерде блот?

 Угушумда ушул жерден «Байбиченин сазына» чейин, жаки жыйын Суусамырда өтсө, коно байгеге чабылган күлүктөр ушул жерден коё берилмеги бар. Ал жагы тигилердин сунушу менен.

Дыйканбай мелтейе жер тиктеп, ойго туна түштү. 

Дыйканбай оюнан бошоно Карабекке карап:

– Эмнеси болсо да,  Жөөкүлүктү өзүң жандап жүрөсүң. Бирөө суук көзүн артпасын.

Ал  жылмышып түшүп бараткан сурп чепкенин өйдө силке, стампул топусун чекесине карай жылдырып, чыбырчыктап чыккан терин колу менен жанып күндү серепчилейт.

...Дыйканбай эки жагын жыйынтыктап, Чычканды өрдөп жүрүш жасарын эскертти.

Ээн баштыктар болбос үчүн ар жактан келген бийлер өздөрү менен өздөрү алек. Уруу уруу боюнча боз үйлөргө бөлүштүрүлүп көч башчылары тескеп, ар бир аймакка бирден билерманын шайлап: «Жыйын бүткөнчө ушул үйдө болосуң, ушул элдин бийисиң, чыр чыкса биринчи сенин башың кетет, -  деп тескеп чыгышты. Ар жактан келген эл өзү менен өзү алек. Эр эңиш, кыз куумай, улак тартыш деги оюндун көп түрлөрү өтүлөрү белгилүү го элге.

Мезгил жетип ырчылар ат чабыш жөнүндө жар чакырып, эл арасында үндөрү коңгуроодой...

Арыта боз өргөөдө өргүп жаткан нар төөдөй денесин төө чепкени  менен жашырып, ого бетер сүрдүү көрүнгөн Байтик Сакиажыны жанына чакыртып алды. 

– Э, Кетментөбөлүк Жөөкүлүк сенсиңби? 

Байтик чогоол үн катты.

– Ооба баатыр, Сакиажы кыска жооп берип Байтиктин жанында отурду. Бу Түнкатар Жөөкүлүк  чыкты деп укканым бар. Дыйканбай тайган менен талашытырып коён тептиргем, тайгандан мурда коёнго жетип, учура тээп, жерге түшүрбөй желкесинен кармап калган дейт, бу чынбы?

– Чын, баатыр.

– Ым, де, анда ажыга барганыңды күлүктөр менен кошо чабылганыңда билебиз.

– Мекедилдеге жөө бардыңбы? Байтик көз кыйыта сырдуу карап коңур унчукту. 

– Ооба, баатыр, жараткан өз мингичин өзүнө кошо жуурулуштуруп жаратса, барганым чын.

Байтик, Сакиажыны сөз ырбап ортодо сыр ачылган сайын батыл сүйлөп баратканына ыраазы болгондой:

 – Бар, бара бер, ажым, сен мурун ажы болсоң азыр жөө күлүксүң. Ырчылар атыңды атабайт. Жөөкүлүк десе сен чыгасың. Сенден башка  аттарга кошула турган Жөөкүлүк жок. Сакажы акырын жылып, Дыйканбайлар турган өз тобуна карай баратты. 

– Мына, баатыр Жөөкүлүк  келди. Ортодо аны кимдир бирөө кабарлап жиберди.

– Кел, карааның көрүнбөйт, кайда болдуң? 

– Байтик чакырыптыр?! Дыйканбайдын көзү чекчейе түштү. 

– И, ал эмне дейт, ал?! 

– Атыңдан ырчы жар чакырбайт, Жөөкүлүк десе ошо сенсиң. Сенден башка бул чөлкөмдө Жөөкүлүк жок деди.

– Ошол элеби?

– Оба.

–Эй жашырып койбо, чыныңы айт? 

– Жашыргыдай эмне,  мен болгонун айтып жатам. 

– Анда Жөөкүлүк, шарт ушул, жолдо ар кайсы жерде  тосоттор турат. Алар сени көрүп Байтикке, мага айтып келишет. Сен коно байгеге чабыласың. Өзүңө-өзүң чабандессиң.

Дыйканбай сөз бүттү дегендей ары басып кетти. 

***

Чубатууга салган күлүктөрдү алты атчан айдап келатты. Аттардын арасында текирең таскак менен Жөөкүлүк келет. Ар кайсы жерден тосоттор жолугуп, жылкылар  менен кетип бараткан  Жөөкүлүккө таң калычтуу аңкая карашат.

Келген аттар чоң коргонго  камалып сыртынан  кайтарууга алынды. Аттардан түшкөн чабандес балдар жол азыгы деп камдап алышкан азыктарын алышып тамактанып жатышат. 

Чабдардын чылбырын бел куруна бекем байлап он үч, он төрт жаштагы чабандес бала беркилерге угуза: 

– Ойтобо, коргонго камап сүлкүлдөтпөй, сыртка коё берсе болбойбу?  Аттарды да бир аз таңашырып, бирдеме кайсалатып алат элек, - деди.

– Ошону айтсаң?!

 Ала туяк карагердин тизгинин жаагына түрүп жаткан бала унчукту да сөзүн улап, ушунча аттар баткан ойда коргон экен да деди.

– Эй сен боз үйдөн башка жылуу үйдү, дубал тамды көргөн эмес экенсиң го? 

– Ооба, көргөм.

Анан көрсөң эмне эртеңкинин камын,күлүгүңдүн күүсүн ойлобой чоң коргон деп таң каласың? 

–Атаңын башы, сен эле тыңсыңбы? – бел куруна чылбыр байлап, ушул  жерден кантип ат уурдалсын?! 

– Эй,  эртеңкини ойлон деп жатам?!

Чабдардын ээси болуп тамактанып жаткан бала беркиге кырдуусуна барк-барк сүйлөдү; 

– Эртеңкинин камын жегенче, энеңдин... Андан көрө тынч уктап эс алалы. Тышта турган чабандес, балдар дуу күлүп жиберишти.

 Чабдардын ээси ордунан тура чычалап, беркини камчы менен чаап жиберди.

– Каракердин чабандеси берки баланы баса жыгылды. 

– Ой эмне кылып жатасыңар?! 

Сырттан эркектин жоон үнү аба жарып жаңырды. 

– Байке, камчы менен чаап ийди?! 

– Ики, калпайтат, өзүнөн кетти.

– Токтоткула, болбосо кошоктоп байлап атыңарды байгеге кошпой ушул жерге калтырам! 

Балдар тып басылды.

Жерге жарык кирип, таң таштаганда коргондун оозу ачылды. Жем издеп өзү менен өзү болгон таранчылар оолунун кырына коно калып чыйпылдашат. Ат айдоочулар чогу келишип: – Кана балдар, күлүгүңөрдүн күлүгү утсун «оомийин» деп четке чыга  беришти.

Күлүктөрдүн арасында жаткан Жөөкүлүк, аттардан жол талашып отурбай, оолудан секирип чыгып, алдыңкы аттарга аралашты. Эки колуна эки муштумуна баткыдай таштан бекем уучтап, колдору аркы-терки сермелет. Эки согончогу өзүнүн май куйругуна алмак-салмак, така-тука  тийип, аттардын ортосунда буруксуган боз топурак демди кысып, оозундагы кылды чайнап жүрүп келет. Ал улам арышы керилип ылдамдашы тездеген сайын эки согончок май куйруктан өтө кош далынын ортосуна жете көзгө илешпейт. Жөөкүлүк аттардын чаңынан көрүнбөй, нымшып чыккан тери чаң менен көөлөнүшүп, көзү бозоруп чаң каптап, улам алма-телме колу менен көздөрүн аарчып, жолуккан тосоттогу жигиттерди карап коёт. Аңырдай оозун ачкан жигиттер, аңкайып кала беришет. Эми алдыда онго жетпеген күлүк калганын тосоттогу жигит жаны ачыгандай: 

– Жөөкүлүк чаңга аралашпай алдыга оз. Алдыдагы ала туяк жээрде күүсү жанбай баратат. Калганы анын караанында калчуудай. Өзүңдү жигиттин пири  Шаймерден колдосун, – деп, тосоттогу бир жигит кудайга жалынып, тиги  Жөөкүлүккө бата берип жиберди.

 Өзүн-өзү камчылап, буттары  дөңгөлөктөй чимирик болуп, колуңдагы  муштумдай эки таш аркы-терки алга артка сермелип бараткан Жөөкүлүк тээ алыстан Суусамырдын түзүнөн кечээги жолуккан келиндин жыртык боз үйүнүн тушуна жете келип: 

– Оой, Асылбү? – деп, үн чыгарып заматта алыстап өтө берди. Келин  Жөөкүлүккө суусундук бермек.

 – Кечээ Кетментөбөгө багыт алып баратканда, ага жолугуп кымыз ичип жатып, ал келинди сынай карап, отуздан ашса да,  согончогу канабаганын билип: 

– А мен эртең түш оой тушуңдан өтөм ошондо суусундукка жарасаң болду, - деп күлүп өтүп кеткен эле.

Келин үндү уга чоочуп эшикке атып чыкты.

Жөөкүлүк алда кайда узап баратканын көрүп, анын изи түшкөн топуракты кымызга чылап, бир кудайга наристе үчүн мунажат кылып жутуп жиберди. Ошол  Асылбү  бир жыл өтпөй күйөсү Тоокени сүйүнтүп эркек балалуу кылды. 

Тээ алыстан көрүнгөн караанга Дыйканбай турнабай салып Саки келатканын билди. Жигиттерине мурдатан камдатып койгон арканын алдырып, көпчүлүк менен жолдун эки тарабына  тургузуп, мароодон өткөндө аркан керип эки аркан аралык алыстыктан тосуп калгыла деди. 

Жөөкүлүктүн коно байгеге чабыларын мурдатан билип келген эл топурап жолдун эки тарабына кара таан болуп жарыла берди. Жөөкүлүк эки тарапка керилип кармалган боз кыл арканга төшүнөн урунуп, арканды кере чоюп жүткүнүп барып токтоду. 

Эл арасында жүргөн кимдир бирөөнүн:

 – Колтуктан алып жетелегиле! - деген ачуу үнүн уга, кабалтең жигиттер Жөөкүлүктү ары бери жетелеп жүрүштү. 

– Шадыкан түндө Суусамырга жете келген болчу. Жөөкүлүк көптө барып деми сууп,  ары басып баратканда Шадыкан,  кокуй бирөөнүн көзү, бирөөнүн сөзү жаман, көзү  тийбесин  деп жука кемселин үстүнө жаап, арыта турган кара кеседеги сууну кармаган кемпирге,  суу тегеретип ырымдап койбойсуңбу деп унчукту.

– Апей,  көтөк, мен эмне жалдырап турам? –  деген кара кемпир өз ырымын жасап, Сакинин башына суу айлантып, ага түкүртүп, тиги кетип бараткан топ караандын артынан чачты.

– Тобо! Ушундай да болобу? Аттан адам озот деген эмне? Жабыла басып келген эл Жөөкүлүккө ыраазы боло дуба тилеп жиберишти. 

– Күлүктөрдүн баш байгесин Дыйканбай алып кетти. 

Артында бастырып келаткан Байтик Жөөкүлүккө «ыраазы болуп: 

– Баш байге сеники Саки, ажы деген атка татыктуу экенсиң. Мекедилдеге барганыңды эми билдим», – деп  күлдү. 

Байтик топтун четинде турган «Жакшыларга» карап:

– Ой, мунун байгеси кана? 

– Дыйканбай бөлүштүрүп берем деп алып кетти.

– Чакыр бери! Сакалы бириндеп жүзү кубарып, ат үстүндө локуюп олтурган Байтик, кыжабасы кайнап чыкты. Өз билермандары менен келаткан Дыйканбайга:

– Ой, Түнкатар саяк! Силердин элде, тирүү кишини тоноп кетүү салтыңар барбы?

– И, эмне болуп кетти, баатыр?! Дыйканбай жумшактап кыйды үн катты.

– Бул Жөөкүлүктүн акысын өзүнө бербейсиңби? 

– Байтик баатыр, бу менин күлүгүм, ат да тең, чуркап келген алдагы  Жөөкүлүк да тең.  Баш байгесине мен ээмин.

Ачуусун ичинен жутуп, Байтик: – «Дыйканбай, кулак салып сөз ук. Чуркап келген деген сөз адамга айтылат. Оозуңан жаңылдың. Кедей деп кемсинтпей өз шыбагасын берип кой!»

– Бербейм деген эч ким жок... Күлүк ээси катары баш байгени өзүм бөлүштүрөм.

– А кызталак, кебиң такыба, артыңда  сепкен үрөөнүң суюк болот. Үрөөнүң коолап чыкса, чырмооктон айырмасы болбойт.   

– Сенин артыңды да көрөбүз, баатырым?! 

Жооп кайтарбай Байтик аттын башын артка буруп, өз элине сиңип кетти.

Жолдо келатып Сакиажы өткөн жайдагы болгон окуяны эстеп мыйыгынан күлүп алды. 

А бу Жөөкүлүк аталып ат менен эрес талашуу элдин эсинде калат экен. Эч ким жок жерден тоону айлана чуркап кийик кармап алганым кимдин эсинде калыптыр. Ошол Кабыл чычкак улагы жок, итке минген кедей эле. Ошого кылган жакшылыгы эсине келе калды. 

Жанында бастырып бараткан Кетментөбөнүн билермандары Жөөкүлүк менен иши жоктой, тек гана аш каадасын кеп кылып баратышты. 

Эки атчан Нарын бойлоп Кабакка келип токтоду.

– А Кабыл, кайнатаңа  алып бараткан жанбаштыгың жок. Анан кызына сүйлөшкөм, «тийем» – деген болчу деп демөөрүң күчтүү, деги акыл эси  жайында эмеби аның? 

– Э, ажым итке минген кедейдин кызы аным да. Мен эмне  Акчийге байдын кызын алам деп баратыптырмынбы. Атасы жакшы киши, кызы да атасынын ою менен болуп, айтор мага ылайык. Кабыл ырсайып күлүп койду. Карабаштан бир топ кийик Нарын жээгине түшүп суу ичип өрүлөп жай бараткан.

 – Ме атты кармай тур. Мен жанбаштыкка тиги кийиктер-дин бирин кармап келе коёюн. 

– Сакиажы аттан түшө калып эми гана адам жытын алып  «дыр»  койгон топ кийиктин артынан түштү.

Карабаштын тоосун айланта кийиктерди кубалап кеткен Сакиажыдан кабар болбоду. О чайкайнам убакыт өтүп, тээ бийиктен төмөн таш кулады. Кабыл жогору жагын карады. Сакиажы  колуна тийген олжосун коё бербей, тирүүлөй кийикти сүйрөп келаткан караанына суктанды.

 Кыйналып келаткан жолдошуна боору ачый  Кабыл кыйкырды:

– Ой, союп ал, тирүү жапан жаныбар кыйнап коёт. 

– Сакиажы жооп күтпөй кийикти тике ылдый сүйрөп түштү. 

– Кана оомийин, жолуң шыдыр, жолдошуң кыдыр болуп, айылга ак жоолуктуу кайт, – деп бата кылып чөнтөгүнөн кестигин  ала кийикти мууздап, иче-кардын сууга таштап, жанбаштык кылып, Кабылдын канжыгасына байлады.

– Жолдуу болот экенмин, – деген Кабыл Сакиажыны алкап жиберди. 

– Сакиажы унчукпады.

– Намыска жарап берет деп алып келгем да, – Дыйканбай Сыдыкка карай жооп узатты. 

Эңиштеп  капчыгай ылдый  жыландай ийрилип,  албууттанып аккан чычкан  суусун бойлоп атчандар Кетментөбөнү карай эңиштеп келатышты.
*** 

Сакиажынын  бул жоругун уккан Шабдан кийинки жылы  Чоңсуусамырда  Арамзанын  белинен улуу шашкеде Кетментөбөгө дарбыз алып келгенге жиберет. 

Чоң өргөдө олтурган Түркмөн бай Шабданга сырдуу карайт да, ага: – Баатыр быйыл Канат бий атасы Ыбыкеге аш берет имиш, ошондон кабарың бардыр, – деп мелтейе тиктейт. 

Канат шаа аш берем, оюңдун бүт түрүн койдурам деди.  Бирок ага жанагы шерменде оюнуңузду  Төөчечмедейди  токтотуңуз, – деп айттым. Өзү да Төрөдөн коркуп алардан киши катыштырам деди дейт! Муну Кетментөбөдөн келген Рыскулбек кары угуп калды. Ал ичинен болду.

Канат: – Өй жанагы Жөөкүлүккө тосотторду койдуңарбы? –  деп Байтикке үн катты.   

-  Ал жагын Дыйканбай экөөбүз уюштуруп койгонбуз. 

– А, анда ырас болгон экен. Эл ишенгендей болгону жакшы.

Шабдан арытан үн ката: 

 – Баары жайында экен, - деди.

Же мурун ар жерде топ болуп, эки жылдан  бери Суусамырдан жыйын өткөрүп турасыңар. Аны өзүңөр   билесиңер. 

Шабдан, Байтик менен Түркмөнгө карады.

Замандын заңы да башкача болуп, мурун кой оозуна чөп албаган момундар да төөчө бир бурк этип каяша айтчу болуп алды.

Түркмөндүн бул кебине Шабдан бырс күлүп жиберди. 

Аңгыча кимдир бирөө: – Ой, Жөөкүлүк келатат, – деп үн катты. 

Эки өңүрүнө  бир коон, бир дарбызды көтөргөн Саки Шабданды карай акырын басып барды. 

– Мынаңыз аманатыңыз?

– Шабдан ыраазы болгондой саламат бол, - деп Кетментөбөнүн карасы Дыйканга алып барып бер. 

Жөөкүлүк Дыйканбайга коон  менен дарбызды: «Мына аманатыңызды алып келдим», - деп жай гана эки өңүрүнөн акырын тоголотуп Дыйкандын жанына таштатты. 

Ар кайсы жерге коюлган тосоттор,  түн ортосуна жакын чогулушту. Бардыгы бир ооздон болгондой Жөөкүлүктүн жолукканын анын таштап өткөн белгилерин Дыйканбайдын алдына ташташты. 

Ошол күздө замандын түрүн байкаган Кочкордун шаасы  аталган Канат бий атасы Ыбыкеге аш берди. Ага Атбашы, Нарын Кетментөбө, Чүй чөлкөмүнүн жакшылары бүт катышты. 

Атчабыш болорун угуп калган кары Рыскулбек Дыйканбайга: 

– Балам, тиги Толуктагы Жөөкүлүктү ала бар. Ошол жерде бир өнөрүн көрсөтүп зоболоңду көтөрүп кел деген кеңешин айтат. Кетментөбөгө каранын ханы аталган Дыйканбай бир өөрөндүн жакшыларын чоң олууга  конокко чакырып, Чаар таш  ашуусун ашып Кочкорго жүрүш жасамак болду.  

- Канат бийди мурун Рыскулбек Кеминге келгенде жыйындан көргөн эле. Узун бойлуу кең далы, көп семиз эмес толук келип өңдүү-түстүү, бети жайык, кой көздүү, жээрде сакалы бар өткүр сүйлөгөн сүрдүү киши окшоду эле, - деди. Ошо көргөнүн Рыскулбек кары кеп кылып олтурду.

– А Дыйканбай, ар оюндун шарты ар башка экенин жаш өткөндө билип калат экенсиң. Көп опурулбай элиңдин жайы менен бол деп, жакшыларды карап ойлуу тартты. 

Алар Кочкор багытына жүрүш жасады. Конокторго деп көтөрүлгөн ар бир өргөөгө меймандарды Канат бийдин жигиттери алып кетип жатышты. 

Ат чабыш болот. Ар кимиң ар күлүгүңдү даярдай бер деген ырчылар жар чакырып жүрүштү. 

Элдин көптүгүн алдын ала тескеп коёюн деген Канат  өңүнө заарын чача: – Ай, коноктор, атам Ыбыкеге аш берип жатам, оюндун кызыгын көргүлө да, байгеге ээ болгондор байгеңерди чырдашпай бөлүп кеткиле. Атам жарыктык чырды кудайдын каарына калган киши жасайт дечү эле. Ошол аманатын силерге эскертип коёюн. Бул жалган дүйнөгө баарыбыз конокпуз, артында ызааттары болсо... Канат бий сөзүн толук бүтүрбөй ары басып кетти. Алдын утурлай баскан Рыскулбек кары:  Канат балам, бу ат чабышыңа Жөөкүлүк кошсо болобу? – деп суроолуу  карады.

Анда Канат бий:  – Болот, болбой анан болот, бий! 

Байгеге 500 кой аны кайтарып айдатып кеткенине адамын кошо саям деп калды. 

– Ой, ошонуң кызык экен, – деди Дыйканбай.

– Ээй! – деп суусар бөркүн камчысынын алаканы менен  өйдө көтөрө Канат: 

– Ким утса байгесин алат. Бирок Жөөкүлүк кошкон топ утулуп калса,  500 кой кошуп миң  кой  жана бир кишисин таштай кетет. 

Канат бий Дыйканбайга ойлонсун дегендей «Ошондой,  жакшы», - деп ары басып кетти.

Дыйканбай ойлонуп калды. Далай сыноодон өткөн Сакиажы байгесин утуп берер бекен? Өзүнө айтайынчы деп түз эле Сакиажы  турган топко барды.

– А Жөөкүлүк, байгеси 500 кой бир киши дейт. Ошого чыга аласыңбы?

– Чыгам. Чыгам деп келдим да эл башчысы.

Ал  Дыйканга ишеничтүү карады.

Сакажы: Андан көрү ат кайсыл жерден чабылып кайсыл жерден тосулат экен. Бизге ошону билип бер. Жер өлчөмүн билип алып, ошого карата өзүмдү таптайын деди. 

Канат бийдин артынан жете барган Дыйканбай: 

– А аш ээси аттар кайсыл жерден чабылып каерден тосулат, – деди.

– А Рыскулбек абамын баласы ат чабышка аябай кызыккан экенсиң да?

– О бий, билип койсок ашыктык кылбас! Өзүңүз айттыңыз. Ар бир жерде тыңчы коюлат. Ким аттарды тоссо үйү талоонго алынат дедиңиз. Ошондуктан тартип жагы камсыз ишке ким да болсо кызыкпайбы, – деп калды. 

– Билсең аттар Ортотокойдун этегинен коё берилип Кызарт-тын белинен тосулат.

– Белдин өзүндө элге көрүнө ат мамылар орнотулат. Кайсыл ат атмамыдан моюнча  ашса эле байге ошонуку, - деп толук жооп берди. А баса Жөөкүлүк бар дедиң эле, аны тосоттогу тыңчылар тескөөгө алышат. Эгер тыңчы Жөөкүлүгүңдү көрбөсө байгени  атаң экөөң төлөйсүңөр. 

Канат бий Дыйканбайга мостоё: – Барыңыз, карыга айтып коюңуз. Жөөкүлүгүн кошо берсин деп дагы да арылап басып баратты. 

– Ата көрүү, бул эмнеси Жөөкүлүк артта калса «500» кой бир кишиси менен берем. 500  койго табылат, кишисичи? Мейли, байгеден куру калса Жөөкүлүктүн өзүн койчу кылып, Кочкорго жөнөтүп жибербей жаным жокпу деп шердене дагы да Жөөкүлүккө акырын бастырып барды.

 – Э, Ажым, эгер артта калсаң Түнкатар Саяктардан кой чогултуп өзүңдү койчу кылып, байгесине сайып жиберем, ушуга макулсуңбу? 

Саки чекирейе түштү. А бек, байгеге кетсе мен кетет экенмин, анча эле эмне тынчыңыз кетип жатат? Мени Рыскулбек абам менен жайыма койсоңузчу?

– Мейли, мейли ошол абаң билсин?! Дыйканбай: - Экинчи Жөөкүлүккө басып келбейм, - деп өзүнө-өзү шерт кылып суз басып баратты.

Арыта келаткан Шадыкан: - Ой бу Дыйканбай эмне дейт? 

Сенин ушунуңу, билип жете келгеним жакшы болду да. Эмнеси болсо да өзүңө сак бол. Аттарды чубатууга салардын алдында арытан Шадыкан дагы да: 

– Бу колуңдагы таштарың көрүнбөйт да деди. 

– Ой, Кочкордо таш жок бекен, алаканыма өтпөгүдөй таштар кантип табылбасын, алардын жайын өзүмө кой. Андан көрү далыма кабаттап жука кийим жаптырып эки колума арчындат. Жол алыс. Дыйканбайдын айтымында Ортотокойдон Кочкорго чейин аттын аты келет. Жонум жоор болуп, жолдо азабымды жебейин деди. 

Жөөкүлүктүн камын көргөн Кетментөбөлүктөр, ар кимиси, аттарынын токулгасын чечип,  жаңы ичмелик издесе, кээси, – Ой калпак деле боло берет береги менин калпагым калың деп сынактан өтүп жатышты. 

Чуркаганга эмне керек, баарына камданып, ырастап, Сакиажы аттардын артынан чубатуудан өттү. Ошол жердеги кишилердин айтымында каттоодон өткөн аттардын саны 106 болгон имиш. Аны да ат чабышты тескеген Төлөш тактап берди. 

Аттар чыргайды аралата айдатылып Ортотокойдун этегинен коё берилди. Жөөкүлүк аттар бириндегенче артында келатты. Качан гана аттардын чаңы суюлуп биринен-бири алыс-тап калганда анын таскагы күчөп эки колдогу сай таштар тең салмактуулугун сактап бири  алдыга бири артка шилтенип, буту-бутуна тийбей, улам бир имериштен өтүп тосотто тургандарга «О жан жигиттер» деп кыйкырып белги бере улам, бир атты артка таштап, алдыга озуп жүрүп отурду.

Кетментөбөдөн келген «жакшылар намыс» деп бир муштумга түйүлүп, күлүктүн сырын билген Шадыкандын канжыгасындагы боз арканды ала коюшуп, Жөөкүлүктү тосушканы аркандын эки учунан бештен киши бөлүнүп жолдо турушту.

Алыстан: 

– О Канат бий, – деген үн угулду. Карап тургандар жапырт карашты. Канат бий да өз көзүнө өзү ишенбей көз талыта карай берди. 

Тоскула, болгула! – деген үн угулду. Эки тарапка бөлүнгөн  кишилер арканды кере тартып карап турушту. Арканга келип урунган Жөөкүлүк он беш кестей  арканды тартып тургандарды сүйрөп барып токтоду. 

Күйүккөнү басылганча жетелегиле, –  деп  учуп жеткен Шадыкан, үстүндөгү чепкенин Жөөкүлүккө жаба коюп, колундагы карышып калган таштарды элге билгизбей алып, алыс ыргытып, «жетелегиле,» күйүккөнү басылганча деп жаналы калбай күйпөлөктөп жүрдү.

– Ээ, бай, Жөөкүлүк алдыга келди. Арыта Дыйканбайдын сүйүнүчтүү кеби угулду. 

Жөөкүлүктү тери кургаганча жетелеп тургула. 

Рыскулбек кары Дыйканбайдын сөзүнө маани бербегендей:

– Байгесине жутунгандар болбосун, эгер ач көздүк кылып бөтөн элде уят кыла турган болсо, «Жакшылар» айылга барганда өзүңөр териштирип алгыла, – деди.

Байгесине бөлүнгөн 500 кой ары өзүнчө бөлөк турду. Аны Рыскулбек өзүнүн адамдарына имертип койду. 

Сөзүндө турган Канатбий, атасы Ыбыкенин арбагы үчүн элди туура тескетип, уруш-талаш кылдырбады Арыта турган Жообасардын Бекташы:

– Ой, атайын Каракочкорго келип, Жөөкүлүк байге алса, анын байгесин эмне кыласыңар деп, алдыдагы ишти ушул жерден чечип алууну туура көрдү. 

Рыскулбек кары: 

– Байге Жөөкүлктүн өзүнө тиешелүү. Эч кимиң ат кошуп байге алган жоксуңар. Сакиажы эмне кылам десе өз эрки, карыны сыйласаңар ушу кеп, – деп так кесе айтты. 

Сакиажы Рыскулбекке ыраазы боло:

 – Датка, мен адам болуп туруп, адамды байгеге албайм. Анын колу жолу бош, Канатбий ага ээлик кыла албайт. Беш жүз койду айдап кетебиз деди. 

– Оп, бали, балам, - деди Рыскулбек.

Сакиажыга  беш жүз коюн алдына салып, киши кошуп берди.

Ал өз айылы Толукка он бешке жакын койду гана айдатып барды. Калганын, байгенин ырымы үчүн деп, Кетментөбөлүктөргө таркатып жиберди. Жөөкүлүктүн даңкы дагы да, Ыбыкенин ашына келгендерге:  «тобо, Жөөкүлүк көрдүк», - деп аңызы айтылып кала берди.

Биринчи китептин аягы.

АҢГЕМЕЛЕР

УЛАКЧЫ ЧАБДАР

Кеч күз. Айлананы боз кыроо чалып, асман чайыттай ачык. Куштун канатындай далдайган үзүктөрдүн этегин кыроо баскан. Боз үйдүн сол капшытында чабдардын ээр токулгасы айдын күүгүм жарыгында дөмпөйөт.

Ушул  күздө бүгүлбөй калган боз үйдүн катылуу сыры бардай,  айылда жалгызсырап ичинен анда-санда онтогон оорулуу адамдын үнү чыгат.  

Боз үйү, бийик көтөрүлгөн кызыл тунукелүү тамдын алдында.

Жаңы бүткөн ат сарайдын обочороок арыда  арчадан орнотулган ат мамыда байланган чабдардын көрүнүшү, өзүнчө сүрөткө тартып койгондой. Анын алдыңкы шыйрактары ак байпак кийген кыздай түптүз. Арткы эки буту соорусуна чейин агарып ак дамбал кийген карынын элесин көз алдыга тартып өзүнчө бир кооз.

Чабдар кулактарын тикчийте күзгү муздак сыдырымга чыйрыгып улам-улам бышкырып, эки алдыңкы бутун алмак-салмак көтөрүп ордунан тыбырчылап турат.

Тиги үйдөгү онтогон адамдын добушу биразга басыла калып, чай кайнамчалык аралыкка коңурук коштойт да,  кайра эле «икий, ко-кууй!», – деп, күңгүрөнүп тынчы кетет.

Ээсинин онтогон үнүн уккан чабдар анда-санда окуранып коёт. 

Жоодар өмүрү колхоздун кара жумушу менен өтүп атасынан үйрөнүп калган кесиби саяпкерлигин калтырбай келди. 

Бейиши болгур, кемпири да бу жайдан оолак кеткенине бир жылга чамалап аш-суусун берише элек. А киши да Жоодар менен тең иштеп, көк, айтканын «жак» деп коё бербеген жан эле. Көктүгүнөн Жоодардын камчысынын уусуна сугарылып, эртеси анысын унутуп калчу. 

Күйөөсү кемпиринин ошонусуна ыраазы болуп, күнөөсүн мойнуна алып, сөздү эмнеден баштаарын билбей, үйгө кирип-чыга берчү.

Жоодар өтө эле кыйындык менен бир ыптасынан экинчи ыптасына оодарылып, чабдардын дабышын тыңшады. Анын тыноосунан сууту таза канганын билип, жай ала түштү да, бирок төшөк тартып жатып калганына катуу кейиди.

Ат мамыда байланган Чабдар, улам бышкырып чалдын тынчын ала берди. Жоодар дагы да ордунан козголо, өтө эле кыйындык менен обдулуп, чийдин этегинен  күлүгүн карап койду. Ал өзүнчө наалый:  – Күндө келчү Баймат жок. Атаңа наа-лат! Менден бир мүчөлүү эле кичүү болбосо, сыр түйүнүн чечишкен, жан аяшпас курбалдашым эле го? Бу эмне кылганы? Же Жоодардын өлгөнүнө биротоло барайын дегениби?

Таң таштаганда Чабдарды отко коймокко ордунан козголду. А дегенде керегенин көздөрүнө шадылуу манжаларын салып жиберип, денесин өйдө жыйыра, түн жарымында ийининен суурулуп чыгып, акырын шыбырт алдырбаган карт бөрүдөй жууркандын жакасынан жарым денесин  кылтайтып, болгон күчү менен өйдө обдулду. 

Денесин токтото албаган Жоодар, керегенин башына жөлөнө калып, көзү караңгылап көпкө денесин калчылдак басып бир ордунда турду. Анан улага жакта жөлөнүү таягын сыйпалап тапты да, алдыга кадам таштап, аяк жагындагы куйма көлөчүн коңултак салып, үстүнө жабылган тонунун этектерин делбектете акырын сыртка басып баратты. 

Жоодар асманды карап койду. Асмандан ийилген Ай өзүнүн өмүрү сымал калкагар тоого илинип, батып баратканын көрө:

– Ай жаңырарына аз калыптыр, – деп кобурап өзү менен өзү сүйлөшүп баратты. 

Ансыз да суутунан түгү тескери айланып, чыйрыгып калган Чабдар, Жоодарды көрө окуранып алды. Жоодардын этсиз кожоюп катып бараткан колдорун жыттап, тумшугу менен  түрткүлөп алды.

Саяпкер атты шамалканага,  арык жээгиндеги көк терекке аса байлады.

Аярлап басып бараткан кары үйгө кирип, суурча аста бүжүрөп муздап калган төшөгүнө жылып кирди.
*** 

Саяпкерден кабар алганы келген Баймат: 

– Жоке, кечегиге караганда бүгүн өңүң түзүк. Жылкыдан келатсам эшик алдыңда даарат алып жатыпсың, учурашканым жок. Тек гана өтүп кеттим. Тоскоолдук кылбайын дедим. Үйгө баргандан кийин беймаал  убакта көрбөйүн деп келгеним жок. Бу дагы он күн суу ичсең оңолуп кетерсиң. Өңүңөн көрүнүп турат, ысык табың бардай. Баса,  Жоке, Жаабайдын Ашыры баласына той берет имиш. Улак берет деп эл дүрбөп алыптыр.

Бейтап адамды Байматтын кеби бир азга болсо да алаксыткансыды. 

Көк бөрү деген оюндун  тазасы да, кыныгын алган киши айда  аттын азабын берип, өзү суй жыгылганча улак тартат. Анан тырп этпей жадаганда  аяк серпкенге дарманы  келбей сулк жыгылат. Илгеркидей күндө улак тартыш болбой, тулку бою  ээрге бир аз олтурса эле жанчылып калат. Нык олтурушту жакшы билишпейт. Машине деп жүрүшүп аттан да оолак болуп  кетишти. Мына биздин убактты айт. Келин-кыздар кырда жардана карашып, ошолорго көрүнүү үчүн жагалдана шымалана кирип, улак тартчу элек. Азыркылар эмне... 


Жоодар көк бөрү жөнүндө көпкө бүйүрүн кызыта кеп козгоп жамынчысынын үстүнө олтурду.

– Баймат, убагында көк бөрүсүнө да түштүк. Анжиян тарапта эч ким эңе албаган торпогун бир колдоп, ээрге жапма салып Сарыны чапканда аңкайып карабаган жан калды беле? Баса айтасың, жаатташып чабышына да түшүп бердик. Калтарбайдын айдактоосу менен намыс деп сөөк талашкан иттердей, максаты жок көк союлдашып да көрдүк.  Өмүрдүн күүгүм тартып баратканын айтсаңчы. Кезинде күлүк сары, күлүк сары, Жоодардын сарысы делип турду, же аным жалганбы?

Кудаага шүгүр, токулгаманбы, минген  аттарым жаман чыккан жок. Аягында минтип, чабдар...

Саяпкер кебин бирөө жулуп кеткендей сөзгө чакап, көзү жашылдана түштү.

А Баймат, чабдарды ээси өлгөндөй кылбай улакка салсаң боло?! 

Жоодардын бу кеби Байматтын кулагына жаман угулду. Бирок айыптуудай унчукпады.

– Түндө келеби десем жоксуң. Эмне келбедиң? Же менден... Сыртыңды салба, Баймат? 

– Жоодар чын сырын айтты. 

– Тырайып өлүп калсам күйүшкөн жан курбум да, тууганым да сенсиң. Сенден башка бул чөлкөмдө эч кимим жок. Жети жашымда энемдин этегин кармап келип, силердин жериңерде туруп калдым. Казактын кай талаасынан келгенин айтып бербей, энем жарыктык келген эле жылы мени силердин айылыңарга  аманат таштап, кайтыш болуп кете берди. Же жалганбы? Калтарбайдын  ирегесинде эр жеттим. Кийин Кеңеш өкмөтү чыкты, андан беркисин өзүң билесиң,  Баймат. Ачыгын айтканда туугандарымды өзүм да билбей калдым. Ага жер ушактап барбасын апам байкуш күнөөлүү. Чынын айтсам атамды да толук билбей калдым. А кишини энемдин курсагымда экенимде эле жалмап алыпмын. Казактардын бир чабышында өкүм шейит кетип, атымды ошондо Жоодар коюшуптур. Бар билгеним ошо.

Жоодардын нуру өчкөн көздөрү тээ тереңден өчөөр шамдай бүлбүлдөп, Байматты үмүттүү карады.

– Өнөрүмдү үйрөнүп алсын деп Серекти жаныма караан  кылып жүрдүм. Аны өзүң деле байкап жүрөсүң. Ат таптаганды жакшы билип алды. Бул да болсо бир өнөр. Сага караганда күлүктүн суутун жакшы билет. 

Жоодар Байматты карап,  жаздыкка башын койгондон бери биринчи жолу борс-борс этип күлүп, ага сынай карады. Жоодардын тамынын арты кең түз боло турган. Анын айылдан челчең. Той-торопо болсунбу, аш болсунбу  көк бөрү тартыш дамамат такай ошол жерде өтөр эле. 

Ашыр той берген күнү эл эки тарапка бөлүнүшүп, оюндун кызыгына кумары артып, өздөрүнчө дуу-дуу.

– Баланчанын аты күлүк, оозу элпек кайсы жакка бурсаң кете берет, мына  ат деп ошону айт, – дешсе, ортодон жыра кеп талашкан көк бөрүгө ышкыбоз бирөөсү: 

– Атты коюп улак тарткан эр азаматты кеп кылбайсыңарбы, ат өзү эле эңип алабы деп кызууланат. 

Качан гана эки тараптан улакчылар калпактарын жапыракай кийишип, жеңдерин бирери түрүнсө кээси түрүнбөй, алдындагы атты сооруга бир чаап, ортого түшкөндө үндөр тынымга басыла калып, көкбөрүчөлөрдү суктана карашат. 

Эки жаатка бөлүнгөн көкбөрүчүлөр бат эле аралашып кетишти. Күлүктөрдүн туяктары жерди сабап, өйдө бир, ылдый бир өтүп, улакты мароого таштай албай кетип жатышты. 

Аттардын дүбүрттөрүн уккан чабдар окуранып тикчие карап, байланган ордунда тыбырчылап тынчы кетет. Башынан улакка көнгөн ал, ээсин чакыра кишенеп жер чапчып, көк теректин бутагын жулуп кетчүдөй жүткүнөт.

Жоодар оорукчал болгону майда анча-мынча тойлорго атын көп салбай, чоң аш тойлорго кана салат.

Бу сапаркысында Чабдарды жайлоодон эрте алдырып, Байматтын баласы Серекке сууттуруп жүргөнүнө көп болгон. Серек онунчу класстын окуучусу. Ал дайыма атты суутуп жатканда: 

– Мындай кыл, тигиндей кыл, антпесең ичинде ысык табы калат, жел сууту болбосо, атты бузуп аласың. Таптаган жылкыны как дубалга жакын байла, ысыгын тартып алат, – деп, ого эле көп машакат менен сууттуруп, аягында минтип өзү ноокастап, төшөк тартып калбадыбы. Болбосо ушу дуу-дууда турат беле, Жоодар. 

Серек жаш болгону менен саяпкердин көп өнөрүн өздөштүрүп,  жаш саяпкер аталып кетти. Анын үстүнө өзү да аттын үстүнө бек отур. Колдору шадылуу келип, ден соолуктун, жаштыктын демин да табият мол берген сыяктуу.

Жоодар Чабдардын тынчы кетип жатканына зээни кейип, чийдин арасынан шыкаалай карап, шоросу куюлган көздөрүн шадылуу этсиз манжалары менен улам жанып-жанып алат.

Сырттан эдиреңдеп чуркап кирген Серек: 

– Ата, атты улакка салып көрөйүнбү? Ат да табында, көрүп алышсын тигилер. 

Сабактан жаңы эле келген Серек Жоодардан жооп күткөндөй аны тигиле карады.

Э балам, минсең минип чык.  Асти бирөөгө бере көрбө. Баш аягын карабай чаап  атты бууп коёт.

Бала эшикке бет алып баратканда, Жоодар кайра чакырды. 

– Балам, тек койчу. Чабдар чабылбаса чабылбай калар, чабар ээси болбосо мал  ошо да?! Атаңдын Телкызылын алып чык. Анын да сууту канып, чабылар кези болгондой көрдүм эле. Атаң да  менден бетер жаш кезинде эле өчөйүп карып алыптыр.

 Жоодар калп эле Серектин көңүлүн улап күлгөн болду. 

Серектин өңү бозала болуп, – бул эмнеси, атам алжып калганбы, же ооруга алдырып койдубу, – деп, төшөктүн үстүндө олтурган Жоодарды карап калды. 

– Балам, атты азынатпай токулгасын токуп, бекемдеп аса байлай кетчи?

Жоодар Серектен күмөн санабагандай, акырын култ этип, жылып төшөгүнө кирди. 

Байлоодогу күлүк элдин кыйкырык-сүрөөнүнөн улам көк теректин бутагын айрып кетчүдөй улам жулкуна берип, ээр кашына эки үч оролгон тизгини бошоп кетти. Чабдар улам айлана берип, болгон күчү менен жулкунуп, кыл чылбырдын толгоосун жандырып, дагы эле тыбырчылайт. 

Топоздун жүнүнөн чыйратылган чылбыр толгоосу жанып, ат катуу жулкунганда чарт эте тең ортосунан үзүлдү.  Кетенчиктеп барып кайра оңоло түшкөн чабдар улакчыларды карап алды да, кең түздү карай багыт алды. 

Ал бат эле улакчыларга аралаша Телкызылды жандап жүрдү. Башынан көнүмүшүбү, улак кимге тийсе ошону жандай чуркап, үстүндө ээси жок, чылбыры жерге бир аз жете бербей самсаалап, чуркап барат. 

Ээси жок чуркап жүргөн Чабдарды көрө эки тарап: 

– Чабдар, -  деп жандана түшүштү. Карап турган элдин арасынан, «Жоодар, Жоодар»деген кыйкырык үн угулду. Ал Байматтын үнү болчу. Тебетейин булгалап, элден бөлүнүп, улак тартып, анын кызуусуна кирип алган көкбөрүчүлөр.

Чабдарды көргөн Баймат: – Ой, айланайындар! Бир байгеси силердики, Чабдарга ашыра көргүлө?! Кемпири эми өлгөндөй кыла көрбөгүлө?! Менин тилимди бир жолу алып койсоңор? Пендебиз го барыбыз?! Эмне десеңер эки тарабыңарга тең бөлүп, үстөгүн кошо төлөйүн!

Эч нерсени түшүнбөгөндөй ой келди, сөздү бир айта кыйкырып, улакчылардын артынан жүрдү. Баштарынан көк буу чыгып, аттарын кара булоонго салышып, улакты биринен-бири сууруп алышып, топтон бөлүнүп чыга албай, көк бөрү колдон колго өтөт.

Мезгили жеттиби, улак Серектин колуна илине түштү. Ал Жоодардын үйрөтө жүргөн ыкмасына сала, сарт ээрге жапма салып, улакты такым жагына  үзөңгүгө бастыра, өзүнө күч келбегендей ыңгайлуу кармап, Телкызылды камчы менен сооруга басып алды да, улакчылардан бөлүнүп чыга берди. Ал мароону карай чуу коюп, бөкөнгө тийген талаа бүркүтүндөй шукшурулуп баратты.

Удаа чуркаган Чабдар Телкызылды коштоп келет. Эми тери  чыгып кызыса, бирде жанаша чуркап «чабдарлаган» эл дуу-дуу. Бирок аны улактын кызуусу менен бараткан Серек байкоос албады. 

– Ой, Серек, Чабдарга ашыр деген Баймат, ыйдан көзү канталап топтон бөлүнүп келатты.

– Атаганаңдын оозун урайын, бул эмне кылганың? Чабдарга ашыр?!

Атасы дагы да үнүнүн болушунча бакырды. 

Серек Чабдарга ашыр, андан эчтеке болбойсуң, бачагар?!

Атасынын бу сөзү кулагына шак дей түштү.

Серек артын бир карап алды. Улакчылар тээ алыста экен.

– Жете койбос!

Бала убакытты текке кетирбей, өзүн жандай чуркап келген Чабдардын дүбүртүн укту.  

Жакындан дүбүрт угулду. Улакчылар да жакындап шаштырып келет. Ал улактын бучкагын үзөңгүгө өткөрө куду бөктөрүнчөктөй кылып, канжыгага чалып, бекем бекиткен эле. Көкбөрүүчүлөр жете келишти. Эми улакты сууруп кетерде Чабдар аткан октой бөлүнүп, белеске чыга берип, көпчүлүктү карап көйрөңдөнө кишенеп алды да, мароону карай  көнүмүш адаты боюнча кулагын жапырып келет. Артынан эки тараптын улакчылары кууп келатты. 

Чабдар мароого жете долоного байланган кыл чылбырды  көрө тык токтоду да, көк бөрү тарткандар жете келгенде аттардын дүбүртүнөн эми кызыгандай Көкдөбөгө чыга артын карап алды. Анан ал сары жылдыз болуп куюлуп, улакчыларды жандай салып, кадимки кулун кезиндегидей ойноду. Дагы да мароого жете,  кыл чылбырды баса токтоп, ойт берип элди карай чуркады. 

Өзүнө жакындап келаткан Байматты көрө кишенеп жиберди,  Чабдар.

Атты жылоодон  ала Чабдарды Жоодардын үйүн карай баштантып, камчысы менен аны сооруга чаап калды. Ушуну эле күткөндөй Чабдар үйүн көздөй жылдыз болуп агылды. Баймат да Жоодарлап аттын артынан түштү. Ага кошулуп Серектин тобу Жоодарлады. – Жоодар, Жоодар!

Жерди дүңгүрөтүп келаткан  аттардын дүбүртү саяпкерди ордунан козголтпой коё албады. 

Жоодар арыта келаткан Чабдарды көрө, кадимки улакчы кезиндегидей түзөлө калды. Эшик алдына жакындай келген улакчы Чабдар катуу кишенеп, ээсин бир карап алды да, тык токтоду. Арыта калтаңдап басып келаткан Жоодарды көрө мурун болуп көрбөгөндөй, дагы да катуу кишенеди. Катуу келген ат турган жеринде кан сийип, көзү коюлана, бей капар дүйнөгө сапар алып, ошол эле жерден гүп эте, оор жүк бийиктиктен түшкөндөй кулап түштү. Жоодарлап келаткан топ нестейе артка кетенчиктей берди. 

Көзүнөн талаалап жаш кеткен Баймат: 

– О,  калайык, жакшы ат жанга аралжы болчу эле, Жоодар саяпкердин  карааны биз менен болсунчу? 

Ал элден дуба тилеп, жооп  күтпөй, тез кыймыл менен жаны  чыгып чыкпай, төрт аягы асманды карап жаткан Чабдардын жылуу таноосуна сол колунун манжаларын батырып, оң колундагы кестигин аттын тамагына такады. Кара кочкул кызыл кан алда кайда чачырады. Мындайды күтпөгөн эл Жоодарды карап:

 – Оомийин, ылайым карааның элдин арасынан үзүлбөсүн, жамандык Чабдар менен  кетсин, – деп бата тилеп ийишти. Ошондон бери саяпкер айыгып кетти. 

Кызыл тунукелүү тамдан чыгып жүргөн караан дайыма Чабдарды түшүндө көрчү  болду. Бирок Чабдар...

1989-жыл.

ПОЧТОЧУ

Бизидн почточу бүгүн да, үйүнө мас болуп келди.

– Эй катын, сүзмөң болсо алып чык, катуу суусап келдим. 

 Машиненин кабинасынын каалгасын  ачпай жатып, үнүнүн болушунча бакырат. 

Таш төшөлбөгөн чоң жолдо келген машиненин үстүндөгү кишилер бирин-бири карап алып-күлүп жатышат.

– Асан, сен куду аселчи Ивандын   балчыкка оонап алган чочкосу болуп калыпсың? Беркисинин жообу ага даяр. 

– А байкуш, эчки тууй албай жатып койго арачы түшүптүр дейт. Өзүңдүн кебетеңди карачы? Куду күлгө оонаган биздин көк эшек кейиптенип...  Ишенбесең мына береги таш күзгүдөн кара. Анысы тигинисине таш күзгүсүн бере салат.

Таш күзгүнү караган Асан:

 – Ушу кантип мен болоюн,  күзгүң соо кишинин да кебетесин бузуп көрсөтөт тура, – деп күзгүнү алыс ыргытып жиберип теңселе «буф» эте таңгакталган  гезиттин үстүнө олтура кетти. 

***

Бир жолу ушу почточу менен бирге келгем. Ысымы Осмонкул -Кайду, ал биздин айылдагы Кайдуулат уруусунан жалгыз болгондуктан,  аныбыз кыркка чыкса деле жашы карысы дебей, Кайдуу деп эркелетишип коюшчу. Кээде Осмонкул десе, кээде Кайдуу деп жөн эле чакырышчу.

Ошол Осмонкул – Кайдуу күн алыстан военный машина менен (биз газ 66 маркасындагы машинени ошентип атачубуз) гезит ташып келет. 

Оң жак жамбашынын үстүндө пистолеттин кабынын учу чыгып, аны сүрдүү көрсөтөт. Анын ичинде пистолети  барбы же... ким билсин, айтор,  анысын... Айтпадымбы ошо почточу менен окуудан келатып, райборбордон бери бирге келгем. Биздин айылга автобус каттоочу эмес. Автобузду районго барганыбыз эле көрбөсөк, а кезде көбүнчө сүрөтүн китептерден эле көрчүбүз.

Машинебиз түз жерге келгенде ооздугун коё берген аттай алып учат, анан жолду жарып өткөн арык болсо, же чоң таш дөңгөлөгүнө оро-пара келип калса тык токтой калып, ылдамдыгын которуп эшекче «мөңкүп» алат. Артыбыздан кууп келаткан машиненин коюу чаңы жөө туман каптагандай алдыбызга өтө качат. Биз дайыма ошентип  жол жүрүп келебиз. Болгондо да жүз он чакырым. Бети башыбызга жабышкан чаң өзгөчө кирпигибизге жабышып ширелген чаң көз кычыгын  кычыштырат. Барынан да оозубуздун айланасы чаң болуп, түкүрүнө берип бир кызык эле болуп калабыз. Көзүбүздүн кычыктары кычышканда укалай берип, машиненин үстүндөгүлөрүбүз бүт эле жашка чаңыбыз чайылып, «ыйлап» калабыз. Жок, чал-кемпирлер деле, жаңы алып бараткан келин деле, жаш бала деле ыйлабайт. Болгону бети-башыбыз атасынан таяк жеген жаш баланын бетиндей ботала-шотала болуп кычышкан көзүбүздү эле укалай беребиз. Кычышып жатса укалабаганда анан өлүп кетелиби. 

Ошондогу бир окуя...  Жаңы алып бараткан келиндин жүзү эсимде калыптыр. Аны айылга биринчи жолу алып баратышса керек. Көлдүк экен, жаныңа олтургузуп ал, сооп деле болот, деп почточу Кайдуга акедей асылсак да болбой койгон. – Ой, бул сомкеде акча бар, болбойт! 

– Ушу жаңы келаткан келин кантип уурдасын?

– Жок, болбойт.

Чыбыктай эле эме экен, кичинекей эле жерге батып алат.

– Жок, болбойт  дедим болбойт!

– Анда мейли балам, боор ооурган кемпир машиненин үстүнө өзүнүн жанынан орун берип, ойго батып баратат. Балким жаштыгын эстеп, мүмкүн орун бошотуп бербеген почточу Кайдуга ачуусу келгендир, улам жаңы келинди карап коёт. Өзү да ак саргыл жүздүү татынакай эме экен. Көздөрүнүн кычыктарын кычышкан сайын укалай берип, кызарып чыгыптыр. Бети-башы куду момпосуй соргон баланыкына окшош. Болгондо да, какырсайга конгон үйдүн баласыныкындай. 

– Э, ө-өлүңачайын! – Кемпир өзүнчө эле күңкүлдөп калды,

–Жаш кезимде минтип азап жебей жөө эле кетип калчу элем. Бир жагынан почточусу: 

 – Албайм, милийсасы кармап  алат деп коркутса, бир жагынан дөңкүлдөтүп  шоопурунуку өттү!

– Өй, айланайындар, шоопурга жанагы арагыңардан бербей эле койсоңор? 

– Ничево-о, бабушка, 

– Кызып алган Аламан кемпирди соороткон болду.

– Кой айланайын, ничөөңү, кудай деп баскыла.

– Коркпо апакеси, ушинтип эле жетип алабыз. Капа болбосоңуз...

Аламан өзүн карап турган жаш келинди көрө, жүзүн буруп кетти. Кыраа кемпир байкап калган Аламанды:

– А өлүксүз десе, өзүң эле сонун болуп баратасың. Бу келиңден ичиңдеги «макүрү сууң» эле ашык болбосо, чыла чукуган өрдөктөй болуп калыпсың. Анан келинине бурулуп үнүн чыгара:

– Балам, үйгө барганда жүзүңдү күзгүдөн бир көрүп алчы? Машиненин үстүндөгүлөр «дуу» жарылып күлүп жиберишти. Анан тынчый калышты. Машине зуулдап барат, кишинин эсин чыгарып. Кантип кучакташпайсың, ары-бери чайкап баратса.

Билгенге ичеги карындарыбыз аралашып, өзүбүз эле билип  баратабыз.

Баарынан да кызыгы тиги жаш келинди Абдиш чоң атамын кучактап алганы болду. Анын сакалы «конок» байкуштун бетине жабыша түшүп, ансыз да жүдөп келаткан келиндин кытыгысын келтирди. Машинебиз  катуу келип бир «мөңкүп» алгандан кийин кайра орду-ордубузга олтура кеттик. 

Ордуна жаңы эле олтуруп жаткан жаш келин сакал тийген жерин тырмап-тырмап коёт. Мен ичимен: 

– А байкуш, ушундан көрө Көлдө эле кала бербейсиңби, ушу Самагандай кара тору жигит табылбадыбы деп коём ичимен. Ошончодон издеп тапканың  кой оозунан чөп албаган, астындагы ашын эптеп ичкен Самаган болдубу? Тиги келинин улам карап коёт. Самаган эч нерсе менен иши жок, колуктуну энеси алып келаткансып, аракка нык тоюп, «сүкүт» чалып келет. 

Самаганды да: – Куш бооң бек болсун деп, тойгузуп коюшкан беркилер. Аныбыздын шилекейи агып, улам колу менен жана берип, ооз айланасы өрдөк сүзгөн көлчүктүн жээгиндей бир кызык болуп калган. 

Туздусууга келгенде машинебиз аз жерден «аңкилдеп» ала салып кете жаздады. Кудай бир сактады да ошондо. «Жылытмага» нык тойгон шоопур уктап кетип, жол менен жүрбөй какырсайда «мөңкүтүп» айдады. 

– Эй, «дүңкүлдөгүбүз» эле көбөйүп кетти, эмне болуп баратат, - деп, баягы келиндин бетин тырматкан чоң атам тура калды. 

– Ой, шоопур, токтот, өлтүрөсүңбү бизди?! Көзүңдү ачып айда! Токтот! - деп, кабинанын үстүн чапкылап жиберди. Машине жайлай түштү. Көрсө ишенген Кайдубуз коңурук тарта баштаптыр. Машина жайлай түштү.

– Ийи, эмне болду? 

Көзү канталап кызарган шоопурубуз машинесин бир аз токтотуп, эки жагын каранып, дөңгөлөгүн тээп-тээп коёт.

Бир аз эс алып алалыкчы, шоопур байкеси?

– Азыр, чыдагыла суунун боюна баралы. 

Аңгыча машиненин каалгасын ачып, тепкичине сол бутун койгон Осмонкул – Кайду кызарып канталап чыккан көзүн укалап эстеп, бир аз эки жагын карап,  тээтиги цемент столба турбайбы, ошонун жанына барып токтотобуз. Ошону ала кетебиз.

Шоопур, Осмонкул – Кайдууга үн катты. 

– И аны эмне кыласың?

– Полдун алдына коём, лага кылам.

– Ой атаңдын көрү, оой, жаман бышыксың да. 

– Эй кереги тийет анын. Столба жүктөп бараткандардан түшүп калган тура. Береги жаш балдар турат го. Бир заматта машиненин үстүнө ыргыта коюшат. Я, Кайду, сарттар айткандай «жүдаа пышыксың» да. 

–Шоопур почточуну жактырбагандай карап койду.   

– Керек ал, керкетүү таштын оордугу жок, шоопур байкеси? 

– Ансыз деле жүк оор. 

– Эчтеке болбойт. Машине тартпай калган жерде береги балдар чуркап алышат. 

Шоопур тамаша чаргыта: 

– Бирөө сулуу чычып койсо да, токтот, ала кетебиз, бу да керек дейсиң, э? 

Эл дуу күлүп жиберишти. 

Кой, көп сөздү коюп айда машинеңди. Осмонкул - Кайдуу машиненин каалгасын тарс жаап алды. Машина да ордунан козголуп ошол жалпак төрт кырдуу цемент столбанын сыныгынын жанына барып токтоду.

Үстү башы бозала чаң болгон жүргүнчүлөр, биринин артынан бири түшүп жатышты. Тиги жаңы келин да кимдир бирөөнүн жардамы менен жерге түштү. Самаган каякка келдик дегендей өйдө обдула теңселип эстеп койду, анан аял алып келатканы эсине түштүбү, эки жагын каранды. Жаңы келин кайненсинин жанында  отуруптур. Арыта сууну карата басып бараткан жаштарга Осмонкул – Кайдуу үнүнүн болушунча кыйкырып жатат.

Ой, берегини ыргытышып коюп анан баспайсыңарбы. Биз силерге кайра-кайра эле токтото беребизби? Сууга анан деле барат элеңер го.

Аламан ачуусу келе: 

– Сенин лагаң деп чыңалып турган   табарсык жарылып кетсинби?,

– Колуңар менен көтөрөсүңөр, табарсык менен көтөрмөк белеңер?!

Шоруң  куруган байкеси, жанынан өтүп бараткан жаңы келинди бир карап алды да,  Аламан почточуга: 

– Ансыз да чыңалып бараткан табарсык күч келгенде жарылып кетпей анан эмне болчу эле? – деди. 

Кайдуудан  жооп күтпөй Аламан көпүрөнүн алдына заара ушатканы кирип кетти. 

Сууга бир сыйра жүздөрүн жуунган жүргүнчүлөр бирөөсү жүз аарчысы менен, кээси чапанынын этеги менен аарчынып жатышат. 

– Ой, болсоңор боло, берегини машинеге салып жиберели деди.

Почточу столбанын сыныгын буту менен тээп койду. Арытан басып келген Аламан: 

– Акыбызды төлөйсүңбү?

– Эмне акы?!

– Берегичи, ал дагы почточучилеп столбаны буту менен тээп койду. Бирок столба козголор түрү жок.

– Муну эмне кыласыз? 

– Э, үкөм, аны катын алып там курганда билесиң:  ага чейин жазда бир, күздө бир айылга каттап коюп жүрө бересиң. 

– И, анан, айылга келбей эле коёюнбу?

– Сени келбе деген эч ким жок. Андан көрө муну көтөрүш.

Он чакты жаш жигит столбанын сыныгын алдына таш коюп жатып, шоопурдун мантировкасы менен козгошуп, жалпы өйдө обдула, анын сыныгынын бир башын машиненин бортуна жөлөп, жарым саат дегенде араң жүктөштү. 

 Акысын бербейсиңби? Ушунча кишинин күчү талаада жатыптырбы? Биздин пулубузду шоопур алат. Анын жарымын да сен өөнөп аласың  деп айтышып жатып, Аламан Кайдуудан бир шише арак өндүрдү.

Аны ченеп куюп  машиненин үстүндөгүлөргө жеткизди. Мурунку тартып келаткан жүгүбүз бир тең, мунусу бир тең болуп машинабыз жайлап калды. Ага кошулуп ичтеги биртике «жылытманы» Осмонкул - Кайдуунун «лагасы» соруп алып, соолуга түшкөнбүз. 

Аңыркөлдүн кыры менен военный машинебиз ыйлап чыгып баратты, үнү да  бир укмуш. Же мурун кызуулуктан билген эмеспизби, тим эле уңулдайт байкуш.

Тээ Суусамыр тараптан соккон жел, ансыз да жай бараткан машиненин үстүндө козголбой олтурган биздин ичи койнубузга кирип калтыратып жиберди. «Ыйлап» машине келатат, «көңүл айтып» үңкүйүп биз келатабыз. Бети башыбызды жуунгандан кийин кичине кишиге окшошуп, сынтакканыбызды койгонбуз. Байкуш, тиги бечара келинге эле кыйын болду. Калганыбыз дуулдап эле келатабыз. Анын үстүнө бардыгыбыз Толуктукпуз. Кыздын сыры төркүнүнө маалым дегендей Самаганыбызды улам карап коёбуз. Аныбыз да бир аз соолугуп  калгандай. Бир айыбы сүйлөйүн эле дейт тили келбейт. Көп ичкенде биринчи жолу тили «кетип каларын» да мына машиненин үстүндөгүлөр билебиз. Тиги келин аны улам карап коёт. Бирок унчукпайт. Биз өгүз минип бараткансыйбыз. Баягы бизден  өтө качып, машинени каптоочу чаң жок. 

Кырга чыкканда почточунун «лагасына» жини келгендей машинебиз бир силкинип алды да, баягы «жол жүрүшүнө» кайра түштү. Баягы эле чаң. 

Машине ылдамдыгын которгон сайын бизден өтө качып думчуктурат да турат. Туздусууга чейинки таз кейпибизди кайра кийдик. Бирок бу сапар «ыйлабадык». Көнүп калгандайбыз. Ошентип бозала чаң болуп айылга кирип бардык. Почточунун атынан бетер машинебиз түз эле Осмонкул - Кайдуунукуна кайрылды. «Лаганы» көрүп Аламандын итиркейи келе денесин жыйрып алды. 

– Эми  мунусун түшүргүлө!  – дейт. Кокус ит болгондо куп кана кайышчы болмок экенсиң, кокус таз жору болгондо өлүмтүккө мурун эле келип түшүп, сугалактыгыңдан жемсөөң жарылмак экен, - деп Осмонкул - Кайдууну карап койду. 

Ичте «градусу»   жок, молоташтай бардыгы жымжырт.

– Эл биринин артынан бири жерге түшө башташты.

Күн алыстан  райборборго каттап жүргөн Кайду аялына:

– Лом, о, лом, – деп бакырды. Кулагы каңырыш аялы жалдырап эле бизди карайт.

– Эй, кер-рең! Лом алып кел, муну түшүрөбүз! – деп катуу бакырды почточу.

– Ломдун эмне кереги бар эле дегендей, издеп жүрүп зорго тапкан лом темирин кошколдоп катыны көтөрүп келди. 

– Лом десем укпайсың да, эмне кулагың кереңби?!

Осмонкул аялынын каңырыш кулак экенин биз билсек да, улам эле кереңсиңби? – деп, жемелеп Аламанды карап көз кысып коёт. Анда  Аламандын жини келет.

Кайдунун аялы машиненин үстүн карап койду, анан: 

– Муну эмне кыласың? - деди. 

– Лага кылам, лага. Сен ага түшүнгөнчө качан? – деп  артында, сен эмне даяр турган оокаттын ээсисиң да, ичип-жеп жата бер! – деп күңкүлдөп койду. 

Кана, балдар, бортун да ачып койдум, түшүрүп жибергиле деди да, ломду Аламанга кармата салды. Көптөп жатып зорго түшүрдүк. 

Машине да бир балээден кутулгандай борттору жабылып, үстүнө топурап эл түшө баштады. 

– Мен почтого гезитти   жеткизип кайра келем, – деген Кайду, машиненин кабинасынын каалгасын тарс эттире жаап жөнөп кетти. Алардын арасында жаңы келген келин да кетип баратат. А  мен болсо үйүбүз Осмонкул - Кайдуунун жанында жарым чакырымча эле алысыраак болгондуктан ошол жерде кала бердим. Артындагы чаңына бирде көмүлө түшүп, бирде көрүнө түшүп, биздин  айылдын почточусунун машинесинин ичинде  айылдын жаңылык таратуучусу Осмонкул-Кайдуу кетип баратты. 

1987-жыл

АКЖУУМАЛ КЕЛИН

Көз ачырбай жааган жамгыр таң эртең менен басылды. Күрөңжайлоодон кылтыйып чыккан күндүн жебеси аткулактын жалбырактарына типтик сайылып, самсаалап  турган тунук тамчы көк жашыл түскө боёло «мөлт» этип жерге тоголонуп түшөт. Жайлоонун кызыгы ушунданбы, аткулак, элик балтыркандарды кошо жапырып, жылкылар төмөн карай агылып, желеге келе көчкүнүн этегиндей имерилип токтоп калат. 

– О, байбиче? – Соорун алыстан эле үн салды. 

Сыртта кара көрпө тебетей кийген кызыл бет, дайыма ышталган чаначтын жыты жыттанган, жашы небак элүүлөрдөн өтүп калган жылкычы боз үйдү жандай келип үн салды. 

Ак жубардай балтыры жылаңач, коңултак кепич кийген келин боз үйдөн сыртка баш бакты. Ал чалын жактыра бербегендей кекээр үн менен: 

– Өзүң деле түшө калсаң эмне, бир жериң короп кетеби? –деп, артына кыңырайып турган долонодон жасалган керешкени өчү бардай  ичкери кийире «тарс» эттире жаап алды. Чыйрыгып түрүлбөй турган эшик жабуу керешкенин артынан «шалп» эте жабылып, үйдүн ичин такыр көрсөтпөй салды. 

– Мына сага, акжуумал келин? – 
жылкычы сезимине бүлүк түшүп, күңгүрөнүп алды. 

Чыйрыгып түрүлбөй турган эшик жабуу керешкенин артынан «шалп» эте жабылып, үйдүн ичин  такыр көрсөтпөй калды.

Соорун башкаларды туурап, азан чакырып коюлган аты Айжаркын унутулуп, өзү да Акжуумал келин деп атаганга көнүп кеткен. Ал атынан чапчаң түшө калып, кечинде сыртта жаанга кала берген чыйрыгып калган ноктолорду алды да, жабагыларды биринин артынан бирин байлай баштады. Желеде чыйрыга түшкөн кулундар туйлап, бээлер имериле чет жакта кулагын жапырып, аркы терки айбат көрсөткөн айгырдын дүбүртү угулат.

Кулундарды желеге тизип, ансыз да ачууга кирген Соорун атилес жууркандын ичинде уйкуга «балык» болуп  сүзүп кеткен аялына ачуусу келе: 

– Айжаркын! – деп, болгон үнү менен бакырды.

Торго түшкөн эликтей бүлкүлдөп, Айжаркын кайра оодарылып жатканда, жылкычынын чындап жаны кашайды. 

- Жаш катын албай жайрап кал, – дедиби, атилес жууркандын этегин аткый кармап өйдө серпти. Аялдын апаппак денеси  жумурткадай көрүнүп, аял затынын өзүнө тиешелүү жыты эркекти өрөпкүтүп жиберди. 

Акжуумал күйөөсүнүн ачуусу мындай чукул экендигине түшүнбөй бир эсе денесинде билинер-билинбес  калтырак пайда болсо, бир аздан соң чындап ачуусу келе түктөйө түштү. 

– Жаш катының менен жерге кир, бир туяктын айы деп албадымбы, Акжуумал бешинчиси. Босого аттагандарымдын бирөөсү да согончогу канабады го, кудайга кайсы арманымды айтайын. Эми Акжуумалдын этегинен айтып, баланын барылдаган үнүн уксам арманым болбос эле. Мындай ойду дамамат ойлонот, Соорун.

Акжуумалдын оюн ким билиптир, өзү да түлкүдөй мант берип, ар кимдин көзүнө карап, деги койчу өзү да сымаптай кылтылдап жылмаңдаган эме.

Аял жайбаракат төшөгүнөн туруп, каадасынча жай кийине баштады. 

– Өй, катын! Бул эмнең? Тиги жакта бээлер саалбай жатса, үрдүн кызындай үлпүлдөйсүң да?

Соорун ачуусу келе ордунан тура калды.

– Кетем, – деди аял.

– Каякка? 

– Тиги аялдарчилеп биргаттын алдында иштейм.

– Бу соо катын эмес, жылкы эмне болот?!

– Ошо, көңүлүңө жаккан соо катынды таап ал. Бүгүндөн баштап биргатка чыгам. – Аял дагы да  күйөөсүн акшырая  карады.

– А, атаңын көнүачай, ушунуңдан эки эрден... бу оюн ичинен калтырып, жаны кашая эмне кылар айласын таппай, колдорун кайчылаштыра өз манжаларын өзү укалай берди.

– Жылкыны тапшыр. Эмне, жылкы бакпаган кишинин оокаты өтпөй калыптырбы? Андай эле жылкыны жакшы көрсөң, биргатка атчы болуп ал. 

Таң заардан айдап келген бээлериң деле бир, аттар деле бир.

– Э, тилиңе тибиртке чык, э! – Соорун толгонуп кетти.

Ал дендароо болуп көпкө турду.

– Э, эми эмне кыл дейсиң? Бригаттан эле жыргап кетебизби, я? Соорун айласы  түгөнгөндөй күрсүндү.

Аял башын өйдө көтөрө: – Экөөбүз тең бригатка кетебиз. Жылкыларыңды өткөрөсүң. Андай эле жүрөгүң түшүп жатса бермеге өзүм деле барып келем. Ал жагынан коркпой эле кой.

Жылкычы амалы түгөнгөндөй жерди карап, кыжаалат боло берди. Тээ бала кезинен бери аралашып келаткан Камбар Атанын тукумунан ажыраарын эстегенде бүткөн бою дүрүлдөп, катуу күрсүнүп алды. 

– Эр тартса өргө, катын тартса көргө. Бир туяктын зарынан сени алдым, жаш катын эмеспи, төрөп берер деп алдым. Сен да... Маңдайдагы жазуум ушубу? Мейли, мунусуна да көнөйүн. Төрөп эле берсе болду мага. Атасынын көрү, барылдап ыйлаган баланын үнүн угуп анан өлсөм арманым болбос эле.

Соорун каңырыгы түтөп, бу оюн аялына билдирбеди.

– Мейлиң бермеңе барсаң барып кел, – Ал жылкысын тапшырам, – деп жатат де?! – Ал бош унчукту. Акжуумал келин чын элеби? дегендей  чалын кылыя карады.

Зорго турган келин шашып аттанды. Ал бат эле тиги көрүнгөн белести ашып, көздөн кайым болуп кеткендей сезилди Соорунга. 

Бээлердин алды ийий баштаганына кыжаалат болгон жылкычы чакасын алып, желеге барыды да бир баштан саай баштады. 

Үч үйүр жылкы деген оңойбу, айтканга оңой болгону менен кыйын болсоң өзүң жалгыз саап көр?! Машине болсоң да жетише албассың.

Эң акыркысы деп кер бээни саап жатканда, Акжуумал ашкан кайкыдан үч атчандын карааны көрүндү. Жылкычы таң калгандай эле ого көпкө карап турду.

Эң алдыда келаткан өзүнүн Акжуумалы. Артынан каракер атка өзүң бил дегендей, тизгинин бош коюп ойго батып келаткан берме Болуш. Келинге жанаша бастырууга ашыгып, улам-улам теминген бригадир Түнтөй.

Соорундун чындап айласы кете, кер бээнин кулунун бош коюп көпкө аңкайып карап калды. Тиги шыпылдаган Түнтөй биргат бермеден өтө бастырып, аялга бирдемелерди бежиреп келатат. Болгону, сөздөрү даана угулбай, добушу чыгып, анда-санда аттардын бышкырыгы коштоп кетет.

– Ушу жасаганы туура. – Бу сөздү Түнтөй үйгө жакындай бергенде айтты. – Мен сени бовур кылып алам. Менин айтканыма ишене бер. Ал эми чалың жылкычы эмеспи, жылкынын сырын жакшы билет, касилкенин аттарын кайтартып коём. Аттарды эмне тиги ойдон келип деле карап турса болот. Ар кимдин көр тирлиги бар дегендей.

Биргат келинге жагынуу үчүнбү же өзүнүн көнүмүш адаты ошобу, болгон күлкүсү менен каткыра маңдайкы алтын тиштерин көрсөтө, өзүнө ыраазы болгондой сандарын колдору менен мыжыгып койду. Келин тигинин куру каткырыгына жооп кылып «курсагын тойгуза» жылмайды. 

Бу көрүнүштү такыр жактырбаган, жада калса кыжаалаттана алдын мелтейе тиктеп, келинди артынан сырдуу карап улам көзүн ала качып, берме Болуш суз.

– Соорунум, болбой калган экенсиң, жолукканда:

 – Атам жарыктык жылкы багып өткөн, мен да жылкы багам, ата баласымын дечү элең. Айтууңда атаң Корун байдын жылкычысы болгон экен. Кийин Кеңеш өкүмөтү чыкканда Кеңештин жылкысын багыптыр. Сенин өмүрүң да жылкы менен өтүп келатты эле. Бирок азыркы кылганың жарабас, баланын оюнчугу. Ушу да кудайга жагар ишпи? Өзүң деле ойлонуп көрсөң? Кудай бербеген баланы жасап алат белең? Эмнеси болсо да,  терең ойлонуп иш жасасаң болмок. Менде эмне, колумдан келсе кетирбес элем. Ортодо кор болуп каласың го? Береги жылмаңдаган эменин кылганы.

Аны деле билип турам, билбейт дейсиңби? Колумдан  эмне келет? 

 Экөөбүздүн жашыбыз беш жашка эле айырма болбосо, бирок сен мага караганда көптү көрдүң. Согушка катышып, жеңиш менен келген жылы он тогуздагы бала эмес  белең.

Анан да окуган жоксуңбу, гезиттен? Деги түшүнбөйм азыркы жаштарды. Апасы жесир калса атасынан калган мал-мүлкүн, там-ташын саттырып, – шаарга алып барып багам» – деп, пулун ичип ажатканага таштап, өзүн тиги борбордогу карылар үйүнө жеткирип жатышат. Анан артын карабай жылан көргөн эмедей, көлөкөсүн көрсөтпөй  кеткенче шашат. Ой ушу да болчубу...? Андан көрө куу баш өткөн жакшы. Ошондойдон  сакта, какшап  ыйлап сүйлөгөн эненин көз жашын көргөн жок дейсиңби? Бирок гезитти жантыгыңан жата калып окучу эмес белең? 

Билем кичинеңден бери билем сенин сырыңды. Бир оюңду туурабы же туура эмеспи «жок» деп, – коё бербеген өнөрүң бар. Мен сени жылкычы бол деп кайра артка кайтара албасмын. Береги субагай «канчык» азгырып жатат го, болбосо жылкыдан кетпес элең. А дагы барып бир туяктын азабы деп... 

Болуш өзүн аңкая тиктеп турган Соорунду карап, өзүнчө эле кыжаалат болуп баратты.

Мейли, аялыңа бир жолу айтып көрөм, болбосо экөөбүздүн аргабыз канча. Анын айтканы менен болосуң да. Анын үстүнө береги жалмаңдаган эме, жашабай жатып тилинин ширинин кантесиң. Башкармага айтсам, акыбалыңды түшүндүрсөм деле болмок. Бирок жумушчу күчү жок деп тиги биргаттын эле тилин алат. Аны түшүнбөйт дейсиңби.

– Ассалому алейкум, Соорун аба?

Адегенде эле бригадир озуна салам айтып, эч  кимден буйрук күтпөй эле аттан түшүп, атын элик балтырканга байлай кетти. Анан беркилер менен иши жоктой: – Бу эл жылкыга жетпей жатса, сиз колхоздун шартын түшүнүп,  касилканын аттарын багып берем деп жатыптырсыз? 

Мунуңуз абдан жакшы. Ылайыктуу атчы табылбай жатты эле. Курман да жаштык кылып Касилкенин аттарын дурустап көздөй албай, күн аркан бою көтөрүлгөндө араң ишке келет. Артынан жамандагандай болбоюн, ага караганда сиз тим эле, өз атыңызды карагандай карайсыз го? Эмне кыласың, сөгүп, сөгүп тим болосуң. Андайлар ырсайып, жер тиктеп жатып эле кутулуп кетет экен. Сизге ишенем, сиздейди таппай жатпайбызбы, Соорун аба? Чарбанын ишин өзүңүз жакшы билесиз.

Береги жылкыларга да чөп камдаш керек го, же жалганы барбы? – Бригат жылмая сырдуу карады. – Анын үстүнө тиги Акжуумал жеңем көптүн арасында нан бышырып, эл менен кошо жеп турсаңыз... – Түнтөй арсалактай күлдү. 

– Эмне, үйүндө Соорун өзү бышырат бекен? – Болуш бригитка кекээр унчукту.

Дегинкисин айтып жатам да, Болуш аке. Сиз биргат болсоңуз деле жумушчу издемекчисиз, же жалганбы? Анын үстүнө акча бекер тургансып жаштардын бардыгы эле шаарга качышат. Сиздин балаңыз деле кетип калбадыбы, же туура эмеспи?

Соорун берменин ыңгайсыз абалда калганын байкап: 

– Эмки жаштар окуйм-чокуйм деп шаарга кетишип, зоотуна же фабрикесине кирип кетип жатышпайбы. – Үйгө кирип кымыз ичкиле? Калганын жайчылыкча сүйлөшөбүз.

Акжуумал эшик ачып, адегенде берме жол баштап, артынан беркилери кирип баратышты.

Жылкычы биргаттын өтө эле элпектигин жактыра бербеди. Кара күчкө:

 – Оба, тиги жеңең экөөбүз сенин кол алдыңа барып иштесек деп кеңештик. Эл арасында, көч карасында турсак, – дейт жеңең? Мен да анын айтканын  эп көрдүм. Жаш да өйдөлөп... там ташка карабай кеттик өзүң да көз салып турарсың, иним?.

– Об-боо, көз салбай анан, сиздей абаларыма көз салбаганда... 

Атаңын көрү, болбой калган экенсиң, аялыңа бир жолу тил кайтарып көрөйүн дебедим беле? – Болуш алдындагы чыныны карап унчукпады. 

Ушул күнү Соорун жылкысы менен түбөлүккө коштошту. Ал жүрөгүндө ыйлап, Камбаратанын тукумун  кыя албай карап   турду. Кантмек, аялы тигинтип камынып алса, анын үстүнө жылкыны өткөрүп алмакка шаштырып, жылкычысы  да келип отурат. Эмне жылкымы бербейм, демекпи. Ошентсе деле болмок, бирок кеч болуп калды.

Боз үйдүн керегелери бир бөлөк, ууктары өзүнчө таңылып, танылчактары  менен биргат жиберген машинага салынып калган. 

Соорун түз эле бригаттын эли конгон жерге машинени айдатып барып, бовурдун палеткесинин жанына машинени тык  токтотту.

Жаштайынан жайлоодо чоңойгон Соорунга биргаттын эли анча жага бербеди. Анын үстүнө аларың да эч нерсе көрбөгөнсүп бүт эле Соорунду тиктеп аңкайышат.

Ал жерде жүзү жайдары, өңү мурункудан да ачылган Акжуумал келин болду. Боз үйүн тигип жатып, ага жардам берип жаткан жаш келиндерге: – Анча эле эмнеге  чалымы карайсыңар, чалымы тартып ала көрбөгүлө? Эй, жылмакайлар, тоодо жүрүп бети туурулган аялда кызганыч болбойт дейсиңер го? Силердеги кызганчаактык бизде да бар. Эмне, сыйлап алары жок беле, мына өзүм турганда байыма бирөөңөр сүйлөп көрсөңөр... 

– Акжуумал келин чечекейи чеч болуп тамашалашып, кээде мурунку тааныш келиндери менен чымчылаша булт берип жаңы тигилип жаткан боз үйдү айлана басат.

Аялынын үнү шайыр чыккан сайын Соорундун көз алдынан кызганыч эмне экени өзүнүн баккан жылкыларындай чубуруп өтүп турду.

Кезегинде Соорун жака менен  тоонун арасы күнүмдүк эле жол деп койчу. Ал тамына барып, – бүтүрөм, – деп келген ишин алем-залемде бүтүрүп, түн ортосу оой үйүнө жете барчу. Ал кез калды го билинбей.

Биргаттын эли менен аралаша албай Соорун көпкө кыйналды. 

Ал касилкенин аттарын  таң куланөөк болгондо айдап келип, күндүн алтын жебеси тоолордун башына тийелекте  таратып берет да: 

– Ой жумушум бар эле, беде чабылбай, жүгөрү да сугарылбай соолуп кетиптир. Соорун көп шылтоолорду айтып жөнөп кетет.

Беш бөлмөлүү шифер менен жабылган тамы аны күтүп турат. Соорун тамына барганда эмне кылмак. Суу иче элек, кана сугарылбаган бедесине суу коюп, тамынын көлөкөсүнө көрпөчөсүн салып, кыйшая чыканактап эс ала кетет. Баса ушу тамына жазында эшиги  ачык  калып капысынан чабалекей учуп кирип келген. Аны жакшылыкка жооруган Соорун, чабалекей кирген бөлмөнүн рамкесинен бир көзүнүн айнегин чыгарып  койду. Чабалекей ошол жерден кирип кыйма-чийме  каттап, кийин экөө болуп уя сала башташты. Тобо, канаттуулар ушинтет анан адам да жүрөт экен да, деп таң калган.

Ошол чабалекейлер азыр да бири кирсе, бири чыгып, парендечилик түйшүгүн  өткөрүп жатышты.

Ал чабалекейлерге көпкө суктана карады. – Жараткан, ушу барендечелик көрбөдүң мени. Бир перзентиңди аядың менден!  Ала жибиңди аттаганым жок эле го?! Эмнеге мынча...  кайра-кайра төшөк жаңыртканым эле болбосо, аным да бир туяктын айынан эмес беле, жараткан?! 

Мындайда Соорундун көздөрү жашка чайыла түшөт. Анан: – Туубас катындан, улактуу эчки өйдө, – деген абасынын кеби эсине түшүп, бир ою чын десе бир ою,  жок туура эмес. Өмүрлүк жарынан кантип эле улактуу эчки өйдө болсун? – деп, абасынын кебин жокко чыгарат.

Тек гана ар бир жандарга мурас керек, – деп бышыктайт оюн.

Ал жүгөрүсүн сугарып бүткөндө иңир кирип, тиги кашаттагы тушалуу турган атын алып келип, токуп минди да, мойну жар бербей биргаттын элин карай жөнөдү.

Кийинки учурда Соорун тамына көп түнөп калчу болду. Аны да өзүнчө себеби бар. 

Өмүрүн жалаң жылкычы болуп өткөрүп, жайлоодо жүргөн Соорундун атчы болуп дайындалышы биргаттын элине жакпады. Анын үстүнө Акжуумалдын кылык-жоругу да өзгөрдү.

Бир күнү Соорун атайын чөп жыйынга жардам берди. Анда да алар аны шылдыңдап жатышкандай сезишип, жада калса береги жетинчи класстын балдары мурдунун чимкиригин тарта албай жатып, Соорунду карашат. Соорун өзүнөн-өзү корунуп, чүнчүп кетти. Ошондон уламбы ойго кетсе түнөп калчу адат тапты. Ал тамыңда жатып алып кенен ойлонот. Бардыгын териштирүүгө үлгүрөт.

Тээ балалык жылдары, андан бери бойго жетип Калыга үйлөнгөнү, балалуу болсом деп дегдеп күндөрдү кечиргени.

Калыны эстегенде, бейиши болгур деп, куран окуйт. Ошо Калы Соорунду балалуу кылмак. Ал шордуу төрөттөн көз жумбадыбы. Баласы да ичинде өлүп, эркек-кызы билинбей өзү менен кошо кетти. Кийинки алган аялдарын эстегиси келбейт. Алар келип кеткен мейман сыяктуу элестейт... Эки жылда, үч жылда эле кетире бербедиби. Бешенесиненби, туяксызга туубас катын туш келет болдубу...? 

Анан да Түнтөй биргатты ойлойт. – Атаңа наалати, атаң менен тең элем. Жок дегенде ошону ойлобойбу, акмак болбосо. Жанагы элдин айтымы чын болсо, аталардын арбагына койдум. Анан баса десең, берки куба «канчыкта» да бар. – «Кунаажын көзүн сүзбөсө, букачар жибин үзөбү». 

Айтор тамында жатып алып баарын ойлонууга үлгүрөт. Бир аз көңүлүн тынчытып алышка ал жерде шарты да бар. Дүкөнү жанында. Бирок Соорун башынан арак ичип көнбөдү. Аны «уу» деп койчу. Кымыздай болобу. Аппак болгону менен ит ашы кара буламык кылып турмушту чакчелекей түшүргөн ошо деп ойлочу. 

Оюнан жадайбы, сыналгысынын кулагын бурап жаңылык угат. Ал деле аны алаксытып кетпейт. Түн ортосу ооп барып атын отко коюп, уйкуга камына баштайт. Кайра эле жылдыз тарай электе ат чогултууга аттанып кетет. 

– Соорундун аялы биргат  менен соо эмес, – деген каңшаар   кеп түп  көтөрө айылга желдей  тараган. 

Ал Түнтөйдүн аялына да жетти. 

Асылкан ооруканада пол жуугуч болуп иштечү. Каңшаар курсак кайнатат деп, Асылкан таламандын так түшүндө бобурга келди. Жөө келгендиктенби, тим эле аябай тердеп алыптыр. 

Соорундун үйүндө төрдө кош жаздыкты, жазданып чыканактап жаткан бригад, жылан көргөн эмедей, ордунан  чапчаң тура калып, чекеси нымшып аялын көрө чочуп кетти. Соорун жок болчу, аркы коктуда тигилген чатырда окуучулар ойноп, кээ бири  чатырдын этегин түрүп, салкындап уктап жатышат. Андан окчунураак тигилген боз үйдө аял эркектердин, кобураган үндөрү угулат.

– Кел Асылкан төргө өт! 

Босого менен бойлошуп турган Асылкан эмне дээрин билбей, нестейип тура берди. Өңү кара көк тартып, ачуусу бетине түктөйүп чыкты. Аны карап турган Акжуумалдын бети чымырады. Кайра ушул учурду күтүп жүргөндөй: 

– Бригад кайним суусадым дегенинен, чай кайнатып...  жогору өтсөң, Асылкан. 

– Асылкан дудук болгон эмедей нестейип карап тура берди. Көптө барып эсине  келдиби ачуусу келе: 

– Башкармаңа айтам, эмне эле үйгө келбей калды десе, мен шордуу Кенжемдин ичи өткөнүнөн ооруканага  жатканы камынып коём дагы! Бетиң жок экен,  Түнтөй?! – Асылкан башка кеп айткан жок, артына бурулуп жөнөп кетти.

– Ай, жан кайним, ушуга окшогон какмардан көрө...? – Акжуумал дагы да кашын серпе Түнтөйгө чай сунуп жатып, биргаттын сөөмөйүн ысык чыныга кабаттай кармап, деги эле көпкө кыткылыктап күлдү.

Анан Түнтөйдүн көңүлүн көтөрө: 

– Күнүмдүк өмүрүң болсо, түштүгүңө жорго мин, - деген. Деги эле жаман эркектерден бетер түнөрө калат экенсиң да? – Ал кош өрүм чачын соорусуна серпе ордунан тура калып, Түнтөйдү карап ажарлана күлдү.

– Атасынын көрү, көп болсо башкармага даттанып биргаттыгын алат. Жаныңда болом, жеңе?! Андан эле өтсө парт билетине асылат, ала койсун анысын да. Жанымда  сен болсоң   болду.

Экөөбүздүн тиги шаарга кире качпай жаныбыз жокпу. Сен фабрикага, мен болсо заводго орношуп алабыз.

– Ай-ий-эй, андай күн «мен» – деген гана эркектин колунан келет. Ушул мен жанагы какмарыңдан өйдө карай албасамбы, бетиме түкүрүп эле кой. Керек болсо өзүм иштеп сени окутканга жарабасам элеби...?!

Акжуумал кылык көрсөтө күлдү.

Жүрөгү түпөйүл , чийки май жегендей Түнтөй балдарын эстеп оңду чай иче  албай, кара күчкө эле бапылдап жатты. 

***

Ойго үч күнгө жооп алып келген Айжаркын, тамда күйөөсүнүн кир-когун жууп, не бир шумдуктуу ойлорду ойлонуп жүрдү. Ал ою ишке ашарын эстегенде дене бою дүрүлдөп, күйөөсүн аяп кетет. Бирок Түнтөйдү ойлогондо мурунку оюн кийинки ою жууп кетип, баарысына кайыл келечегине бел байлайт. 

Ушу күнү көчөдөн көчө кыдырып, – аш казаным ооручу эле, уу коргошундун түбүн «ичсем басылып калчу» – деген сөзүн айтып, уу коргошунду сураштырып жүргөнүн көбү көрүп калышты. 

Жатар убак болгондо аттарды жайытка айдап Соорун келди. 

– Керимсал согуп абанын ысыгын  айтпа, тим эле өрт каптап келаткандай, пай-пай! Минтип турса чөп бат эле өтүп кетет. Чаңкаганымдан каным катып баратат. Муздак бирдемең барбы? 

Соорун эптеп эле төрөп берсе болду, – деп, Акжуумалдын көңүлүнө кетпесе дейт. Эмне кылат антпегенде, жашы да минтип алтымышка чаап баратат. Эми аял тандамак каякта? Жолдо жатыппы аял.

Анын бар ишеничи бирөө гана. Артымдан туяк калса, баланчанын баласы деп эл айтып, тамды ээлеп калса болду.

Акжуумал келин ашканага кирип кетип, чоң чыныга муздак чай көтөрүп келатты. Соорунду көрө колдору калтылдап, быяла чайпалып кетти. Келин бир азга ордуна  тура калды. 

– Ой, эмне болуп турасың? – Байкуш Соорундун ою элден уга жүргөн – аял талгак болгондо уйкусу келип ныксырап, кыялы бир аз өзгөрө түшөт имиш, – деген кепти көп уккан.

– Жөн эле, ушинтип... эски шакыйым бар?

Келиндин жүзү кан сөөлү качып, өзүнчө эле ант ичкендей кубарып чыкты.

Соорун аялынын колундагы чоң чыныны ала коюп, катуу суусап келгендиктен, шыпкап жутуп жиберди. Этегинде долдоюп калың тартып бараткан эриндерин кыбырата, чыныны Айжаркынды карай ыргытты.

Уу ичип алганын Соорун толук түшүндү. Эс-учун жогото электе бет маңдайдагы тамда жашоочу эжеси Жамалды үнүнүн баарынча «Жа-маал» деп чакырды. Анан ал кызык дүйнөгө кетип бараткандай, ичи ысып, бүткөн бою күйүп жалбырттап чыкты да, сулк жыгылды. 

Ачуу кыйкырыкты уккан Жамал баласы Керимди ээрчитип, бир нерседен кооптонгондой тез келишти. Айжаркындын күндүз уу коргошун сурап жүргөнүн Жамал да уккан. 

Эжеси келгенде Соорун кыймылсыз, ак көбүгү буркулдап, желини ийиген уйдун музоосунун оозундай ак көбүккө чалмалашып чалкасынан жаткан эле.

Босого менен бойлошуп турган келини менен иши жоктой, кыраа кемпир, ички бөлмөдөгү сүзмө салынган баштыктан сүзмө чеңгелдеп, ысык сууга эзип жуткуруп жиберди.

Соорунду баласынын машинесине  көтөртүп салдырды да, өзү жанына олтуруп догдурга жөнөдү. 

Акжуумал менен эч кимдин иши болбоду. Жылдызы жерге түшкөн келин,босого менен бойлошуп дагы эле тура берди. Машиненин добушун уга эсине келип, мурунтан камдап койгон түйүнчөктөрүн чыпта капка салып, жонуна көтөрүп бир жакка шашып баратты. 

Эшиги ачык ээн калган чоң там, эч ким жашабагандай жарыгы өчтү.

 Аялдамада энтендеген кош өрүм чачын арт жагына таштап, саамайы шамалга сапырылып, жонунда көтөрүнчөгү бар аял эки багытка бараткан машиналарга  кол көтөрүп, эс учун билбегендей шашкалактай берди. Арыта райборборду карай   багыт алып келаткан машинанын жарыгын көрө келин сүйүнүп кетти.

Акжуумал,  машинанын алдына жата калчудай, бош колун көтөрүп алдыга жүткүндү. Машина жай келип токтоп, бир азга 

жарыгы өчүп, эркектин корулдаган жоон үнүнө кошулуп, аялдын «ала кет» -  деген жалынычтуу дабышы угулду. Тарс эткен кабинанын каалгасынын дабышы угулары менен машиненин кош фары жанды да, машинага түшкөнүн бир гана иштеп үйүн карай келаткан биргат көрдү. Ал унчукпай өтө берди. 

Машинанын үнү бат эле угулбай, соймоңдогон ак жарык тээ капчыгайды жара тилип, улам өйдөлөп баратты. 

1988-жыл.

ЖАЙСАҢ  КОМУЗЧУ

Жайсаң комузчу өзүнүн шакирти Каражигит  менен эл аралап  күү чертишип, айылдан айылга аласасы бардай шашып келет. Азыр да кеч калбайлы, дегендей алдындагы карагерин үстөгө-босток камчыланып, туу белди эңкейишти. Тээ алыстан көл көрүндү мелтиреп... Жай толугунда айлана уландын оюн удургутуп,  алда кайда, алыска алакачат.. Аттын боюн жаба берген балтыркандарды  жапырып, бел эңкейе берген бу эки атчандын  бастырганы ыкчам. Экөө тең кубанычтуу. Күн чыгышты беттеп жүрүшкөндүктөн жүздөрүнө жаңы чыгып келаткан күндүн нуру ойноп, көздөрүн уялта тике тийет. Аттардын таноолору бырылдап, тердик алды булоолоп, сааркы  шүүдүрүмдү буу асманга көтөрүлүп, алтын нурга көгүш жашыл болуп чагылышат. Тике тийген алтын тариздүү жебелер жети  кубулуп, көлгө типтик сайылып комузчуларды өзүнө тартат. Жылгадан агып түшкөн суулары шимирип жаткан, көлгө жел жүргөн  сайын нурлар сынып, жээктеги узун  шырыктай  камыштардын көлөкөсүнө  жашынып көрүнбөй калат. Жайсаң комузчу көлдү көрүп эргип да алды. Анын делебесин козгогон ээн жаткан көл, тиги апай беттен чыккан эликтин «Бау, бау» бакырыгы болду. Шакирти устаты менен анчалык иши болбогондой теребел шоокумун ичинен белгисиз күүнүн кайрыктарына кайрып кыңылдап келет. Каражигит  демекчи  анын аты  – Таабалды. Өңүнө карап, асан чакырып коюлган аты унутулуп, Каражигит атыгып кеткен. Жайсаң комузчу элүүлөрдү чамалап калса да жаш жигиттей илбериңки. Көздөрү ойноктоп жандуу. Ал  комуз чертип жатып, атайын күү укканы келген келин-кыздарды көргөн сайын жоготконун издегендей болгон ажары менен телмире тиктеп, бетме-бет олтурган ургаачы затынын көздөрүн  тайгылтып, жамалына кан дүргүтөт. Балким өмүрүн жалаң күүгө багыштап, үй-тиричилиги менен иши жок, сүйүүсүн  күүлөрүнө берип, бойдок жашап келаткандыктан көздөрү оттуу болсо керек.

– Ээй, Каражигит, эңиштеп келе жаткан алдыңкы атчан атынын тизгинин кежейте тартып шакиртине  суроолуу карады. Камчысын шилтеп көл үстүн көрсөтө жаңсады. 

– Тээтиги ак кууну көрдүңбү?

– Көрдүм.

Алыстан аппак жумурткадай  көрүнөт жарыктык. Мелтейе тиктеп калган Жайсаң дагы да камчысын жаңсай көрсөтүп ошол эле калыбында:

– Ошол аккууну карай бастыр? Табияттын бул сулуулугуна жооп бербесек биздин комузчулугубуз кайсы?  – Жайсаң бул сулуулукка мас, бул  көрккө таң болгондой шакиртине дагы да сүйүнүчтүү үн катты.

– Ой-ээй, устатым, алыстагы кушту жаныңа келтирип чертсең, минтип бой жүрбөс элең го! – Каражигит аккууну карап шыпшынып алды. – Аттиң десең, багы жокко дагы жок болуп, малы жок катын ала албайт экенсиң го. Өмүр да чакмак таштай жарк этип өчүп барат. Күү берсек алабы, кыргыз?

– Күүгө катын алыптыр деген сөздү  уга элекмин, болбосо...

Каражигит аккууну дагы көпкө мелтейе тиктеди.

– Э, Карам, – Жайсаң  кубанганда же  кандайдыр белгисиз күүсүн  чертерде ички сырын комузга бергиси келип Каражигитти Карам деп эркелетип алчу. Азыр да ошентти.

Балтыркан башын  керте чайнап, аттар ээлери менен иши болбогондой көл жээктеп келет .

– Ой, Карам, бу соо канаттуу эмес. Көл үстүндө каалгышын карачы? Өзүн жоготкондой, толкун кайда айдаса ошондо термелип куркулдайт да жарыктык. Айтты дээрсиң, мунун бир сыры бардай... Болбосо аккуулар кирсиз асманга жаңы көтөрүлүп чыккан күн нуруна чайына бири-бирине жооп кылышып үн алышат деп укканмын.

– Баса устатым, аккуулар жубу менен болушат. Бирөө өлсө экинсичи наар албай жүрүп, акыркы көп узабайт дешет. Ошо чынбы?

– Ата-бабаң тегин айткан эмес да. Өзүң көрүп турбайсыңбы. Карачы, көл менен кошо термелет жарыктык. – Жайсаң дагы да үзөнгүнү чирене тээп, көчүгүн ээрден  көтөрө камчысын жаңсай көрсөттү.

Аккуу чын эле эч нерсе менен иши болбогондой бет алдын мелтейе камыштарды аралай сүзүп, жээкке жакын келип бир нокотко кадалды да калды. Канаттары билинер-билинбес диртилдеп көзгө комсоо, анын бу көрүнүшү комузчунун оюна бүлүк түшүрүп, өзү менен тээ асманга алып чыккансыды.

Аппак канаттуу  Жайсаңдын көзүнө жумурткадай  көрүндү. Атаат! Аккууну көпкө тиктеген Жайсаң, о, чейрек кылым мурун төрөттөн көз жумган Сонунбаласын эстей кетти. Жүрөгү дүкүлдөп жүзүнө кан тээп, чыкыйы лукулдап чыкты.

«Бөрү заман заңын чылатып, итке минген кедейлик өз нугу менен өттү гө. Болбосо астымда малым, үстүмдө тонум болсо Сонунбаламды көздөн далдоо ала качат белем. Из суутуп келебиз дегенбиз, жыл айланбай тоону паанектеп айылдан ого эле окчун элек. Кишикийик болуп жүрүп Сонунумдан ажырадым. Жаңы ачылган жоогазындын гүлүндөй Сонунбалам  он сегизинде төрөттөн кайтыш болду. Мына бу колум менен көмдүм наристесин койнуна катып», - комузчу жүзүн басып эчкирип жиберди. Көк буусун баса албай, кирген буура болуп зиркилдеди. Эч нерсеге түшүнбөгөн шакирт эмне болду дешке жарабады. Тек мелтейе суз тартты.

– Атаңдын көрү-үү, ошондон көп аярлабай жүрө бердим го, жаралуу кийик болуп. Мына чейрек кылым өтүптүр. Менден башка бирөө болсо элинен кабар алмак. Көп болсо, абакка айдатышып тынышат эле да, болбосо... эр ортонуна барып дагы эле бойсуң. Ким  көмөт сен өлсөң. Башыңды ким жөлөйт ооруп калсаң?

Жин дарыгандай өзүн-өзү  көкүрөккө койгулап, оо көптө барып супсуну сууй шалпайып, тиги жалгыз аккууну карады Жайсаң комузчу. Анан оор улутунуп алды. Такымына кыпчый салган комузун алды да, колдору назик кылдарга чап жабышып, комуз тилге кирди.Комуздун күүлөнүшү башкача чыгып, «баң, баң» этип, тигинин бириндеп чыккан жээрде сакалы сапырылып түктүйдү. Аккуу Сонунбала болуп көрүндү бу тапта. Буга чейин  жарынын элесин азыркыдай даана элестете алган эмес комузчу. Манжалары комузга жабыша калып, инген болуп боздоп күү чыкты оболоп. Адегенде жай термелип, улам бийиктеген сайын жүрөгү мыкчылып, булак тариздүү атылып чыкты. Сонунбала менен болгон күндөрү жупташ аккуу сыңары көз алдынан чубады. Ал Аккууну дагы да карап алды.

Жанында турган шакирт, устатын аяп кетти. Тек гана күүнүн кайрыктарынан жаңылбагын дегендей  Каракерди  суулуктай кармап, ат үстүндө бейит болду тунжурап, күү оболоп чыкты канаттуудай. Күү бийиктеген сайын «армандуу аккуу, армандуу аккуу», деп таптак кайрый берди. Комуз боздоп Жайсаңдын көздөрү ала чакмак болуп, аккууну тиктей берди. Аккууну берилеген сайын, жаак ылдый чуркаган  ачуу жаш жээрде сакалына сиңип жатты.

Жайсаң ээн жердин бөрүсүндөй улуп-уңшуп, оо көпкө барып басылды.  Мурда укпаган күүнү  көкүрөгүнө жат кылып алууга ашыккан Каражигит устатынан көз алган жок. Сезими дүүлүгүп, күүгө ийиккен сайын өңү бозоро, көздөрүнүн кычыктарына жаш уялады. Аны унутуп калбоонун аракетинде көз жашын ичинен сыгып, дитин күүгө берип нестейди. Тиги аккуу да күүгө арбалбагандай, улам берилеп  жээкке жакын келе берди.

– Атаат, комузду чертет десем, ыйлаттың го устат?

– Каражигит чыдай албай туйлап кетти. Шакиртинин суроосун жоопсуз калтырды Жайсаң.

Кызыгың түшкүр, комуз чын эле тил бүткөндөй таптак сүйлөдү. Ушул жерине келгенде күү не бир назик, не бир наристе кыялдуу ойноок чыкты. Шакирт кубанып кетти. Арман арты кубаныч деп сүйүндү Каражигит. Күү дагы оболоп барып, кайра эң  алгачкы кайрыгын  кайталады. Эски нукка түшкөн суу болуп акты күү.

– Ой, эй, устатым, этеги не болуп баратат? Шаңдуу кетти эле го? – Өңү кумсара түшкөн шакирт устатына суроолуу карады.

Жээкке  келип аккуу күүгө муюгандай көлдүн шарпылдаган майда толкунунда термеле берди. Күү торгой болуп көкөлөдү абага. Болгон күч  менен көкөлөп барып, сүрдүккөн күлүктөй гүп дей түштү. Комуз колдон жыбышып аттын аягына кулады. Эсинен танган  комузчу, комуз артынан таш болуп тоголонду. Аккуу да эсине келгендей артына имериле  көл үстүндө бир топ аралыкка күүлөнө канаты менен көлдү сыдырып барып бийикке  көтөрүлдү.

– Аай,  устат! – Каражигит атынан кандай түшкөнүн билбей Жайсаңдын башын жөлөдү. О көптө барып эс-учун жыйды комузчу.

– Каражигит?

– Кулак сизде, устатым?

– Күү эсиңе калдыбы? Элге чертип бере аласыңбы?

– Ой-эй, сиз кандай чертсеңиз, ошондой жадымда устатым.

– Анда береги  көрүнгөн камыштын арасында аккуунун жубу жатат. Ташка кыпчылып калса керек. Аккуунун ишараатынан баамдап калдым.Учуп кеткен аккуу үнүнө караганда ургаачысы. Тигини алып чыгайын. Жаным жай албай каным дүргүп, демим кыстыгып баратат. Алып чыкпасам жаным тынч  албас.

– Ойбой, эмне дейсиз устат. Ушул мелтиреген түпсүз көлдөн кантип алып чыгасыз? Кайра келатып алып кетербиз. Белгилеп коёлук. Сөзүмдү жок дебе устатым? – Каражигит жалынып жиберди. Ыйга ууккан Жайсаң чарт жарылды.

– Каражигит, мен артка кайта албайм. Аккуу мени арбап алды. Анын соңунан түшөм. Эл-журтка айтып кой, Жайсаң дарыя башынан келиптир де. Сонунбаласын эстеп көз жашын  көл кылып, ушу күүнү силерге таштап кетти де? Бир өтүнүчүм ошол.

Комузчу жээрде сакалын сылап, көз кычыгына толо калган жашын жанып-жанып алды.

– Ой, устатым, ой кайсы Сонунбала? Мен укпаган сырың бар беле? Неге жашырып келдиң, комузчум? Сыр чечишкен досум, күү чертишкен комузчум элең го?

Каражигит Жайсаңдын сыр жашырып келгенине түтөп кетти. Анын атын биринчи жолу атады.

– Ай, Жайсаң, ай, ооруну жашырсаң өлүм ашкере кылат кылдың го. Кантейин, кантейин эми?!

– Капаланба, качкан тосот деген. Мен тостум. Сонунбалам менин өмүрлүк жан шеригим болчу. Төрөттөн кеткен бул жалган  дүйнөдөн. Жашырып келгеним үчүн айыптуумун. Айылыңарда ар кандай ушак айыңга да кабылдым: Карт бойдок атандым. Көрүп турасың. Колдо жогунан үй-жай  күтө албадым. Сүйбөгөн соң өмүрүмдү тобокелге салып, бирөөнүн башын байлагандан көрө бой жүрүүнү артык көрдүм. Жан жолдошум сен, сыр айтышканым комуз болуп  өмүр кечирдим.

Ушу кезге чейин жашырып келген сырын шакиртине айтып берди. Алыстап бараткан караанды карап турган Каражигит комузун кучактап онтоп алды.

Жупташып жүргөн эки  караан  бир тоонун эки капталынан аккан булактай эки тарапка агылды.

***

Эртеси эл арасында Жайсаң элине кайтыптыр, Каражигитке күү таштап кетиптир, деген сөз жел менен кошо-айылга тарады. Айыл билерманы Кутман кары Каражигитти жанына алдырды. Алдына суусундукка деп балкымыз, жээрине деп жылкынын казы, картасын койдурду. Көңүлүн алып күү черттирди.

Күүнүн сырын түшүнгөн айыл билерманы, кары Кутман Жайсаңдын артынан Каражигитти баш кылып он чакты жигитти аттандырды.

– Таппай келбегиле. Чекесинен чертип кыз тандатам. Талабын орундатып жаныма алам.

Кутман кары тигилерди өрөпкүтүп салды.

Ээликкен жигиттер бат эле көл жээгине келип калышты. Каражигит кечеги изине  салып, эңиштеп, келатты. Кечеки айрылышкан жерине келгенде шакирттин тили күрмөөгө келбей «Оо, дүйнөң түшкүр өлүп калыптыр» - деп бош унчукту.

Аккуулардын жансыз денеси көлдүн майда толкунунда аста чайпалып, бирде жээкке жакындаса, кайра толкун менен серпилип алыстап кетип жатты. Булар кечээ Жайсаң көргөн  аккуулар эле. Шордуу дагы да түгөйүнүн жанына келип, аза күтсө керек. Эч айла болбогондо өзүн-өзү өлүмгө кыйган сыягы. Айтор, кантип өлгөнү белгисиз. Болгону ак бариктери чачылып, жубунун жанында жансыз денеси толкун кайда айдаса ошол жакка имерилет

Койнундагы комузун алып, Каражигит күн өлгөндөй түнөрдү. Манжалар аста кыймылдап, комуз кылдары дирилдеди.

Дарексиз кеттиң кокуй күн деги,

«Эстей жүр» деп күү черттиң.

Унутам кантип комузчум сени.

Кокуй кү-үн, кокуй кү-үүн!

Комуз кылдары муңкана, туш-тушка тарады.

Күү тыңшаган жигиттердин бирөө алыстан караан көрдү.

– Тээ-тетиги көрүнгөн  караан ким?

– Таң. Беркиси билбегендей жооп  кайтарды.

– Балким, Жайсаң комузчу болуп жүрбөсүн?

Ээсиз калган карагер тааныш аттарды көрө кишенеп жиберди. Каражигит нестейди. Чертилип жаткан комуз колунан жылмышып, аяк алдына серпилди.

– Ай, бу карагердин үнү?

Каражигиттин жүрөгү  жамандыкты сезгендей булкуп-булкуп алды.

Ээсиз калган карагер тизгинин ээр кашына оролгон бойдон бир ордунда үргүлөйт.

– Оо, калайык. Жайсаң комузчу көрүнбөйт да?

Ал атты карай чапты. Ат жанына жете келген жигит иштин чоо-жайын так түшүндү.

Аккуу жеткен экен түбүнө.

Жигиттер Жайсаң комузчунун денесин тээ этекки булуңдан таап келишти.

Сууга түшкөн комузчу, ташка кыпчылып калган  аккуунун  денесин алып чыгып, жансыз денени көл үстүнө калкытып коё берсе керек.. Чарчагандыктан кайра артына кайта албай тумчугуп... балким тарамышы түйүлгөндүр...

Устатынын сөөгүн көрө бакырып жиберди Каражигит. Аягында көмкөрөсүнөн жаткан комузун ала, эрте жаздагы тескейдин карындай чарт жарылды. Күү көчкү болуп куюлду. Уа, башка мүшкүл иш түшүрдү го күү.

Аккууну көрүп Соонунум дедиң,

Жалооруй карап  момунум дедиң.

Соңунан кууп  ак барын издеп,

Атаны кокуй өзүңдү жедиң...

Өзүңдү жедиң, өзүңдү жедиң!..

Шакирттин колундагы комуз сыздап жигиттерди жашытты.

Жайсаңдын жансыз денесин каракерине тирүүсүндөй мингизип, ээк жөлөгүч менен бек тиретип атка бекем жүрсүн дешип арчындашты. Эки аккууну канжыгасына байлатып, каражигит өзү жетелеп баратты.

Карагерге арчындалган  Жайсаң, шакиртинин күүсүн жүрөгүнөн сезгендей көзү жабылып, сөөк ат үстүндө термелет. Кылчайып караган шакирт атты аянычтуу тиктейт. Карагер аны түшүнгөндөй  башын жерге салып, кулак түбү тердеп, лепилдей жүрүп келет. Жетекке бош жаныбар Жайсаңдын сөөгүн эң акыркы жолу көтөрүп келатканын эстегендей чөп башын кертпейт. Сөөк келет баарына  кайыл, тирүүлүктүн оюнун ойноп бүтүп көз жумуп, ат келет чөп кертпей аза тутуп.

Бийиктикте канаттарын сабалап күнгө жаркылдатып, эки аккуу учуп баратты. Каражигит аларды көрө көңүлү көтөрүлө умсунуп алды. Аккуулар тирилип, устаты жанында комуз чертип келаткандай сезилди ага.

1988-жыл

АЛЫМДЫН ДӨБӨСҮ
Мен бала кезден мурда эле аты жок ошол бир түп чынар терек болор эле. Теректин сол тарабындагы жепирейген боз там көзгө сүйкүмдүү  көрүнчү. Кийинчерээк жаңы көчө пайда болуп, үйдүн ээси ошондо там салып, орун которуп кеткенден кийин эски дубал түртүлүп, теректин айланасы айдоо аянты болуп калды. Дайыма жаз алды менен ак жүздүү, чокчо сакалы бар, берендин тумшугундай  тумшуктуу карыя ошол теректин жанына бирин-экин малын айдап, кемпири экөө көчүп келе турган. Ал жерге көчүп барганда Алым жалгыз түп чынардын түбүнө суу буруп, арыгын жаңыртып чаап коёр эле. Быйыл да ошенти.

...Күтүүсүздөн  пайда боло калган атчандын караанын тээ алыстан көрдү чал: Караан Алымга тез эле жете келди.

– Атсалоом алейкум, карыя?

– Валейкума атсалам, кел балам. Келчү эмес элең, келип калыпсың? – Чал тигини көпкө бүшкүркөй карады.

– Үйгө кир. – Чал бригадирдин атын чылбырынан алып тиги чынар теректин бутагына байлады.

– Аксакал, биз сизге келдик, Башкарманын буйругу менен. Береги сиз турган жерди түрттүрүп, теректи кыйып дөңсөөнү тегиздеп, айдоо аянтын кеңейтмек болдук. Тигинде бульдезор да...

– Арыта келаткан бульдезорго кол жаңсай көрсөттү бригадир. Карыянын өңү кубара түшүп, эч нерсе оюна келбей дендароо тартты.

Бригадир этегинде чалга үмүттүү карады. Карыя үн дебеди.

Эмне теректи түрттүрбөй койсо болбойт бекен?

– Жок аксакал, айттым го, башкарма келиниңиздин буйругу.

Алым карыя тек гана шырдак үстүндө жөрмөлөп бараткан эл көчөрдү алаканына сала үнсүз турду.

– Келин ошенттиби, бригадир балам? Чын айтып жатасыңбы? - ындыны өчкөндөй мелтейе бригадирди карады.

Жаңыдан жалбырак байлап, шамалдын огуна да сеңселген чынар леп-леп этип, күнгө чагылышкан жалбырактары карыяны суктандыра берди. Анын көз алдынан тээ өткөн бир окуялар зуулдайт, бир кездеги жалгыз туягыма деп тиккен топ теректен ушу жалгыз чынар калганы, эми анын да жашоосу бүтөөрүн эстегенде шилекейине чакап, ээгин кымтылап алды. Алым жүрөгү мыкчылып, эски унут болгон кесели козголуп, өңү карачүйкүл тартып, эриндери көгөрүп баратты. Чалынын согуштан калган жүрөк оорусу бар экенин билген кемпири дарысын ала чуркады.

– Ичпейм, алып бар ары!

Чал кемпирин кагып, көзүн жумуп ойго тунгандай жантыгынан кыйшая, билинер-билинбес ыктытып алды да эсинен танды. Көптө барып эсине келди чал. Көз карашы кооптуу, алсыз эле. Денеси салмактанып буттары барыгып чыкты. Ошол кечте күн батып баратканда терек кыйылып, бир чакырымча алыстыктагы чоң жолдун этегине сүйрөтүлүп ташталды. Ошондо Алымдын күч-кубаты терек менен кеткендей көмкөрөсүнөн жыгылды. Күүгүм талаш чалды жаңы көчөгө алып барышты. Алым тил оозсуз, сулк жатты. Жетинчи күнү дегенде көзүн ачып, маңдайында отурган уулу Садыкты суук көзү менен карады.

– Эй, атаңдын көрү баччагар! 

– Алымдын кызыл гөш түйрүлгөн көздөрү демейдегиден сүрдүү көрүндү. – Жалгыз түп чынар келин экөөңөн орун талашып жатабы, же... э жаман, атаңдан калган мурас эле го. Канча айтпадым, сага. Чоң атаң бу теректи тиккенде мага арнап, «ушу теректи жакшылап өстүр, атаңдын колу тийген терек, өлүү нерсе балага мурас болбойт, сен ушу теректер менен адам катарына кошуласың», - деп канча жолу какшабады. Ошол теректер менен сенин тамыңды бүтүрбөдүк беле, же жалганбы? Атамы тирүүсүндөй көрүп жүрөйүн ушу теректи кыйбай эле коёлу деп, тиги чынарды алып калбадык беле я, жалган айтамбы, же мен...!? – Чал көпкө албууттанды. – Орокчулар саябан кылган терек эмес беле. Ок, катынына бийлиги жетпеген ар-рам! Келинге бир ооз айтып койсоң чынарды сүздүрбөйт эле го.

– Айткам, ата, бирок айдоо аянтын кеңейтүү керек деген маселе козголуп жанагы бригадирдин кылганы.

Баласынын сөзүн Алым бөлүп кетти.

Эми иш бүттү. Маа десең катыныңын нанын жасап, кирин жууп бер. Түшүндүм сени. Түшүндүм баарысын.

– Ачуусу келгендиктен жаак эттери диртилдеп, жүрөгү  ак көйнөгүнүн көкрөк тушун көтөрө согуп, терге чыланып турду. Анан бир нерсе сүйлөйүн дедиби оозун ачкан бойдон эстен танды.

Врач келип укол куйганын ал сезген жок. Садык  айыптуудай башын жерге салып, тээ бир учур балалыгын ойлоп кетти. Анын көз алдында  окуучулук учуру, ушул чынарга селкинчек куруп, кыз-келиндердин селкинчек  тээп жатканын, өзүн эркелетип бир кара тору келиндин жүз аарчы бергени заматта көздөн чууруду. Бей оппо дүйнө. Садык атасын карады. Чалдын өмүрү теректин жалбырактары соолгон сайын, улам ылдыйлап баратты. Ал акылына келе албай жөөлүп жатты: «Ата, теректи сактай албадым, эмне, кел дейсиңби? Барайынбы?..»

Терек соолуп жалбырактары бүрүшүп баратты. Чалынын жөөлүгөнүнөн кемпири чочулап, анын ичер суусу түгөнүп баратканын билсе да баласына айтуудан өмүрлүк жарынын акыркы дем алуусун тыңшап, жүрөгү сыгылып, ичинен түтөй, анысын баласына билдирбөөгө тырышты. Ушул кечте Чынар теректин кыйылып ташталганын Саадат кеч түшүндү. Ал бригадиринин тилине кирип, өз учурунда токтото албай калганына кейиди. Короо ордундай жерден анчалык деле түшүм албасына көз жетип, терек орокчуларга көлөкө болмогун кеч, өтө эле кеч баамдап калды. Ушул кечте чал үзүлдү.

Бейкүнөө кыйылган чынардын жалбырактары шөлпөйүп күнгө соолуп, бат эле тоноло түштү: Ал эми ошол чынардын күн батыш жагында калың көрүстөндө Алымдын денеси куду ушул чынар теректей өмүрү түгөнүп, эч нерседен бейкапар  түбөлүккө топурак жамынып уктап жатты.

***

Азыр ошол терек өскөн жер айдоого айланып, кичине дөбөнүн орду да калган эмес. Бирок «Алымдын дөбөсү» деп аталып кеткен. Дөбө дей турган деле эч белгиси жок. Ырас, билинер-билинбес дөңсөө, айдоо аянтына айланып жаз, күз күрүлдөгөн комбайн, тракторллордун үнү жаңырат.

Айылдагылар баш-аягы ат чабымчалык  кең талааны «Алымдын дөбөсү» дешип, ушул окуяны узун сабак кеп кылып айтып калышты.

